
   Ивановсем ялта сумлă çынсем. Иван Петрович колхозăн тĕп бухгалтерĕ. Мария Ивановна библиотекăра ĕçлет. Таня вĕсен пĕртен-пĕр ачи. Ивановсем ывăл ача çуратасшăн пулчĕç, анчах Турă çырман пулмалла, Мария Ивановна иккĕмĕш ачипе хырăм пăрахрĕ те — шăпа тени вĕсене пĕр ачапах çырлахтарчĕ.

Таня, çемьере пĕр ача çеç пулнăран та пулĕ, ваттисем каларăшле, «кутăн та юпсăр» хĕр пулса çитĕнчĕ. Хăш-пĕр чухне ашшĕ-амăшне хирĕçлеме те вĕренсе çитрĕ. Юлташĕсем хушшинче те вăл уйрăммăнах палăрса тăрать: çитĕнсе çитнĕ хĕр кӳлепиллĕ, кăкăрĕсем те ача çуратса курнă хĕрарăмăнни пек хăпарса тăраççĕ, савăшу туйăмĕ те ăна 7-мĕш класра вĕреннĕ чухнех сĕрĕмлетнĕ. Вĕренессе вара хăй питĕ лайăх вĕренет. Хĕр-тантăшĕсемпе те туслă, тавлашăва малтан пуçласа яракан çын мар. Анчах ăна кам-тăр ăнсăртран кӳрентерсен вара... Таня шăртне тăратма пултаратех. Хăйпе пĕрле вĕренекен арçын ачасене ним вырăнне те хумасть, йĕпе сăмсасемпе çеç танлаштарать. Тĕсĕ-пуçĕпе те ăна Турă кӳрентермен: кăн- кăвак куçлă, сап-сарă çӳçлĕ, чăкăт пек шап-шурă ӳтлĕ... Тĕрĕссипе — чăн- чăн юрпике. Таврара та Таня пек чипер хĕрупраç шыраса тупас çук. Ахальтен мар ĕнтĕ Лапракас ялĕн чи сатур каччи — Коля Сидоров салтака кайичченех ăна юратса пăрахнă. Анчах... вĕсен хушшинчи юрату пĕр енлĕ иккенне кăна никам та чухласа илеймест. Тĕрĕс, Коля хĕре чуптуса та курнă. Таня ăна хирĕçлемен. Каччă хĕсметре чухне вĕсем пĕр-пĕринпе çырусем çӳретнĕ. Çав вăхăтра хĕр урăх каччăсемпе çыхăну тытман. Анчах хĕр чунĕнче чăн-чăн юрату туйăмĕ вăранайман. Çак куна çитсе те Коля хăй савнийĕнчен «юрататăп» тенĕ сăмаха илтсе курман. Лешĕ калаçăва яланах урăх çулпа пăрса яма тăрăшнă, «юратмастăп» тесе каламан. Хĕрпе каччă ашшĕ-амăшĕсем, ял çыннисем Кольăпа Таня хушшинчи туслăха-юратăва чăн вырăнне хурсах сӳтсе явнă, туй пуласса кĕтсе пурăннă.

  
   Пĕрремĕш пайĕ


    I. Ăнланман туйăмсем 


Çĕртме уйăхĕ. Уяр та ăшă, ырă çанталăк тăрать. Тин çеç çурăлса çитнĕ сирень тĕмĕсем ял урамĕсене тата асамлăрах тĕс параççĕ. Чечексем çинче вĕлле хурчб сĕрлет. Каçса кайсах сад пахчисенче вĕçен кайăксем юрлаççĕ. Ял вĕçĕнчи кӳлĕ хĕрринче вырнаçнă икĕ хутлă шкул патнелле çамрăксен ушкăнĕ васкать: пĕр-пĕрне пӳлсех мĕн çинчен-тĕр калаçаççĕ, çавăнтах ахăлтатса кулса яраççĕ.

— Асăрхануллă пул, Таня, кĕçĕр е ыран каç вăл сана вăрласа кайма та пултарать! — уççăнах илтĕнсе кайрĕ пĕр хĕрупраç сасси.

— Мĕншĕн вăрламалла? Эпĕ хам ирĕкпех ăна качча кайма пултаратăп, — тесе хуравларĕ Таня тени.

Çăлкуçри шкул умне çитрĕç те самантрах алăкран кĕрсе çухалчĕç.

Кунти вăтам шкулта юлашки экзаменсем пыраççĕ. Таня Иванова 10-мĕш «А» класра вĕренет, ун çинчен пулчĕ ку виртлешӳ. Çук, ăна хĕр — тантăшĕсем юратса, хисеплесе çеç виртлеççĕ. Анчах, тĕтĕмĕ вутсăр тух — масть тенĕ пек, çак калаçура чăнлăхĕ те пур — Таньăна кӳршĕ ял каччи юратать. Вăл унран пилĕк çул аслăрах, хĕсметре те пулса килнĕ. Халĕ хăйсен ялĕнчех тракторист пулса ĕçлет. Ашшĕ çук унăн, кăкăр ачи пулнă вăхăтрах Коля çур тăлăха тăрса юлнă. Амăшĕ колхозра выльăхсен тухтăрĕ пулса ĕçлет. Урăх качча кайман. Ывăлĕпе йăпанса пурăнать.

Ивановсем ялта сумлă çынсем. Иван Петрович колхозăн тĕп бухгалтерĕ. Мария Ивановна библиотекăра ĕçлет. Таня вĕсен пĕртен-пĕр ачи. Ивановсем ывăл ача çуратасшăн пулчĕç, анчах Турă çырман пулмалла, Мария Ивановна иккĕмĕш ачипе хырăм пăрахрĕ те — шăпа тени вĕсене пĕр ачапах çырлахтарчĕ.

Таня, çемьере пĕр ача çеç пулнăран та пулĕ, ваттисем каларăшле, «кутăн та юпсăр» хĕр пулса çитĕнчĕ. Хăш-пĕр чухне ашшĕ-амăшне хирĕçлеме те вĕренсе çитрĕ. Юлташĕсем хушшинче те вăл уйрăммăнах палăрса тăрать: çитĕнсе çитнĕ хĕр кӳлепиллĕ, кăкăрĕсем те ача çуратса курнă хĕрарăмăнни пек хăпарса тăраççĕ, савăшу туйăмĕ те ăна 7-мĕш класра вĕреннĕ чухнех сĕрĕмлетнĕ. Вĕренессе вара хăй питĕ лайăх вĕренет. Хĕр-тантăшĕсемпе те туслă, тавлашăва малтан пуçласа яракан çын мар. Анчах ăна кам-тăр ăнсăртран кӳрентерсен вара... Таня шăртне тăратма пултаратех. Хăйпе пĕрле вĕренекен арçын ачасене ним вырăнне те хумасть, йĕпе сăмсасемпе çеç танлаштарать. Тĕсĕ-пуçĕпе те ăна Турă кӳрентермен: кăн — кăвак куçлă, сап-сарă çӳçлĕ, чăкăт пек шап-шурă ӳтлĕ... Тĕрĕссипе — чăн — чăн юрпике. Таврара та Таня пек чипер хĕрупраç шыраса тупас çук. Ахальтен мар ĕнтĕ Лапракас ялĕн чи сатур каччи — Коля Сидоров салтака кайичченех ăна юратса пăрахнă. Анчах... вĕсен хушшинчи юрату пĕр енлĕ иккенне кăна никам та чухласа илеймест. Тĕрĕс, Коля хĕре чуптуса та курнă. Таня ăна хирĕçлемен. Каччă хĕсметре чухне вĕсем пĕр-пĕринпе çырусем çӳретнĕ. Çав вăхăтра хĕр урăх каччăсемпе çыхăну тытман. Анчах хĕр чунĕнче чăн-чăн юрату туйăмĕ вăранайман. Çак куна çитсе те Коля хăй савнийĕнчен «юрататăп» тенĕ сăмаха илтсе курман. Лешĕ калаçăва яланах урăх çулпа пăрса яма тăрăшнă, «юратмастăп» тесе каламан. Хĕрпе каччă ашшĕ-амăшĕсем, ял çыннисем Кольăпа Таня хушшинчи туслăха-юратăва чăн вырăнне хурсах сӳтсе явнă, туй пуласса кĕтсе пурăннă.

Туй тенĕрен, Коля салтакран таврăнсанах хăйĕн савнийĕпе калаçса пăхнă. Вăтам шкул пĕтермен хĕрача çак калаçăва шӳт вырăнне хурса çеç ирттерсе янă, качча тăхтама ыйтнă. Юрату сĕрĕмĕпе анăранă Коля хĕрупраç "вăранасса", "чĕнессе" кĕтсе пурăннă. Çавăнпа хулана та куçса каясшăн пулман, ялтах юлнă.

Паян уяв. Вăтам шкул пĕтерекенсен сывпуллашу каçĕ. Таньăпа унăн юлташĕсем хăйсен аллисене аттестатсем илĕç. Сывпуллашу праçникне Çăлкуç çамрăкĕсем хăйсен çывăх юлташĕсене, тусĕсене, вĕрентекенĕсене, савнийĕсене чĕннĕ. Уява Шупашкарти Çамрăксен театрĕн артисчĕсем те хутшăнмалла. Шкул дирекцийĕ вĕсене хăйсене шсфа илнĕ йĕркепе чĕннĕ. Çавăн пекех уявра Таня савнийĕ те пулмалла — Коля Сидоров.

«Шкул вальсĕ» шăранать. Каччăсемпе хĕрсем чаплă пуху пулнă хыççăн, чечеке ларнă çурхи улмуççисене сырса илнĕ вĕлле хурчĕсем пекех, кĕвĕ-çемĕпе ташă вăййинче çаврăнаççĕ. Телейлĕ çамрăклăх! Паян чи телейлисем — тин çеç вăтам шкул пĕтернĕ аттестатлă яш-кĕрĕм. Паян вĕсем ачалăхпа, тăван шкулпа, юратнă (юратманнисем çук паян!) вĕрентекенĕсемпе, тус-юлташĕсемпе сывпуллашаççĕ.

Коля хĕрĕн хăва пек çинçе пилĕкĕнчен ачашшăн тытнă та, тĕнчере хăй пурăннине манса кайнă евĕр, хĕре ташă авăрĕнче çавăрать. Таньăн пат шăтса кĕнĕ пит çăмартисем сăрламасăрах панулмирен те хĕрлĕрех туйăнаççĕ. Тӳпене тухнă çĕнĕ уйăх евĕр çӳп-çӳхе те çĕр çырли пек сĕткен тутисем чул чĕреллĕ çынна та самантрах ӳсĕртсе яма пултараççĕ. Çав тери илĕртӳллĕ тата килĕшӳллĕ мăшăр! Каччăпа хĕр пĕр-пĕриншĕнех çуралнă тейĕн...

Ташă вĕçленчĕ. Çамрăксем ушкăн-ушкăн тăрса калаçу тинĕсне путрĕç. Коля хĕре юлташĕсемпе хăварса шкул картишне пирус туртма тухрĕ.

— Каçарăр, тархасшăн, эпĕ Сире чăрмантарса пĕр-икĕ ыйту парасшăн, — терĕ Таня патне пырса тăнă палламан çамрăк çын.

— Итлетĕп Сире, мĕн кирлĕччĕ-ши?

— Евгений Огнев, театрта çин çеç ĕçлеме тытăннă сирĕн тарçăр, — пуçне пĕксех хăйпе паллаштарчĕ артист. — Эпĕ Сире ташăра çаврăннине сăнаса тăтăм-тăтăм та... чăтса тăраймарăм. Мĕнле-тĕр асамлă вăй, ăшри туйăмсене пăхăнмасăрах, Сирĕнпе калаçма хистерĕ. Сирĕн ятăра пĕлме юрать-ши?

— Таня...

Хĕр урăх нимĕн те калаймарĕ, чĕлхине çăтса ячĕ тейĕн. Пуçĕ кăштах çаврăнса кайрĕ те хăйпе калаçакан çамрăк еннелле сулăнчĕ. Лешĕ ăна асăрхануллăн тытса ĕлкĕрчĕ, ӳкме памарĕ.

— Каçарăр, ташăра нумайрах çаврăнтăм пулмалла, — терĕ каçару ыйтса Таня.

— Нимех те мар, каçарăвне те кăлăхах ыйтатăр. Сирĕн уçă сывлăша тухмалла. Килĕшетĕр пулсан эпĕ Сире шкул пахчине илсе тухнă пулăттăм.

Таня йĕри-тавра пăхкаласа Кольăна шырарĕ — тупаймарĕ. Кĕрекере ĕçнĕ шампански эрех хĕр пуçне.çавăрмаллипех çавăрчĕ. Сывлама сывлăш çитми пулчĕ. Нимĕн тăвайман енне хĕр палламан çынпах шкул пахчине тухма килĕшрĕ.

— Ларăр ак çакăнта, — сĕнчĕ Евгений хĕре сакă çине ларма пулăшса. — Ан пăшăрханăр, тарăннăн сывлăр, часах иртсе каять.

Таня ассăн-ассăн сывласа пахчари уçă сывлăша çăтма тытăнчĕ. Каччă ăна йăпатса канашсем парса тăчĕ...

Коля урамран кĕнĕ çĕре çамрăксем çĕнĕрен ташлама тытăннăччĕ ĕнтĕ. Ара, урама тухсанах ăна Çăлкуç çамрăкĕсем сырса илчĕç те... арçынла калаçу пуçарса ячĕç. Çавăнпа та каччăн сехет ытла вĕсемпе пĕрле пулма тӳр килчĕ. Çапăçсах каятчĕç пулĕ, шкул картишне милици машини вăхăтра пырса чарăнчĕ.

Коля шкулăн икĕ хутне те ухтарчĕ, анчах Таньăна шыраса тупаймарĕ.

— Эх, каччă, каччă! Çывăрса юлтăн вĕт, Таньăна театр артисчĕ çавăтсах тухса кайрĕ, — терĕ пĕр çамрăк Кольăна пушшех те шăртлантарса.

Каччă шкултан тухса сирпĕнчĕ те Ивановсем патне васкарĕ.

Таня артист хулпуççийĕ çине пуçне хурса тĕлĕрсех кайрĕ. Евгений йăшăлтатма хăраса хĕр тăнăçлăхне сыхларĕ...

Вĕсем шкулакĕнĕçĕреçамрăксем саланнăччĕĕнтĕ. Коля та курăнмарĕ.

— Мĕнле, пуç çаврăнни иртнĕ пек-и? — ыйтрĕ каччă.

— Халĕ авантарах пек. Тархасшăн, каçарăр ĕнтĕ мана. Пĕр палламан çыншăнах Эсир хăвăр ĕçтешĕрсенчен уйрăлса юлтăр. Шупашкара мĕнле çитетĕр ĕнтĕ?

— Нимех те мар. Эпĕ хамăн машинăпа килнĕ. Ав лере, шкулăн тепĕр енче, тăрать.

— Ну, сыв пулăр, çитес çĕре чипер çитмелле пултăр, — терĕ Таня аллине парса.

Евгений хĕр аллине тин çеç çăмартаран тухнă чăх чĕппине тытнă пек ачашшăн тытса чăмăртарĕ, Таня та аллине каялла илме васкамарĕ. Каччăпа хĕр куçĕсем пĕр-пĕринпе тĕл пулса туйăмсен çăлкуçне путрĕç. Хĕрĕн пуçĕ каллех çаврăнса кайрĕ те...

Таня куçне уçнă çĕре çутăлма та пуçланăччĕ ĕнтĕ. Хĕр пуç ыратнине тата шыв ĕçес килнине туйса илчĕ.

— Нимĕн те астумастăп. Эпĕ килтех-çке. Мĕнле майпа çитнĕ? Кам салтăнтарса вырттарнă? Анне! Анне тетĕп!

Мария Ивановна, пăлтăрта мĕнле-тĕр ĕçпе аппаланаканскер, Таня сассине илтсе пӳрте кĕчĕ.

— Хĕрĕм, мĕн пулчĕ? Хăратсах пăрахрăн, ачам. Фельдшерицăна чĕнсе килтĕм. Вăл сана укол турĕ. Юн пусăмĕ хăпарса кайнă терĕ. Мĕн, ытлашширех ĕçмерĕн пулĕ те?

— Анне, мĕскер калаçатăн? Эпĕ çак куна çитсе эрех ĕçнине курнă — и, сиснĕ-и эсĕ? Шампански тенине çеç пĕр мăнтăр хырăмлă черкке ĕçсе патăм. Пурте ĕçрĕç. Эпĕ те ытла савăннипе чăтса тăраймарăм. Ташă çаврăмĕнче нумайтарах ташласа пуçăм çаврăнса кайрĕ. Ун çумне эреххи те хутшăнчĕ пуль...

— Кольăна ăçта çухатса хăвартăн тата? Урнă йытă пек сана шыраса çӳрет. Нимĕн кала пĕлмерĕм.

— Вăл юлташĕсемпе пирус туртма тухрĕ те... Урăх тĕл пулаймарăмăр. Эпĕ пĕр çамрăк артистпа паллашрăм. Вăл мана... Анне, эпĕ киле мĕнле майпа çитсе ӳкнĕ?

— Сана пĕр çамрăк машинăпах леçсе хăварчĕ. Пӳрте йăтса кĕрсех вырăн çине вырттарчĕ. Эпĕ хăраса ӳкнипе нимĕн те ыйтса тăраймарăм, тӳрех фельдшерицă патне тухса чупрăм. Таврăннă çĕре вăл кайнăччĕ вара... Акă сан валли çыру çырса хăварнă.

Амăшĕ хĕрне чĕтрекен аллисемпе çурмалла хутлатнă хут листи тыттарчĕ.

— Вула, ара, эпĕ ĕнене суманччĕ-ха, — тесе пӳлĕмрен тухса кайрĕ.

Таня çемçе халатне хулпуççи çине уртса ярса сĕтел хушшине ларчĕ, ĕçес килнине манса кайсах çырăва вулама тытăнчĕ.



«Хисеплĕ палламан пикеçĕм! Таня! Эпĕ Сирĕн çинчен урăх нимĕн те пĕлместĕп. Анчах... çак вăхăтрах эпĕ Сире мĕн ачаран пĕрле ӳснĕ, пĕрле вĕреннĕ хĕр-юлташ вырăнне хурса чĕрем патне çывхартрăм (чунăмри туйăм çапла тума хистерĕ). Пĕлетĕп, Сирĕн юратнă çыннăр та пур. Эсир пĕр-пĕринпе сĕре те килĕшӳллĕ мăшăр. Çук, ăмсанса çырмастăп, телейлĕ пулăр. Çак çырăва мĕншĕн çырнине те ăнлантарса параймастăп. Каçарăр, тархасшăн, Сирĕн чунăра кĕрсе кăштах сĕмсĕрленнĕшĕн. Таня! Эсир кăçал, тен, ăçта та пулса вĕренме кĕресшĕн-тĕр (кĕмелле те). Шупашкара пырас-тăвас пулсан, мана шыраса тупма йывăр мар. Тен, мĕнпе те пулин пулăшма пултарăп...

Сывă пулăр, урăх ан чирлĕр.

Евгений Огнев».



Таня çырăва тепĕр хут вуласа тухрĕ. Шухăша путрĕ: «Турăçăм! Палламан çыннăм! Эпĕ санпа йĕркеллĕн калаçса та ĕлкĕреймерĕм. Сăну та асăмра шыв çинчи мĕлке евĕр çеç упранса юлнă. Мĕн çинчен, кам пирки шухăшлатăп-ха? Манăн Коля çинчен ытларах шухăшласа кулянмалла. Мĕн пулса тухрĕ-ха? Ял-йыш, Коля, юлташсем ман çинчен мĕн шухăшлĕç? Çук. Каллех палламан çын...»

Хĕр аллинчи çырăва хыттăн чăмăртаса лӳчĕркерĕ те вырăн çине кĕрсе выртрĕ. «Коля... Палламан каччă... Коля...» — пăшăлтатса выртрĕ Таня, унтан çĕнĕрен ыйăха путрĕ.



II. Тавăру


Таня çине тăрсах Шупашкарти Чăваш патшалăх университетне вĕренме кĕме хатĕрленчĕ. Вăл куç тухтăрĕ пуласшăн ĕмĕтленет. Анчах унта конкурсĕ ытла пысăк пулать тени хĕре кăштах хумхантарать.

Тата икĕ эрнерен экзаменсем тытăнаççĕ. Кунĕпех вуласа-çырса ларнăран хĕр хăйне хăй кăштах ывăннă пек туйрĕ. Çавăнпа çине тăрсах ял клубне кайса килме шутларĕ. Çитменнине, паян сĕре аван кино пулмалла теççĕ. Унăн хĕр-тантăшĕсемпе курса калаçас килет. Тунсăхлать.

«Ах, Коля, Коля! Эсĕ манăн чунăма ниепле те ăнланаймарăн. Курайман çыннăн элек сăмахĕсене ĕненсе пурăнатăн. Эпĕ çак куна çитиччен сана чи çывăх тус-юлташăм вырăнне хурса пурăнтăм. Тус-юлташăм... Çавă кăна-шим вара? Пĕлетĕп. Туятăп. Эсĕ мана чун-чĕререн юрататăн. Мана юратнине пулах «ял каччи» пулса юлтăн, ниçта та каймарăн. Пирĕн таврара сана савакан хĕрсем чылаях вĕт-ха. Эсĕ вара мана юратса пăрахрăн та халĕ юратăвăн çумăрлă çанталăкри кăвайчĕ çинче çунса нушаланатăн. Эпĕ — чунсăр хĕрача. Юрататăп тесе те, юратмастăп тесе те калаймастăп. Çамрăк чунăма мĕнле асамлă вăй тухатларĕ-ши? Качча кайма? Çук. Пултараймастăп. Эпĕ çамрăк-ха, вĕренмелле, ура çине тăмалла, çын пулмалла. Анчах Коля та айăплă мар вĕт-ха мана юратса пăрахнăшăн, мансăр пурăнайманшăн. Çук. Эпĕ çине тăрсах ăна хамăн чунăма уçса памалла. Унсăрăн... Вăл ухмаха тухатех. Тен, эпир унпа хирĕçнĕренпе вăл улшăнма ĕлкĕрнĕ? Сывпуллашу каçĕ иртнĕренпе эпир унпа пĕрре çеç тĕл пулса калаçнă. Калаçнă та... уйрăлса кайнă», — пăшăрханса шухăшларĕ Таня клуба кайма пуçтарăннă май.

Вăл клуба Зоя тантăшĕпе кайрĕ. Çула май Гальăна, хăйсенчен пĕр çул кĕçĕнтерех юлташне, чĕнсе тухрĕç. Виçĕ хĕрача чĕвĕл-чĕвĕл калаçса клуб умне çитсе тăнине те сисмерĕç.

— Таня, — терĕ Зоя тăп чарăнса, — ав лере, клуб хĕрринче, хурăн айĕнчи сакă çинче...

— Ну, каласа пĕтер ĕнтĕ, кама куртăн? — пăшăрханса ӳксех Таня юлташĕ кăтартнă еннелле тинкерчĕ.

— Коля... Лапракас библиотекинче ĕçлекен Зинапа...

— Аллусемпе ан хăлаçлан! Курмăш пулса клуба кĕрсе кайма тăрăшăпăр.

Хĕрупраçсем пĕр-пĕрин çумне çыпçăнса клуб алăкĕ патнелле утрĕç.

— Таня! — илтĕнсе кайрĕ Коля сасси.

— Ĕлкĕреймерĕмĕр. Вăл пире кĕтсех тăнă пулмалла. Эсир кĕрĕр, ман валли те вырăн йышăнăр. Эпĕ халех, — терĕ те тантăшĕсенчен уйрăлса Кольăна хирĕç утрĕ.

— Коля, клуба хăвпа пĕрле илсе килнĕ хĕре урамра пĕчченех тăратса хăварма аван мар. Куратăн-и, вăл пирĕн çине еплерех пăхса тăрать?

— Таня, тăхта-ха шăртланма. Манăн санпа калаçмалли пур.

— Манăи та санпа калаçмалла. Çав тĕллевпех кино курма килтĕм. Анчах... Эпĕ хампа пĕрле каччă çаклатса килмерĕм...

— Ну, Таня, ан чăкăлташ-ха. Эпĕ Зинăна юлташа çеç чĕнтĕм, — терĕ Коля Таньăна ыталама хăтланса.

— Фу! Сывлама çук! Эсĕ ӳсĕр вĕт, Коля! Çак куна çитсе эпĕ санран эрех шăрши кĕнине курман, — тесе хĕр качча хăй çумĕнчен тĕксе ячĕ.

Каччă сулăнса кайрĕ, анчах ӳкмерĕ.

— Ӳсĕр тетĕн? Çапла. Паян эпĕ кăштах ĕçнĕ.

— Кăштах тетĕн? Уру çинче те аран-аран тăратăн-çке.

Кольăна çапла калани килĕшмерĕ. Вăл хĕр патнелле утрĕ.

— Эпĕ саншăн виçĕ çул ытла ӳсĕр пулнă. Çитет. Кĕтсе ывăнтăм. Паян пирĕн хушăмăрта татăклă калаçу пулĕ. Эпĕ халĕ сăмса айĕнчен юхтарса çӳрекен шкул ачи мар. Эсĕ те хĕр пулса çитĕннĕ, — терĕ те каччă хĕре вăйпах хăй çумнелле туртрĕ. — Юлашки хут ыйтатăп, качча пыратăн-и мана, çук — и? Качча пыратăн пулсан — эсĕ кĕçĕр манăн пулмалла... Çук-тăк, килĕшместĕн-тĕк — сыв пул, тинĕсри карапсем пекех пĕр-пĕринчен уйрăлса кайăпăр. Ну, мĕн тетĕн?

Таня калаçу аван патне илсе çитермессе туйса илчĕ те хăйĕн кăмăлне кăштах çемçетрĕ.

— Коля, пирĕн хушăмăрта кĕçĕр малашлăх çинчен калаçу пулма пултараймастех. Эсĕ ӳсĕррине тепĕр хут асăрхаттаратăп. Çитменнине, авă Зина кунталла килет. Кĕтсе ывăнчĕ-тĕр, — терĕ те хĕр ютубалла утма тытăнчĕ.

— Çук, ниçта та каймастăн! Эпĕ санран татăклă хурав илтмесĕр ниçта та ямастăп. Паян... Паянах татса памалла пирĕн хушăри туйăмсене! — терĕ урса кайсах Коля. Хĕре тепĕр хут вăйлă аллисемпе хăй патнелле туртса илчĕ.

— Ухмах! Ыраттартăн вĕт! — кăшкăрса ячĕ Таня.

— Ыраттартăм? Эсĕ те çак туйăма пĕлетĕн-и? Эпĕ виçĕ çул ыратта — ракан туйăмра нушаланатăп. Кала, эпĕ саншăн кам? Йытă? Чура? Пукан? Кĕçĕрех манпа пĕрле пыратăн! Арăм пулатăн! — йĕре-йĕре силлерĕ хĕр кӳлепине тарăхса кайнă каччă.

— Çук! Çук! Çук! Эсĕ ăсран тайăлнă... Юрĕ, итле, пĕл пĕлес тенине — эпĕ сана качча каймастăп!..

Коля малтан нимĕн те чĕнеймерĕ. Хĕре куçĕнчен шăтарасла пăхса тăчĕ те... ытамĕнчен вĕçертрĕ. Таня, читлĕхрен хăтăлнă вĕçен кайăк пек, унталла-кунталла ыткăнчĕ, пуçне аллисемпе ярса тытса килнелле чупрĕ.

Çак вăхăтра Коля умне Зина пырса тăчĕ.

— Мĕн хăтланатăн, Коля? Эсĕ мана Çăлкуçа намăс кăтартма илсе килтĕн-и? Ял халăхне нимĕнле кино та кирлĕ мар. Эсир Таньăпа вĕсене чăн-чăн спектакль кăтартса патăр. Артистсем!

Коля нимĕн те чĕнмерĕ. Зинăна ыталаса илсе ĕсĕкле-ĕсĕкле йĕме тытăнчĕ.

— Çитĕ, лăплан, чунăм. Эсĕ вăл сана юратманнине тахçанах пĕлнĕ. Эпĕ сана юратнине те сиснĕ. Хăвах шухăшла, вăл санран пилĕк çул кĕçĕн. Унăн вĕренмелле. Çын пулмалла. Тата 5-6 çултан мĕн пулать? Вăл сан çине — çаврăнса та пăхмасть, çитменнине — вăл сана юратмасть.

Зина çакна кăна кĕтнĕччĕ — Кольăпа Таня пĕр-пĕринчен уйрăласса. Вăл Кольăна виçĕ çул ытла юратса пурăнать. Виçĕ çул ытла юрату çулăмĕнче çунать. Хĕр библиотека техникумĕ пĕтернĕ те Лапракаса ĕçлеме килнĕ. Çакăнтах юлнă. Вăрттăн юратупа ялти чи хитре качча юратса пăрахнă. Ашшĕ-амăшĕсем унăн урăх районта пурăнаççĕ. Коля çеç Зина юратăвне хирĕç хуравлаймарĕ, ăна хăйĕн юратавĕ тыткăнларĕ.

Хĕрпе каччă трактор кабинине кĕрсе ларчĕç. Коля Хурăнвара хăй ĕçлекен «Беларусь» тракторпа килнĕ. Хурçă ут хăй вырăнĕнчен кӳлме вĕрентмен ăйăр пекех тапса сикрĕ. Унăн сасси пĕтĕм яла вăратмалла кĕрлерĕ. Йăсăрланса тухакан хуп-хура тĕтĕмĕ çуллахи тĕттĕм тӳпене тата ытларах хупласа тĕттĕмлетрĕ.

Коля кĕçĕр килне таврăнасшăн пулмарĕ. Зина патĕнчех юлас терĕ. Хĕр колхоз туса панă пĕчĕк пӳртре пурăнать. Хуçалăхĕнче, пĕчĕк пахчасăр пуçне, нимĕн те çук. Район центрĕнче çуралса ӳснĕ хĕр ялта пурăнма шутламан та. Çĕр ĕçне те хăнăхса ӳсмен. Лапракасра та Кольăна юратнипе çеç юлнă, ĕç килĕшĕвĕ иртнĕ çулах вĕçленннĕ пулсан та.

Савăнăçлă кĕçĕр Зина, савăнăçлă! Малашнехи пурнăç уншăн веçех çак каçран килессе ĕмĕтленсе сĕтел çине майларĕ. Апат-çимĕçне, эрехне яланах кирлĕ вăхăтшăн упраса пурăнать Зина. Акă виçĕ çул кĕтнĕ вăхăчĕ çитрĕ те! Коля унăн чунĕнче кăна мар, унăн килĕнчех...

Часах Коля та тракторне парка лартса таврăнчĕ. Зина ăна çăвăнтарчĕ, нихçан тытман вĕр-çĕнĕ те тем пысăкăш алшăлли тыттарчĕ.

— Килти пек пул, Коля.

Лешĕ нимĕн те чĕнмерĕ, тĕпелелле иртсе сĕтел хушшине кĕрсе вырнаçрĕ. Коньяк кĕленчине шăлпа хайăрса уçрĕ те ĕçме пуçларĕ. Чăнтăхса кайрĕ.

— Пĕтрĕ. Паян манăн юрату вутсăр çунса кĕлленчĕ. Çук! Эпĕ — арçын. Хамран никама та култармастăп. Зина! Лар-ха ман çума! Кала, куçран пăхса кала, эсĕ мана чăннипех юрататăн-и? Е, Таня пек...

Зина сĕтел çине ăшаланă чăхă тата шаркку пырса лартрĕ, Коля çумне çыпçăнчĕ.

— Чунăм, кăлăхах ыйтатăн. Çак çулсенче эсĕ — Таньăшăн, эпĕ — саншăн çунса пурăнтăмăр. Эсĕ тинех шурăпа хура хушшинчи уйрăмлăха туйма пуçларăн. Куçна уçрăн. Эпĕ саншăн-и?.. Саншăн-и?.. Вута кĕме хатĕр. Çаппа-çарамас салтăнса ял тăрăх: «Юрататăп сана, Коля!» — тесе кăшкăрса чупма хатĕр.

— Апла пулсан — чуп!..

— Чăннипех ыйтатăн-и?

— Чăннипех...

Зина ура çине тăчĕ те çийĕнчех салтăнма пуçларĕ. Учĕ витĕр курăнакан хура чĕнтĕр евĕр çывăрма выртмалли кĕпипе çеç тăрса юлсан Коля ăна хăй патнелле туртса илчĕ.

— Çитет. Ĕненетĕп. Ман чĕркуççи çине лар. Çак ятпа пĕрер черкке коньяк ĕçсе парсан та çылăх пулмĕ.

Коля черккесем çине коньяк ячĕ. Пĕр черккине хĕре тыттарчĕ.

— Хамăршăн ĕçĕпĕр, Зина. Эпĕ те сана пĕр хыпар пĕлтеретĕп. Авланатăп!

— Кама качча илетĕн? — хăраса ӳкрĕ хĕр.

— Сана! Мĕн, тиркетĕн-им?

Зина çав самантрах ярса панă черккене пушатрĕ. Кольăна чыхăна — чыхăна чуптума тытăнчĕ.

— Тиркеме тетĕн? Ĕмĕр-ĕмĕрех сан урусене çуса пурăнма хатĕр. Эпĕ... Эпĕ...

Каччă ăна урăх пĕр сăмах та чĕнтермерĕ, чĕвĕлтетекен çӳп-çӳхе тутисене хăйĕн негрăнни пек хулăн та тирпейлĕ тутисемпе хупларĕ. Малтанахӳсĕр каччăн пуçне пилĕкçăлтăрлă грексен коньякĕ çавăрмаллипех çавăрчĕ. Вăл хĕре алă вĕççĕн малтанах сарса хунă вырăн çине йăтса кайрĕ.

— Чим, ан васка, Коля. Алăксене питĕрер, çутта сӳнтерер...

Вырăн çине каялла таврăннă çĕре Зина чĕнтĕр кĕпине те хывса пăрахнăччĕ ĕнтĕ. Коля çеç пĕр шавламасăр выртать. Хĕр каччă уринчи пушмакĕсене хыврĕ. Кĕпе тӳмисене вĕçертсе пилĕк таран салтăнтарчĕ, унтан аллисем шăлавар тӳмисем патнелле шурĕç...

Каччă урăх чăтса выртаймарĕ. Тытса пăрахнă çын евĕр, хĕре самантрах хăй айне туса лутăркама тытăнчĕ.

— Таня... Таня... Юрататăп сана. Ыранах ял Советне кайса çырăнатпăр... — пăшăлтатрĕ Коля савăну вăййинче хăй мĕн калаçнине ăнланмасăр.

Тăнне çухатнă Зина та Коля сăмахĕсен пĕлтерĕшне ăнкарса илеймесĕрех юратупа киленчĕ. Юлашкинчен каччă, вăйне тата ăсне çухатса пынă май, хĕр айне тăрса юлчĕ...

Саккунсăр мăшăрланнă Кольăпа Зина кăнтăрла тĕлнелле тин вăранчĕç. Паян вĕсем ĕçе каймарĕç. Çăвăнчĕç. Тасалчĕç. Тирпейленчĕç.

— Коля, — терĕ Зина чей ĕçсе ларнă вăхăтра, — Эсĕ чăн пурнăçра пурăнма тытăнтăн-и-ха? Е хăвна тĕлĕкре çеç туятăн? Эпĕ сана çĕркаç хамăн чысăма парнелерĕм. Эсĕ вара ним пулман пекех çăварна шыв сыпса ларатăн.

Коля чей вырăнне çĕркаç юлнă коньяка ĕçрĕ. Пуçĕ ыратни иртсе каяймарĕ пулас, тепĕр черккине те пушатрĕ. Пĕр самант чĕнмесĕр ларнă хыççăн сăмах хушса хучĕ.

— Мĕн, эрех ĕçсе ăсран тайăлнă ку тетĕн-им? Эпĕ сăмах ăсти мар, çапах та хам каланă сăмаха тыта пĕлетĕп. Паянах ял Советне кайса çырăнатпăр, хут хурататпăр. Туйне кĕр мăнтăрĕпе тăвăпăр...

Зина савăннипе Кольăна тепĕр черкке ярса пачĕ, паспортне шырама тытăнчĕ.

Пысăках мар ялта çĕнĕ хыпар хăвăрт сарăлать. Коля амăшĕ ку хыпара ывăлĕпе пулас кинĕнченех илтрĕ. Тĕлĕнчĕ, çапах килĕшрĕ, ырларĕ. Амăшĕшĕн пĕртен-пĕр ывăлĕ авланни, ялтах пурăнма юлни — чун эмелĕ. Çитменнине, Лапракасра Зина çинчен паянхи кунччен нимĕнле усал хыпарта çӳремест. «Тĕсĕ-пуçĕпе те хитре хĕрсенчен кая мар, ăслă та. Лайăх мăшăр пулать, телейлĕ кăна пулччăр», — ĕмĕтленсе шухăшларĕ Юлия Никитична.

Çамрăксем çырăннă хыççăн ĕçкĕ-çикĕ пуçтармарĕç, ĕçе те тепĕр куннех тухрĕç. Коля амăшĕпе, Зина хăй патĕнче пурăнчĕç. Туйне вара Сăпасра тума килĕшсе татăлчĕç.



 III. Пĕрремĕш такăну 


Шутласа хунă кунсем тĕлĕкри пекех хăвăрт иртсе пыраççĕ. Нимĕн туса та ĕлкĕрейместĕн çак вăхăтра. Ир пулать те каç пулать, ир пулать те каç пулать...

Таня паян ирех вăранчĕ. Вăранчĕ тени те тĕрĕсех пулмĕ, мĕншĕн тесен вăл пирвайхи автобуспах Шупашкара тухса каймалли пирки çĕрĕпе куç хупмарĕ. Хупсан та тĕлĕрсе каяймарĕ, йӳçсе тăран сăра евĕр пуçĕнче шухăшсем çаврăнчĕç. Экзаменсем тытасси — хăйне шухăш, ашшĕ — амăшĕпе, тăван ялпа сывпуллашасси — тепĕр тунсăх, Коля çинчен шухăшлани...

Кольăпа Зина çырăннине, туйĕ хăçан пуласси çинчен Таня амăшĕнчен илтрĕ. Мария Ивановнăна библиотекăна çӳрекен çамрăксем каласа пачĕç. Анчах çак хыпар Таньăна хыпăнтарсах ӳкермерĕ. Коля кĕске вăхăт хушшинчех çав тери улшăнни çеç тĕлĕнтерчĕ.

«7-мĕш класра вĕреннĕ вăхăтрах çав качча килĕштерсе пăрахрăм. Салтакра чухне çырусем çырса тăтăмăр. Уявсенче, çуралнă кунсенче яланах пĕрле савăннă, юрланă, ташланă. Чуптума та вĕт пĕрремĕш хут хамах пит çăмартинчен чуптуса илнĕччĕ. Коля манпа нихçан та сĕмсĕр пулман, ирĕксĕрлесе те тарăхтарман. Шкул çулĕсенчех çамрăклăх туйăмĕ хамран пилĕк çул аслă çынпа тĕл пултарчĕ. Хĕр-тантăшсен умĕнче пуçа каçăртса çӳреттĕм, вĕсен савнă çыннисем çуккипе виртлешеттĕм. Пилĕк çул хушшинче пирĕн хушăмăрта темĕн те пулнă: савăнăçĕ те, кулянни те, йĕни те... Тен, эпĕ Кольăна хамăн пичче вырăнне хурса çеç килĕштернĕ? Çук, ăнланмастăп, нимĕн те татса калаймастăп. Пичче вырăнне хурса юратнă пулсан... эпир пĕр-пĕрне чуптунă та вĕт-ха. Анчах чăн-чăн юрату туйăмĕ манра чĕрĕлеймерĕ. Мĕншĕн? Пĕлместĕп. Кольăпа çынла уйрăлайманни, ăна хам чуна яриех уçса парайманни çеç пăшăрхантарать. Тен, вăл мана ăнланнă та пулĕччĕ», — тарăхса шухăшларĕ Таня.

Пӳрте Мария Ивановна кĕчĕ.

— Хĕрĕм, эсĕ пуçтарăннă-и? Аçу ав сана аслă çул хĕррине леçсе яма колхоз УАЗикне янă. Ахальтен автобусран тăрса юлăн.

— Эпĕ хатĕр, анне.

Амăшĕ хĕрĕн япалисене урама йăтса тухма пулăшрĕ. Вăл йĕре-йĕрех ăсатса ячĕ хăйĕн пĕртен-пĕр тĕпренчĕкне. Машина куçран çухаличченех пăхса тăчĕ.

— Телейлĕ пул, хĕрĕм. Турă пулăштăр сана пурнăç çулĕ çине тухма. Ара, хальччен килтен те тухса курман вĕт-ха, тĕпренчĕкĕм. Хулара тăвансем те çук. Общежити тени общежитиех ĕнтĕ, — тесе такмакларĕ Мария Ивановна кил картишне кĕнĕ май.

Шупашкар та Мускав пекех, куççульпе йĕрсе тархасласа ыйтнине ĕненмест иккен. Таня пур экзаменсене те аван тытрĕ, анчах конкурс тăрăх иртеймерĕ. Ăна урăх факультета куçма канаш паракансем те пулчĕç. Хĕр килĕшмерĕ. Тепĕр çул тата лайăхрах хатĕрленсе вĕренме кĕрес ĕмĕт çĕнтерчĕ. Обшежитире те уншăн вырăн тупăнмарĕ. Ун валли вăхăтлăх пурăнмалли вырăн хайхи артист — Евгений Огнев тупса пачĕ. Хĕр ăна Шупашкара çитнĕ каçах шыраса тупрĕ. Таня яла таврăнма сĕннĕ канаша та килĕштермерĕ, намăсран хăрарĕ. Ăçта та пулсан ĕçе вырнаçма шутларĕ. Женя ăна театрта кассир пулса ĕçлеме сĕнчĕ. Хĕр килĕшрĕ.

Пĕр уйăхран Таня çĕнĕ хваттере куçрĕ. Пĕр пӳлĕмлĕ уйрăм хваттер шыраса тупма ăна каллех Женя пулăшрĕ. Хуçисем Сахалина ĕç килĕшĕвĕпе виçĕ çула тухса кайнă. Хваттершĕн тӳлесе тăма нумаях ыйтман. Паллах, ку ĕçе Таня ашшĕ-амăшпе калаçса татăлса турĕ. Иван Петровичпа Мария Ивановна хĕрне яла илсе каясшăн пулчĕç. Анчах Таньăн чун-кăмăлне хăварас мар тесе ирĕксĕрлемерĕç. Апат-çимĕçне ялтан кӳрсе тăрассине, хваттершĕн тӳлесе тăмалли тăкаксене те веçех хăйсем çине илчĕç. Çăлкуç хĕрĕн çĕнĕ пурнăç пуçланчĕ, хăй тĕллĕн пурăнмалли пурнăç. Вăл ыран пĕрремĕш ĕç укçи илмелле.

«Ăçтан тĕл пулчĕ-ха вăл манăн пурнăç çулĕ çинче? Мĕн ку? Шăпа тени мар-ши? Палламан хулара мĕн тунă пулăттăм пĕр-пĕччен? Коля маншăн — иртнĕ вăхăт. Ан тив, телейлĕ пулччăр. Зина та япăх хĕр мар. Женя, Евгений Огнев... Хушамачĕ те çулăмлă. Нимĕн калама та çук, хитре каччă. Ăслă. Маншăн, пĕр палламан ял хĕрĕшĕн, темĕн тума хатĕр. Хăй ĕçтешĕсем хушшинче те чиперккесем лăк тулли. Вăл манпа аппаланса вăхăтне ирттерет. Куçĕсем хирти кăвак чечек пек. Пăхсан — çĕр тĕпне антарса яраççĕ. Сасси — саркайăк сасси. Калаçмасть вăл, юрлать. Чуна лăплантарать. Ахальтен мар пулĕ артистсем нумай-нумай хĕрупраçсен чĕрисене тыткăнлаççĕ. Çук. Вăл артист кăна мар, чăн-чăн асамçă. Турăçăм, мĕн пулчĕ мана? Ирĕн-каçăн Женя çинчен шухăшлама тытăнтăм. Тен... Çук, çывăрмалла, канмалла. Ыран сывă пуçпа вăранса, пĕрремĕш ĕç укçи илнĕ ятпа, чи çывăх çынсене йыхравласа пĕчĕк кану каçĕ йĕркелемелле. Çывăх çынсем. Вĕсем Шупашкарта хальлĕхе çукпа пĕрех, Женьăсăр пуçне...» — хула çутисем çине тинкерсе выртса хăйпе хăй калаçрĕ Таня. Майĕпен-майĕпен унăн куçĕсем хупăнса пычĕç. Урамри çутăсем çеç хĕр выртакан пӳлĕме асамлăн çутатаççĕ. Хăй тĕллĕн пурăнма тытăннă пирĕшти тăнăçлăхне сыхлаççĕ. Кĕçех Таня, пĕчĕк ача пек, сăмсине мăшлаттарсах çывăрма тытăнчĕ.

Тепĕр кун хĕр театрта ĕçлесе паллашма ĕлкĕрнĕ çĕнĕ юлташĕсене хăнана чĕнчĕ. Женя вĕсене хăй машинипе лартса пыма пулчĕ. Каччăпа хĕр лавккасем тăрăх пĕрле çӳреме калаçса татăлчĕç. Паян артистсем канаççĕ, çавăнпа та Женя хĕре кану каçне хатĕрленме хаваспах килĕшрĕ.

Пӳртре шăнкăрав сасси янăраса кайрĕ.

— Хамах уçатăп. Эсĕ кухньăра пул, — терĕ Женя алăк уçма васкаса.

Пӳрте хăнасем кĕрсе тулчĕç, пĕр сакăр çын та пулĕ. Вĕсен хушшинче

Таня палламан çынсем те пур.

— Таня, каçарăр, эпĕ Сиртен ыйтмасăрах тата икĕ çынна хăнана чĕннĕччĕ. Жора, Дима — манăн чи çывăх юлташсем, театрта пĕрле ĕçлеместпĕр пулсан та, — терĕ Женя хĕртен каçару ыйтса тата лешсемпе паллаштарса.

— Нимех те мар, Женя. Санăн юлташусем кĕçĕртен манăн юлташ — сем пулĕç.

Çур çĕр çитичченех савăнчĕç çамрăксем, хваттер хуçипе тĕплĕнрех паллашрĕç, хăйсене кăтартрĕç. Димапа Жора магнитофон илсе пынă. Пилĕк мăшăр ташă-çемĕпе кӳлĕри акăшсем пек çаврăнчĕç...

Таня паян хăйне ӳссе çитĕннĕ, хăй тĕллĕн пурăнакан çын пекех туйрĕ. Пĕрремĕш ĕç укçи илме тивĕçлĕ çын пулнишĕн, çав укçапа хăйĕн çĕнĕ юлташĕсене хăналама пултарнишĕн хĕпĕртерĕ. Хăнасем умĕнче те пурнăç тути-масине курна хĕрарăм пекех тыткаларĕ. Эрехне те самаях тутанса пăхма тӳр килчĕ, ара, чăвашсен йăли çаплалла — кил хуçи хăнасене тав туса ĕçтермелле, малтан хăйĕн ĕçмелле. Çавăнпа вăл хăнасене хăех ăсатса ячĕ пулин те, ăс-тăнĕнче çак пулăм вырнаçса юлаймарĕ.

Женя хăнасемпе пĕрле каймарĕ. Таня ӳсĕрĕлнине туйса ăна пĕччен пăрахса хăварма шикленчĕ.

— Таня, санăн канмалла. Эсĕ паян сĕре те ывăннă. Атя, вырнаçса вырт та... Эпĕ алăка хамах питĕрсе кайăп, çăра уççине кăна пар мана. Сĕтел çинчен ыран пуçтарăн.

— Çăра уççисем алăк çинчех çакăнса тăраççĕ. Ил пĕрне, — терĕ хĕр çыхланакан чĕлхипе.

Женя çăра уççисен ушкăнĕнчен пĕр уççине кăларса илчĕ те алăка уçма пикенчĕ.

— Женя... Ан кай... Пĕччен хăратăп... — терĕ хĕр тархасласа.

Каччă уçнă алăка каялла хупрĕ те çăра уççипе питĕрчĕ. Таня ун патнелле утрĕ. Сулăнса кайрĕ. Каччă ăна ӳкме памарĕ, вăйлă та çирĕп алăсемпе хăй ытамне турĕ.

— О-о-о... Кун пек юрамасть. Санăн кăштах уçăлмалла, унсăрăн хăсма та пултарăн, — терĕ вăл.

Женя хĕре çăвăнмалли пӳлĕме илсе кĕчĕ. Кĕçех кранран шыв юхма тытăнчĕ. Пит-куçне сивĕ шывпа çунă хыççăн хĕр кăштах уçăлчĕ.

— Каçар, Женя, эсĕ мана иккĕмĕш хут сывалма пулăшатăн. Эсĕ...

Унăн куçĕсем каччă куçĕсен ăшне путрĕç. Женя та çак асамлă куçсенчен пытанмарĕ, çăтса ярасла та шăтарасла пăхрĕ. Икĕ çамрăкăн ӳт — пĕвĕтăрăх ăшă та чуна кăтăклакан хумсем чупма пуçларĕç. Хĕр чăтаймарĕ, каччă мăйĕнчен çакăнса хăйĕн çунса тăракан тутисене вĕсене чăтаймасăр кĕтсе тăракан тепĕр тутасем патнелле çывхартрĕ. Юн пусăмĕ хăпарса кайнă каччăн чĕри халь-халь ирĕке тухасла тапма тытăнчĕ. Пĕр-пĕрне ăнланса илнĕ икĕ чун савăшу туйăмĕсен вăййи пуçланасса сиссе чаршав хыçĕнчи вырăн патнелле çывхарчĕ. Женя хĕре чуптăва-чуптăва салтăнтарма тытăнчĕ, хăй те амăшĕ çуратнă тумпа çеç тăрса юлчĕ.

— Таня, ан чĕтре, ан хăра. Эпĕ сана сывпуллашу каçĕнче пĕрре курсах юратса пăрахрăм. Тархасласа ыйтатăп: ан хăвала, юрат мана, сав. Эпĕ те ĕмĕрлĕхех санăн çеç пулма сăмах паратăп.

— Анчах... Женя, эпĕ арçын курман хĕр вĕт-ха. Чыс, хĕр чысĕ тенине мĕнле ăнланмалла? Тен, кăштах тăхтаса тăрăпăр. Эпĕ те сана юратса пăрахрăм. Сан çумăнта пулса çеç юрату мĕн иккенне ăнланса илтĕм.

— Чунăм, хĕр чысĕ тени вăл — авалхи ăнлав. Хĕр чысĕпе качча каякансем халĕ çукпа пĕрех. Ĕнен эс мана, санăн чысу маншăн парне пултăр. Ĕмĕрлĕхех. Юрататăп сана, юрататăп.

Таня çак сăмахсене илтсен урăх ним те чĕнмерĕ. Каччă тутисене шыраса тупса антăхса кайсах чуптума тытăнчĕ.

Çак каçран Таня Ивановапа Евгений Огнев пĕр-пĕрне тутанса пăхнă савнисем пулса тăчĕç.

Çапла майпах кĕрхи кунсем, унтан хĕл кунĕсем иртсе пычĕç.

Çуркунне иртсе çу кунĕсем пуçланчĕç. Çамрăксен театрĕ çуллахи гастроле кайма хатĕрленчĕ. Паян-ыран театр сезонĕ хупăнмалла тенĕ чухне Таня йывăр çын пулса тăнине туйса илчĕ. «Турăçăм, эпĕ... эпĕ... Манăн хырăмра çĕнĕ чун тĕвĕленнĕ. Эпир вара халиччен тин çеç юратса пăрахнă савнисем пек пурăнатпăр. Вăхăта тăсмасăрах кун çинчен Женьăна пĕлтермелле. Гастроле тухса кайиччен пирĕн хушăмăрти хутшăнусене саккун тăрăх çирĕплетмелле. Туй тумалла», — пăшăрханма пуçларĕ вăл.

Женьăпа Таня каçхине часах тĕл пулаймаççĕ. Спектакльсем пĕр вунă сехет тĕлнелле çеç вĕçленеççĕ. Ĕçре çакăн пек çивĕч ыйтăва сӳтсе явма вырăнлă та мар. Çавăнпа та хĕр хăй ача амăшĕ пулассине килĕнчех пĕлтерме шут тытрĕ. Тутлă апат-çимĕç пĕçерсе хатĕрлерĕ, шампански эрех туянчĕ.

— Мĕн, паян уяв-им? Сĕтел çине Çĕнĕ çул каçĕнчи пекех хатĕрленĕ. Кала хăвăртрах, чунăм, чăтса тăма пултараймастăп, — терĕ Женя кĕнĕ — кĕменех Таньăна ыталаса чуптуса илнĕ хыççăн.

— Ан васка. Васкакан суккăр пулнă теççĕ. Малтан шампански кĕленчине уç, хăнала, — терĕ Таня савăнăçлăн куçĕсене вылятса. Хăйĕн вара пăшăрханнипе чунĕ шăнса чĕтрерĕ.

— Ну, кĕтетĕп, — терĕ Женя эрех черккине пушатсан.

— Женя, савнийĕм, пĕртен-пĕр юратнă чунăм. Ан пăшăрхан, ку савăнăçлă хыпар çеç. Эпĕ... Ача амăшĕ пулма хатĕрленетĕп.

Женя çак сăмахсене илтсен кулам пекки турĕ — кулаймарĕ, мĕн-тĕр каласшăнччĕ — калаймарĕ.

— Мĕн, савăннипе чĕлхӳне çăтса ятăн-и? Мĕншĕн чĕнместĕн? — çине тăрсах калаçрĕ Таня.

— Эпĕ... Нимĕн те ăнланаймарăм-ха. Мĕнле капла? Эпĕ санпа савни пулса пĕр çулталăк та пурăнман вĕт-ха. Çамрăк чухне савăнса юлмалла. Ача-пăча ӳстересси — малашнехи тĕллев. Шӳт тăватăн пулмалла эс, Таня?

— Çакăн çинчен шӳт туса калаçма юрать-и вара, Женя? Эпĕ сана чăннине калатăп. Пирĕн часах ача çуралать. Çавăнпа та эсĕ гастроле тухса кайиччен пирĕн çырăнмалла тата туй хăçан тумаллине палăртмалла.

Женя сĕтел хушшинчен тухса каллĕ-маллĕ утма пуçларĕ. Иртĕнсе çеç туртакан çын пирус тивертсе ячĕ.

— Пулма пултараймасть! Çук! Эпĕ килĕшместĕп. Пире ашшĕ-амăшĕ пулма иртерех-ха! — кăшкăрсах калаçрĕ вăл. — Итле-ха, чунăм, санăн чĕрӳ айĕнчи чун пурнăçне татма тӳр килет. ЬГранах пульницана илсе каятăп, — терĕ пăшăрханса ӳкнĕ Женя.

Таня çак хыпара савнийĕ шăртланса кĕтсе илессе шанманччĕ. «Мĕнле-ха капла ĕмĕр-ĕмĕр юратса пурăнма тупа тăвакан çын çакăн пек савăнăçлă хыпара хирĕçӳллĕн кĕтсе илме пултарать? Эпĕ ăна хамăн чыса парнелесе йăнăшрăм-ши вара? Мĕн туса хутăм-ха?» — шухăшлама тытăнчĕ хĕр лăпланма шухăшламан та Женя çине пăхса ларса.

— Женя, эсĕ мĕн калаçатăн? Пулас тĕпренчĕке вартан кăларса пăрахни сана хамăн чĕререн кăларса пăрахниех пулать. Ăнлан, вăл — эпир пĕр-пĕринпе килĕшсе татăлнă юратăвăн çимĕçĕ. Пирĕн савăнăç. Пирĕн юн. Пирĕн чун, — тарăхсах калаçрĕ Таня.

— Эпĕ ача пĕлтерĕшне ăнланатăп. Анчах та килĕшместĕп, паянхи кун пирĕншĕн ача-пăча чăрмав çеç пулĕ. Эпир çамрăк-ха, пурăнса та курман. Таня, ăнланма тăрăш-ха, кирлĕ мар пире ача! Çитменнине, эпĕ çывăх вăхăтрах авланма тĕллев те лартман, шухăшламан та, ĕмĕтленмен те. Санăн ыранах пульницана кайма тӳр килет, тин çеç тĕвĕленнĕ чуна тĕп тумаллах. Килĕшместĕн пулсан — хăвăн ирĕкӳ. Эпĕ мĕн калассине каларăм, — терĕ те Женя сывпуллашмасăрах пӳлĕмрен тухса кайрĕ.

Таня çак сăмахсене илтсен, Женя пӳлĕм алăкне хупмасăрах тухса кайсан пĕр вăхăт хушши чулланса ларчĕ. Алăк хупма кайма тесе утнă самантра унăн пуçĕ çаврăнса кайрĕ, аллисемпе хырăм тĕлĕнчен ярса тытрĕ те урайне йăванчĕ...

Хĕр тăна кĕчĕ. Çие юлнă хĕрарăм чирĕ иртсе кайрĕ. Вăл васкамасăр тăчĕ те алăка хупса питĕрсе илчĕ. Сĕтел çинчи чашăк-тирĕке пуçтармасăрах, салтăнмасăрах, çутта сӳнтерсе вырăн çине кĕрсе выртрĕ. Хăйĕн килĕнчи пĕртен-пĕр «юлташне» — минтере ыталаса илсе ĕсĕкле-ĕсĕкле йĕметытăнчĕ.



 IV. Ирĕксĕрлесе телейлĕ пулаймăн 


Сăпас — православи тĕнне ĕненекенсен кĕркуннехи пысăк уяв. Лапракас халăхĕ çак праçнике кĕтсе илме икĕ-виçĕ эрне маларах тытăнать: килĕ-çурчĕсене çуса тасатать, тирпейлет, ĕçкĕ-çике хатĕрленет...

Юлия Никитична эрне маларах сăра туса пăр хунă нӳхрепе антарса лартрĕ. Коля ратне-хурăнташĕсене туй пуласси çинчен вунă кун малтан пĕлтерсе çӳрерĕ. Район универмагне кайса хура костюм, шурă кĕпе тата кăвак галстук туянчĕ. Пулас мăшăрĕпе хăй валли ылтăн çĕрĕсем илме те район центрнех кайрĕ. Çырăннă чухне вĕсен çĕрĕсем çукчĕ-ха.

Зина ашшĕ-амăшĕ пурăнакан района вĕсем пĕрле кайса килчĕç, туя йыхрав хучĕсем валеçрĕç. Хĕр енчен пĕр çирĕме яхăн хăна пуçтарăнмалла.

«Родина» колхоз правленийĕ Сидоровсене туй тума ялти столовăя пачĕ, апат-çимĕçпе те пулăшрĕ. Ял клубĕнчи аудиоаппаратурăна туй пулнă çĕре куçарчĕç. Пĕтĕм ял туя хатĕрленчĕ. Ара, Лапракасăн чи сатур каччи авланать мар-и?

Столовăй тăррине улăхтарса лартнă динамиксенчен савăнăçлă кĕвĕ янăрать. Туй халăхĕ каланă вăхăта пуçтарăнса çитрĕ темелле. Хĕр енчисене кĕтеççĕ. Вĕсем автобуспа килмелле. Зина, паллах, вĕсемпе.

— Килеççĕ! Килеççĕ! — янăраса кайрĕ ача-пăча сасси. Аякран автобус çывхарса килни курăнчĕ. Каччă енчи туй халăхĕ çăкăр-тăварпа, эрех — сăрапа вĕсене кĕтме пӳрт умне тухрĕ. Чăвашсен авалхи йăли-йĕркипе хĕрне илме каччă енчисем каймалла. Зина ашшĕ-амăшĕ инçетри районта пурăннипе тата хăй те çак ялтах ĕçленипе туйне пĕр çĕрте çеç — Лапракасра туса ирттерме калаçса татăлнăччĕ.

Автобус столовăй умне çитсе чарăнчĕ. Алăкне уçма васкамаççĕ-ха. Автобус чӳречинчен пĕр çамрăк хĕрарăм пуçĕ курăнса кайрĕ.

— Капла та туй йĕркине пăсрăмăр. Хĕре хамăрах илсе килсе патăмăр. Аçта-ха çĕнĕ кĕрӳ? Хĕре сутăн илме укçа хатĕрлесе хунă-и вăл?

Ылтăнлат хĕр енчисене, атту автобус алăкне уçмасăрах пулас мăшăрна каялла илсе каятпăр!

Коля малтанах хатĕрлесе хунă вак укçине автобус чӳречинчен шалалла сирпĕтрĕ. Тинех автобус алăкĕ уçăлчĕ. Картлашка çине Зина, чăн — чăн пирĕшти евĕр тумланнăскер, анса тăчĕ. Коля ăна йăтса илчĕ. Çамрăк мăшăр столовăй алăкĕ патнелле çывхарса пычĕ. Каччă енчисем тин çеç килсе çитнĕ хăнасене эрех-сăрапа сăйлама тытăнчĕç. Майĕпен-майĕпен икĕ енчисем те сĕтел хушшине кĕрсе ларса вырнаçрĕç. Тахçантанпа кĕтнĕ ĕçкĕ-çикĕ пуçланчĕ.

Лапракасра çĕпĕ çемье чăмăртанчĕ. Зина халĕ Кольăсен килĕнче пурăнать. Унăн хваттерне тин çеç пединститутран вĕренсе тухнă пĕр учителе вырнаçтарчĕç. Авланман каччă. Историк.

Колхозра кĕрхи ĕçсем пуçланчĕç. Коля килте питĕ сайра пулать, çывăрма кăна таврăнать темелле. Зинăпа Юлия Никитична хăйсен ĕçĕсене çӳреççĕ.

Мĕнле пурăнать-ха çамрăк мăшăр? Мĕнле туйăмсемпе Кольăпа Зина çĕнĕ пурнăçа пырса кĕчĕç? Мĕн кулянтарать, мĕн савăнтарать? Зина тахçантанпах ĕмĕтленсе пурăнакан тĕллевĕ пурнăçланчĕ. Вăл халĕ Коля Сидоровăн саккунлă мăшăрĕ пулса тăчĕ. Юратать ăна, савăнса пурăнать. Пăянамăшпе те вăл пирвайхи кунсенчех килĕштерсе, пĕр-пĕрне ăнланса пурăнма тытăнчĕ. Юлия Никитична та кинĕ лайăх çын пулнипе савăнать. Коля вара? Коля хăй кăна пĕлет, туять, ăнланатьçĕнĕ пурнăçăн пĕлтерĕшне. Юратнă çыннипе, пирвайхи юратăвĕпе пурнăçа пуçласа ярайманнине, мĕнле куляннине çамрăк арçын чĕри çеç чăтма пултарать. Анчах... хăçанччен? Хăçанччен чăн-чăн пурнăçра, сцена çинчи артист пек, упăшка пулса пурăнмалла е вылямалла? Никам та пĕлмест, Коля хăй те. Вăл чăн-чăн арçын хăйĕн сăмахне тытма пĕлнине çеç аван пĕлет. Зина ăна ирĕксĕрлесе качча тухман. Коля хăй чĕннипе унăн пулса тăнă. Çавăнпа та, ваттисем каларăшле, пăттуна пĕçертĕн пулсан — хăвах çи. Коля паянхи кунччен, хăй суйласа илнĕ пурнăç пăттине тутанса пурăнать.

Кĕрхи ĕçсем вĕçленнĕ хыççăн колхоз правленийĕ механизаторсемпе шоферсен кану каçне ирттерчĕ. Хастар ĕçлекенсене премисем парса чысларĕ. Кольăна та парне тивĕçрĕ — алăпа йăтса çӳремелли пĕчĕк телевизор. Аванах ӳсĕр таврăнчĕ килне парне илме тивĕçлĕ пулнă çамрăк тракторист. Калаçать, кулать... Амăшĕпе мăшăрĕ тĕлĕннипе çăварĕсене карсах пăрахрĕç. Çак каç Кольăпа Зина хушшинче хирĕçӳ пулса иртрĕ. Пĕрремĕш хирĕçӳ.

Çамрăк мăшăр апатлансан-майлансан çывăрма выртрĕ. Коля выртсанах çывăрса кайрĕ. Зина кăна мăшăрĕ ытла ир çывăрса кайнăшăн хĕрарăмла кăмăлсăрланса выртрĕ. Ара, Коля, уйрăмах пĕр-ик черкке ĕçсен, Зинăна ытларах юратма пуçлатчĕ. Паян вара...

Выртсан-выртсан Зина Коля енне çурăмĕпе çаврăнчĕ те тĕлĕрсе кайрĕ. Тахăш самантран вăл кăкăрне Коля аллисем ачашланипе вăранса кайрĕ. Хирĕçлемерĕ. Месерле çаврăнса выртрĕ...

Савăшу вăййи вĕçленес умĕн Коля, ыйхăран йăлтах вăранманскер, калаçма пуçларĕ.

— Таня... Чунăм... Савнийĕм... — пăшăлтатрĕ вăл.

Зинăна çак сăмахсене илтсен вĕри шывпа сапнăнах туйăнса кайрĕ. Пĕтĕм вăйне пухрĕ те мăшăрне хăй çинчен сирсе тĕртсе ячĕ. Коля кравать çинчен çĕре персе анчĕ.

— Ав мĕнле иккен, манпа çывăратăн, чунупа Таньăна ыталатăн, унпа пурăнатăн! — вĕрерĕ Зина çиллине ниçта хураймасăр.

Коля та вăранса кайрĕ.

— Эсĕ мĕн, ухмаха тухрăн-им? Мĕн хăтланатăн? — теме çеç пĕлчĕ вăл.

— Тухса вырт пăлтăра. Ытала хăвăн савнине тĕлĕкӳнте, — терĕ те Зина тепĕр май çаврăнса выртрĕ.

Коля пăлтăра тухса выртрĕ.

Çакăн хыççăн Сидоровсен çемйинче çанталăк пăсăлма пуçларĕ. Кольăна та, Зинăна та çакăн пек пурнăç йăлăхтара пуçларĕ.

Пĕррехинче Коля ĕçрен таврăннă çĕре Зина ĕçĕнчен çитсе ĕлкĕреймерĕ. Коля чĕри аван мара сиссе кăкăрĕнчен сиксе тухаслах тапма пуçларĕ. Вăл çăвăнмасăрах, тумне улăштармасăрах библиотекăна тухса утрĕ. Алăкне тĕртсе пăхрĕ. Уçăлмасть. Шалтан питĕрсе илнĕ. Чӳречерен кайса пăхрĕ те... Икĕ сĕтеле çума-çумăн лартнă та... вĕсем çинче Зинăпа палламан арçын...

Коля çĕр çинче выртакан чул татăкне илсе чӳрече еннелле вăркăнтарчĕ. Чăнкăр-р-р! турĕ библиотека кантăкĕ. Вăл урăх чӳречерен шаккамарĕ, алăкран та. Çул айккипе выртакан тăпра кумккисене тапа — тапа килнелле уттарчĕ.

Пĕр уйăха яхăнах калаçмарĕ вăл килтисемпе. Ĕçе каять, ĕçрен килет... Зина çĕнĕ учительпе çыхланса кайни çинчен ялта сас-хура тухрĕ.

— Кала, тĕрĕссине кала, ял халăхĕ сирĕн çинчен пĕлсе калаçать-и? — тесе ыйтрĕ пĕррехинче Коля мăшăрĕнчен. Хăй куçĕпе мĕн курнине вăл каламарĕ-ха.

— Суяççĕ. Пире хирĕçтерессишĕн калаçаççĕ. Эпир Борис Иванович — па тус-юлташсем çеç. Вăл библиотекăна кĕнекесем илме çӳрет, — хыпăнса ӳксех калаçрĕ Зина, — Пĕлетĕн-и, чунăм, манăн сан валли ырă хыпар пур. Эпĕ кĕçех ача амăшĕ, эсĕ ача ашшĕ пулатпăр. Пирĕн ача çуралать, Коля!

Коля çак хыпара илтсен шăлне çыртрĕ, аллисене чăмăртарĕ, анчах Зина çине кăшкăрмарĕ...

Çуркунне çитрĕ. Çут çанталăк чĕрĕлме пуçларĕ. Кăнтăр енчен вĕçен кайăксем ăшă кунсем илсе килчĕç. Хĕртсе хĕвел пăхать. Часах колхозниксем çуракине тухмалла. Механизаторсем хăйсен техникине юсаса пĕтернĕ ĕнтĕ. Кольăн ыран мăшăрне çуратмалли пульницаран илсе килмелле. Коля ывăл ача çуралнипе савăнать те, хурланать те. Савăнать — атте пулса тăнăшăн, кулянать — ача амăшĕ Зина пулнăшăн. «Тен, ача амăшĕ пулнă хыççăн кăштах ăс кĕрĕ, улшăнĕ. Ачана амăшĕ кирлĕ вĕт-ха. Юрĕ, эпĕ чăтса пурăнăп, çын мĕн калаçнине те çăтса ярăп. Иван тĕпренчĕкĕм çеç телейлĕ ӳстĕрччĕ», — тесе ĕмĕтленчĕ Коля.

Юлия Никитичиа çемьере "çĕнĕ кайăк" çуралнăшăн чунтан хĕпĕртерĕ. Ывăлĕн шăпи çапла пулнăран кулянчĕ, анчах хăй туйăмĕсене çамрăксем патне илсе çитермерĕ. Вăл яланах аван тăвассишĕн тăрăшать. Тепри пулсан çакăн пек алхасса пурăнакан кинне тахçанах хăй вырăнне лартнă пулĕччĕ. «Хутшăнмастăп. Хăйсем пĕлсе пурăнччăр. Иван мăнукăм, тен, иккĕшне те тĕрĕс çул çине тăма çул уçĕ», — шухăшларĕ Коля амăшĕ.

Ача çуратма паракан отпуск вĕçленсенех Зина ĕçе тухрĕ. Килте ларса йăлăхтарсах çитерчĕ ăна. Çитменнине, çемьере пурнăç та йĕркеленсе пĕтмен. Хăçан майлашса пĕтесси паллă мар. Çук. Вĕсем халĕ Кольăпа хирĕçмеççĕ, тавлашмаççĕ, анчах вĕсен пĕр-пĕрин хушшинчи туйăмĕсем тахçанах сивĕннĕ ĕнтĕ. Çывăрма та уйрăм çывăраççĕ, арçынпа хĕрарăм хушшинчи хутшăнусем хăçан пулнине те манса кайнă. Пĕчĕк Иван çеç Сидоровсене пĕр çемьере пĕрлештерсе пурăнать.

Шăрăх та типĕ çу пуçланчĕ. Лапракассем кăçал çумăр çунине курман-ха: çуркунне те, халĕ те. Тата пĕр-ик эрне çакăн пек уяр та типĕ çанталăк тăрсан ял ĕçченĕсем тырă-пулăсăр юлма пултараççĕ.

Зина паян ĕçе Иванпа кайрĕ. Утать, чупать, чĕвĕлтетет пĕчĕк ывăлĕ. Кĕçех икĕ çул тулать вăл çуралнăранпа. Менелник пекки те тăвасшăн калаçать асламăшĕ, ашшĕпе амăшĕ тăкакланасшăн пулмасан та. Тăкакланнинче çеç-ши вара сăлтавĕ? Паллах, çук — чун-чĕре пăр айне юлнинче...

Ялта çĕнĕ вĕренӳ çулĕ пуçланчĕ. Библиотекăна çӳрекенсен йышĕ те нумайланса пырать. Зина паян ачине çуратнăранпа Борис Иванович историкпа пĕрремĕш хут тĕл пулчĕ. Вăл кăçал та Лапракасри вăтам шкултах ĕçлеме килĕшнĕ иккен. Авланман.

— Сывă-и, Зинаида Георгиевна? Мĕнле халсем? О-о-о, Иван та каччă пулнă иккен! — терĕ те ачана шоколадлă канфет тыттарчĕ.

— Тавтапуç, чиперех-ха, — терĕ хĕрарăм.

— Ыран канмалли кун, вăрманти кӳлĕ хĕррине уçăлма каясси çинчен мĕн шутлатăр, Зиночка, — терĕ учитель.

Хĕрарăм малтанах татăклăн нимех те калаймарĕ, пăянамăшĕ ыран ĕçе тухманнине тата Коля район центрне кайма пулнине шута илсен — килĕшрĕ.

Тепĕр кунĕ пĕр-пĕринпе тĕл пулма килĕшсе татăлнă Борис Ивано — вичпа Зина кӳлĕ хĕррине пĕр вăхăтрах пырса çитрĕç.

— Аран хăтăлтăм пăянамран. Ăçта каян та, ăçта каян. Библиотекăра вулавçăсен конференцине ирттертпĕр тесе тухса килтĕм вара, — терĕ хĕрарăм учитель куçĕсем çине тирĕнсе.

Борис Иванович курăк çине сĕтел çитти сарса хучĕ. Апат-çимĕç тата пĕр кĕленче ликер кăларчĕ.

— Хăçантанпа пĕр-пĕрне курман, калаçман! Мĕнле пурăнатăн, Зина?

— Пурăнатпăр, çынна курăнатпăр. Мĕн пурăнни ĕнтĕ унта? Тĕлĕкĕнче те хăйĕн пĕрремĕш юратăвĕпе аташса выртать. Çук. Эпĕ ăна айăпламастăп. Хамах айăплă. Пĕлсе тăрсах хама юратман çынна, унăн хуйхипе усă курса. качча кайрăм. Телейлĕ пулăп тенĕ-ши? Çапăçмасть вăл, хĕнемест те.

— Пирĕн хушăмăрти вăрттăи юратăва пĕлсен те пӳрнипе те тĕкĕнмерĕ. Чăтать. Хăй сăмахĕ çине тăрать. Халĕ вара ывăлĕшĕн, ăна ашшĕсĕр тăратса хăварасран хăраса чăтса пурăнать.

Учитель черккесене тултарчĕ.

— Атя-ха, Зина, малашнехи пурнăçшăн, сывлăхшăн ĕçер. Тен, пирĕн хушăмăрта çĕнĕ пурнăç тĕвви тĕвĕленĕ?

...Нумайччен калаçрĕç пĕр-пĕрне тунсăхласа çитнĕ учительпе пурнăç капкăнне çакланнă хĕрарăм. Ĕнтĕ кĕленчери эрех те ĕçсе пĕтрĕ. Зина самаях хĕрĕнкеленчĕ. Кулас мар тенĕ çĕртен кулчĕ, кулас вăхăтра — йĕчĕ... Каччă шыва кĕме шут тытрĕ. Салтăнса пăрахрĕ те кӳлле шапа пек чăмпăлт турĕ.

— Зина! — кăшкăрчĕ Борис Иванович кӳлĕ варринчен. — Кил ман пата, иш, шывĕ ăшă, кĕркуннехи шыв пулсан та. Килне те урă пуçпах таврăнăн, — хистесе чĕнчĕ вăл шыва кĕме.

Зина нумай кĕттерсе тăмарĕ, салтăнмасăрах шыва сикрĕ. Вăл аван ишет, çамрăк чухне ăмăртусене те хутшăннă. Çавна пĕлсе учитель тата шаларах ишме тытăнчĕ.

— Хăваласа çит мана!..



 V. Тăрансан пыл та йӳçĕ тутă калать 


Женя Таньăпа хирĕçсе тухса кайнă хыççăн тепĕр кун Жорăпа тата Димăпа тĕл пулчĕ.

— Итлĕр те астуса юлăр — Таня кĕçех ача çуратмалла. Ĕнер пĕлтерчĕ. Пирĕн хушăра пысăк калаçу пулчĕ. Манăн унпа урăх тĕл пулмалла мар. Сире хитре хĕр, хваттер тупса патăм. Малалли ĕç сирĕн çине куçать. Эпĕ гастрольте пулнă вăхăтра эсир Таньăна хăвăр енне çавăрмалла тата çуралас ачана çутă кун кăтартмалла мар. Анлантăр-и?

— Анлантăмăр, босс...

Каçпа Таня патне икĕ каччă пырса кĕчĕç.

— Ырă каç пултăр, Таня, — терĕ Жора хĕре чечек çыххи тыттарса.

— Эсир хитреленсех пыратăр, — терĕ Дима хĕре аллинчен чуптуса. — Палласа илтĕр-и?

— Паллатăп. Эпĕ пĕрре курнă çынна нумайлăха астуса юлатăп. Иртĕр. Салтăнăр. Килти пек пулăр. Эсир ман пата пĕлнĕ пекех килтĕр. Эпĕ пĕр-пĕччен... — каласа пĕтереймесĕрех йĕрсе ячĕ хĕр.

— Кун пек юрамасть. Сирĕн пек хитре хĕрупраçа йĕни сиенлĕ. Ну, мĕн пулчĕ? Эпир Сире итлеме тата пулăшма яланах хатĕр, — тĕпчерĕ Жора.

Таня хăйĕн хуйхи-суйхисене каччăсене каласа пачĕ. Лешсем тĕлĕннĕ пек пулса итлесе ларчĕç. Женьăна «вăрçрĕç». Хĕре лăплантарчĕç. Дима сĕтел çине коньяк кĕленчи кăларса лартрĕ. Вĕсем ĕçмеллипе пĕрле çырткаламаллине те туяннă. Таня сĕтел çине тин çеç ăшаланă пулă пырса лартрĕ. Холодильникран лимонад кăларчĕ.

— Эсир килни питĕ аван пулчĕ-ха, йĕре-йĕре чирлесех кайнăччĕ, — терĕ хĕр.

— Пурте йĕркеллĕ пулĕ. Пĕрер черкке коньяк ĕçсе юнсене шĕветер — ха, — тесе Жора тултарнă черккесене ĕçме сĕнчĕ.

Хуйхăра-хуйхăра вăйран кайнă Таня эрех ĕçнĕ хыççăн вĕриленсе кайрĕ, кăштах вăй кĕнĕ пек те туйăнчĕ ăна. Апатне те çирĕ.

— Мĕнле пурăнмалла? Мĕн тумалла? Ăçта каймалла? — ыйту çине ыйту пачĕ Таня.

— Эпир, паллах, Сирĕншĕн Женя юлташĕсем çеç.Урăх никам та мар, — калаçма тытăнчĕ Дима. — Харпăр пурнăçа та сĕкĕнсе кĕресшĕн тăрăшмастпăр. Çапах та... Таня, Эсир питĕ çамрăк-ха, пурнăç вăрттăнлăхĕсене те пĕлсех çитмен. Сирĕн малашнехи пурнăç çинчен шухăшламалла. Ача вырăнне ача пулать, хальлĕхе Сирĕн унран хăтăлмалла.

— Тĕрĕсне калать Дима, — терĕ калаçăва хутшăнса Жора. — Эпир сана тухтăрсем патне илсе кайăпăр, тăкакĕсемшĕн те хамăрах тӳлĕпĕр, малашне те пулăшсах тăрăпăр. Таня, кофе пур-и Сирĕн? Тархасшăн, пĕрер курка вĕретсе параймăр-ши?

— Паллах, вĕретсе паратăп. Эсир çийĕр, ĕçĕр. Эпĕ халех, — терĕ те хĕр кухньăна васкарĕ.

— Дима, вăл самаях хĕрĕнкĕленчĕ. Кăлар леш им-çамне, хутăштар коньякпа, — васкатсах хистерĕ Жора юлташне.

Дима кейсран малтанах хатĕрлесе хунă пĕчĕкçĕ им-çам пакетне кăларчĕ те хĕр черккине шап-шурă порошок силлерĕ.

Кухньăран Таня таврăнчĕ. Пĕчĕк чашкăсемпе кофе илсе килчĕ.

— Кофе умĕн тата пĕрер черкке ĕçсен аван пулĕччĕ, — терĕ Дима.

— Мана çитет пулĕ. Эсир, арçынсем, ĕçĕр.

— Çук, тепĕр черкке ĕçсе памасан эпир кӳренме пултаратпăр, — терĕç каччăсем пĕр харăсах.

Таня ку черккене те ĕçсе ячĕ...

Урăх хĕр нимен те астумасть. Ирхине вăл хăй вырăнĕ çинчех вăранса кайрĕ. Анчах... амăшĕ çуратнă тумĕпе.

Душран çăвăнса тухсан сĕтел çинче укçа çыххи тата çыру выртнине асăрхарĕ.

"Таня, тавтапуç Сире пирĕнпе пĕрле ĕçсе çинĕшĕн тата пире савнăшăн. Каçарăр, Эсир çывăрса кайрăр та, сывпуллашмасăрах тухса кайма тӳр килчĕ. Укçине кивçенле паратпăр, ĕçлесе илсен парса татăр-ха. Хатĕрленĕр, ыран Сире пульницана илсе каятпăр", — тенĕ çыру çинче.

Таня каччăсем сĕннĕ пулăшăва хирĕç пулмарĕ. Ашшĕ-амăшĕнчен те хăрарĕ, намăсланчĕ. Урăхла ним тума та май çуккипе ачине пăрахрĕ.

Çак кунтан Таня театрта урăх ĕçлемерĕ. Жорăпа Дима çĕнĕ ĕç тупса пама пулчĕç. Вăл вĕсене халĕ çăлаканĕсем вырăнне хурса пурăнчĕ. Çитменнине... каччăсемпе вăл савăшу хутшăнăвĕнчете пулнă. Ирĕксĕрлесе мар, хăй ирĕкĕпе. Ытлашши ӳсĕр пулнипе, мĕн пулса иртнине астумасть пулин те. "Мĕн, халĕ нумайăшĕ çапла пурăнать. Укçа пулсан темĕн тума та пулать. Кассирăн ĕç укçи апатланма та çитмест. Мĕн вăл чыс? Ав, пĕр каçрах сутса ятăм ăна. Хальхи пурнăçра арçынсем те... Никама шанма çук. Ну, юрĕ, эпĕ те пурнăçа кăштах ăнланма тытăнтăм. Чăтăр, арçынсем! Таня сире ĕне сунă пек сума тытăнĕ", — хăйне хăй хавхалантарса шухăшларĕ хĕрарăм.

Тата тепĕр эрнерен Жорăпа Дима Таня патне икĕ хĕр тата тепĕр каччă илсе пычĕç. Савăшу каçĕнче халĕ виçĕ мăшăр пĕр-пĕрин партнерĕсемпе улшăнса алхасрĕç. Паллах, çак вăййа эрехпе пĕрле им-çам ĕçнĕ Таня та хутшăнчĕ. Çакăн пек тĕлпулусем Таня хваттерĕнче кун сиктерсе пулчĕç, Жорăпа Димăсăр пуçне вăййа хутшăнаканнисем çеç улшăнчĕç. Таня ир пуçласа каçчен ĕçлемесĕрех, килĕнчен ниçтатухмасăрах пысăк укçа аптарма тытăнчĕ. Тумланчĕ. Кăмăлне каякан апат-çимĕç çиме тытăнчĕ. Еçме тата туртма хăнăхрĕ.

Юлашки вăхăтра Таня кăштах пуçĕ ыратнипе тарăхма тытăнчĕ. Кун çинчен Жорăпа Димăна пĕлтерчĕ. Лешсене çакă кăна кирлĕ пулчĕ. Пуç ыратни коньякçине хайхи шурă порошока ярса ĕçнинчен килчĕ. Каччăсем хĕре ача пăрахтарнă тухтăр патне илсе кайрĕç. Вăл вĕсен ушкăнĕнче ĕçлекен çынах пулчĕ. Пĕрремĕш укол тунă хыççăн Таня çĕнĕрен çуралнăн туйрĕ: хăйпе хăй савăнчĕ, кулчĕ, юрларĕ. Эрех ĕçмесĕрех ӳсĕрĕлнĕ хĕр ушкăнла савăшу вăййисенете савăнăçпаххутшăнматытăнчĕ. Юлашкинчен вăтанми те пулса çитрĕ.

Таня нихçан хăтăлма май çук серепене çакланчĕ. Вăл халĕ уколсăр та, асмасăр та, эрех ĕçмесĕр те, пирус туртмасăр та пурăнаймарĕ. Евгений Огнев артист ертсе пыракан вăрттăн ĕçсем туса пыракан ушкăнăн чи активлă членĕ пулса тăчĕ. Женя хĕрпе пĕр çулталăка яхăн калаçмасăр, тĕл пулмасăр тăнă хыççăн пĕррехинче Жорăпа тата Димăпа пĕрле Таня патне пычĕ.

— Салам, саркайăк! Мĕнле пурăнатпăр? — вĕçкĕнленсе калаçрĕ вăл.

Таня хăйĕн юратăвĕ çак каччăсемпе пĕрле пырса кĕнипе тĕлĕнсе кайрĕ. Вăл Женьăна паянхи кунчченех юратса пурăннă пулин те хăйне çакăн пек намăс кăтартнăшăн пĕр вăхăтрах кураймарĕ те.

— Мĕн кирлĕ сана, ирсĕр! Икĕ питлĕ ылмашмăш! Жора, Дима! Хăваласа кăларса ярăр çак путсĕре ман хваттертен! — кăшкăрчĕ хĕр хĕрелсе кайсах.

— Ман хваттертен? — Итле, пикеçĕм, санăн кунта нимĕн те çук! — тавăрчĕ ăна хирĕç Женя.

Тавлашу малалла кĕрсе каясса сиссе Жора калаçăва çемçетме тăрăшрĕ.

— Чарăнăр. Таня, Женя пирĕн ушкăнăн пуçлăхĕ. Эпир хамăр ĕçсене вăл ертсе пынипе туса пыратпăр. Вăл халĕ театрта ĕçлемест. Ăçта ĕçленине санăн пĕлмесессĕн те юрать. Вăт çапла!

Таня çак сăмахсем хыççăн самантрах шăпланчĕ. Нимĕн пулман пекех сĕтел çине апат-çимĕç майлама тытăнчĕ...

Çакăн пек пăтрашăнура виçĕ çул сисĕнмесĕрех иртсе кайрĕ. Кĕçех Таня пурăнакан хваттер хуçисем те таврăнмалла. Виçĕ каччă тахçанах мĕн тумаллине палăртса хунă ĕнтĕ. Таньăна урăх хваттере куçарчĕç, пĕр карчăк патне. Ушкăнпа асмалли хватгер те шыраса тупрĕç. Кунсăр пуçне Таня халĕ клиентсем патне килĕсене пырса вĕсен ыйтăвĕсене тивĕçтерекен пукане пулеа тăчĕ. Жорăпа Дима çакăн пек пикесен евчисем пулса шутланчĕç. Хĕрсене машинăпа вĕсемех илсе çӳрерĕç. Таньăпа Женя халĕ час-часах тĕл пулаймаççĕ. Мĕншĕн тесен, ушкăн пуçлăхĕн тутанса пăхмалли çĕнĕ те çамрăкрах пирĕштисем чылай. Вăл мĕнле майпа хитре хĕрсен пуçĕсене çавăрма пултарнине Таня хăйпе пулса иртнĕ тĕслĕхрен аван пĕлет. «Вăт сана ырă кăмăллă каччă. Артист. Чăнах та, чăн-чăн артист!» — шухăшларĕ хĕр Женьăпа юлашкинчен тĕл пулнă хыççăн.

Пĕррехинче Таня тĕлне ватă, мăнтăр, ӳсĕр клиент çакланчĕ. Хитре те хăй кăмăлне каякан арçынсемпе çеç асма вĕренсе çитнĕ хĕр унпа çывăрма хирĕçлерĕ. Çакăнçинчен Жорăпа Дима Женя патне шăнкăравласа пĕлтерчĕç. Лешĕ хĕре ун патне илсе килме хушрĕ.

— Эсĕ ĕçре пулнине манса кайрăн-им? Эпир сана мĕншĕн тӳлесе тăратпăр? — терĕ пуçлăх хĕр çине куçĕсене тавăрса пăрахса.

— Женя, чунăм, тархасшăн çăлса хăвар çавăн пек клиентсенчен, — тархасласа ыйтрĕ Таня.

— Клиентсене эсир суйласа илмелле мар. Вĕсем хăйсем сире суйласа илеççĕ. Эсир вĕсен ыйтăвĕсене тивĕçтермелле! Кăмăлна каймасан — ялна кайса пурăн!

Женя хĕрпе урăх калаçса тăмарĕ. Урăх пӳлĕме кĕрсе кайрĕ. Кĕçĕр вара Таня ĕç укçисĕр тăрса юлчĕ. Ăна хваттерне леçсе хăварчĕç.

Ял тенĕрен, Таня унта кайкаласа килет. Вăл ашшĕпе-амăшĕн çаплипех пĕртен-пĕр юратнă хĕрĕ пулса шутланать. Шупашкарти пĕр пуян фирмăра «ĕçлет». Иван Петровичпа Мария Ивановна та хĕрĕ патне кайкаласа килеççĕ. Таня «чиперех» пурăннишĕн савăнаççĕ.

Мĕнле калаççĕ-ха ватăсем: «Çăмха сӳтĕлсен-сӳтĕлсен — сӳтĕлсе пĕтетех», — темеççĕ-и? Хальхи пурнăç та çавăн пекех — ыран мĕн пуласса та пĕлме май çук. Евгений Огнев ертсе пыракан ушкăн ĕçĕсем çинчен Республикăри Шалти ĕçсен министерстви интересленме тытăнчĕ. Пĕр уйăх хушшинче çак ушкăнăн ертӳçисене арестлерĕç. Следстви капкăнне Таня пеккисем те çакланчĕç. Часах суд пулчĕ. Евгений Огнева вунă çула, Жорăпа Димăна сакăр çула, тухтăра çичĕ çула, хĕр-пикесене икшер çула тĕрмене хупмалла турĕç. Таня пек наркомание ернисене ирĕксĕрлесе пульницасене вырнаçтарчĕç. Çăлкуçра пурăнакан Ивановсен çемйи хăйсен хĕрĕ следстви аллине çакланнине радио тăрăх пĕлтернинчен илтрĕ. Мария Ивановна чĕре чирĕпе чирлесе ӳкрĕ. Судсем тăрăх Иван Петрович çӳрерĕ. Ивановсен çемйинче мĕн пулса иртни çинчен ялта та калаçу çӳрерĕ. Уйрăмах шкулта Таньăна вĕрентнĕ учительсем пăшăрханчĕç, тĕлĕнчĕç те. Таня çак пăтăрмаха çакланма пултарнине хăшĕ-пĕрисем ĕненесшĕн те пулмарĕç.

Иван Петрович Шалти ĕçсен министерствинчи çывăх юлташĕ урлă Таньăна, пульницаран сипленсе тухсан, пĕр çулталăк хушши условно лармалла тутарттарма май шыраса тупрĕ.

Паян вĕсем хĕрĕ патне пульницана пычĕç. Таня ашшĕпе амăшне курсан вĕсен умне чĕркуçленсе ларчĕ.

— Каçар, аннеçĕм!.. Каçар, аттеçĕм!..

— Иван Петрович Таньăна çĕклесе илсе ура çине тăратрĕ.

— Хĕрĕм, мĕн хăтланатăн? Çынсем мĕн калĕç? Ав пурте пирĕн еннелле пăхаççĕ, — теме çеç пĕлчĕ. — Лăплан, хĕрĕм, — сăмах хушрĕ Мария Ивановна та, — пурнăç пĕтмен-ха, унăн вĕçĕ-хĕрри те çук, уйрăмах çамрăксемшĕн. Анчах пĕр кĕтмен çĕртен татăлма та пултарать. Ку вăл çынран хăйĕнчен килекен япала. Çакăн пек пурнăçа этем ывăл-хĕрĕ пĕлсех суйласа илет. Турра шĕкĕр, тĕрмене çакланмарăн.

— Таня, эпир сан пата лекци вулама килмен. Мĕн пулса иртни çинчен эсĕ сывалса тухсан тĕплĕнрех калаçăпăр. Сывалма çеç тăрăш. Сываласси веçех санран килет. Чăт. Тухтăрсем мĕн каланине итле, — терĕ Иван Петрович хĕрне пуçĕнчен шăлса.

Таня нимĕн те чĕнмерĕ, пит çăмартисем тăрăх юхакан вĕри куççульне çеç сăтăркаласа тăчĕ.



 VI. Пурнăç пиртен ыйтмасть 


Тата пĕр çул сисĕнмесĕрех иртсе кайрĕ. Таня пульницаран тухсан тăван ялне таврăнчĕ. Иван Петрович хĕрне хăй патне ĕçе вырнаçтарчĕ. Шупашкарта кассир пулса ĕçлесе курнă Таня колхоз правленийĕнче çак ĕçсене чиперех илсе пычĕ. Вăл ял çине тухса çӳремерĕ, клуба каймарĕ, ялти çамрăксемпе те хутшăнмарĕ. Хĕре хăй çине куран-тăран пӳрнипе тăсса кăтартнăн туйăнчĕ. Намăсланчĕ. Нушаланчĕ...

— Атте, — терĕ пĕррехинче Таня ирхи апат вăхăтĕнче, — эпĕ урăх çăмарта ăшĕнче пурăннă пек пурăнаймастăп. Часах ухмаха еретĕп пулмалла. Тĕлĕксенче те иртнĕ пурнăçпа нушаланатăп. Леçсе яр мана, тархасшăн, Шупашкара.

— Шупашкара? Ара, унта сана пурăнма тата йывăртарах пулать, хĕрĕм. Малтанхи юлташусемпе тĕл пулас пулсан? — ашшĕнчен маларах сăмах хушрĕ амăшĕ.

— Çук, вĕсем пурте тĕрмере лараççĕ. Çитменнине, эпĕ сывалса çитнĕ çын, пурнăç мĕн иккенне те аван тутанса пăхрăм. Атте, тархасшăн.

— Хĕрĕм, тен, пĕр-икĕ çул ялтах пурăнăн?

— Çук, атте, ман çине кунта вăрă-хурах, аскăн хĕрарăм çине пăхнă пек пăхаççĕ. Чăтаймастăп эпĕ çакăн пек пурнăçа, — тарăхсах калаçрĕ Таня.

Ашшĕпе амăшĕ çывăрма выртсан хĕрĕн малашнехи пурнăçĕ çинчен нумайччен калаçса выртрĕç. Хĕрĕ асапланнине те пĕлеççĕ, ăна ăнланаççĕ те. Анчах каллех хулана кăларса яма хăраççĕ.

Канмалли кун Иван Петрович Шупашкара кайса килчĕ. Шалти ĕçсен министерствинче ĕçлекен юлташĕпе тĕл пулчĕ. Лешĕ ăна Таня валли ĕç тупса пама шантарчĕ.

— Хĕрĕм, — терĕ вăл хуларан таврăнсанах, — çитес канмалли кун Шупашкара каятпăр. Исай Сергеевич сана министерствăра ĕç тупса паратăп терĕ...

Таня Шупашкара куçрĕ. Шалти ĕçсен министерствин вăрттăн пайĕнче çыру ĕçĕсене йĕркелесе пыракан пулса ĕçлеме тытăнчĕ...

Коля Сидоровăн ывăлĕ тăватă çулта ĕнтĕ. Сăн-пуçĕпе — каснă лартнă ашшĕ. Питĕ ăслă калаçать. Тирпейлĕ. Коля хăйне шанса панă тракторпах ĕçлет. Механизаторсенчен чи хастарри. Юлия Никитична та чиперех, сывлăхпа пурăнать. Ĕçе çӳрет. Пĕчĕк Ивана ирсерен колхозăн ача пахчине леçеççĕ. Сидоровсем кăçал çĕнĕ çурт туса лартрĕç. Çӳллĕ, икĕ хутлă, кермен пекех. Çакăн пек пысăк çурта туса лартма колхоз правленийĕ кивçен, вунă çул хушшинче тӳлесе татмалла, укçа пачĕ.

Коля Таньăпа мĕн пулса иртни çинчен Çăлкуçра пурăнакан пĕр трактористран илтрĕ. Хурланчĕ, паллах. Çилленчĕ те, вăрçрĕ те... Анчах юрату туйăмĕсене, ĕмĕрлĕхех чĕрине вырнаçса юлнăскерсене, кăклаймарĕ. Таня яла таврăннине илтсен унпа тĕл пулса калаçасшăнччĕ, анчах хĕр чĕрине çунтарас килмерĕ, шеллерĕ.

Иван пилĕк çул тултарнă çĕре Сидоровсем менелник турĕç. Коля ывăлне çĕнĕ костюм тата виçĕ кустăрмаллă велосипед илсе пачĕ. Вĕсем Иванпа пĕрле кӳлĕ хĕррине кайса уçăлса çӳрерĕç. Зина вилтăпри çине чĕрĕ чечексем кайса хучĕç.

— Ывăлăм, санăн аннӳ çакăнта çывăрать, — терĕ Коля.

— Атте, вăл хăçан çывăрса тăранать? Хăçан киле таврăнать? — чĕвĕлтетрĕ пурнăçри пур пулăмсене те ăнланайман ывăлĕ.

Коля нимĕн те чĕнмерĕ, Ивана аллинчен тытса ялалла утрĕ.

...Çĕнĕ çул умĕн Коля Шупашкара кайса килме шухăш тытрĕ. Вăл тахçантанпах ĕнтĕ хулара пулман. Туянмаллисем те чылаях тупăнчĕç. Вĕсен çывăх тăванĕсемех çук унта, хăйсен ялĕнчен куçса кайнă пĕлĕшĕсемсĕр пуçне. Çĕр выртма хăна çуртĕнче те пулать. Автобуспа каяс пулсан икĕ сехет çурăрах çитме пулать тĕп хулана. Пирвайхи рейспа çула тухсан, ыран киле юлашки рейспа таврăнсан — пур ĕçсене те туса ĕлкĕрме пулать, лавккасем тăрăх чупма та вăхăт юлать.

Пĕрремĕш кун Коля хулара савăнăçпах çӳрерĕ. Пасарсенче пулчĕ, лавккасене çитсе курчĕ. Тепĕр кун ывăнса çитрĕ, каç ниепле пулайманни — пе тарăхса та илчĕ.

— Ай, тур-тур, мĕнле пурăнаççĕ-ши хулари çынсем? Эпĕ икĕ кун хушшинчех халран кайрăм. Темĕн тума билетне юлашки рейса илтĕм ĕнтĕ? — тесе тарăхса автовокзала çул тытрĕ.

Автовокзалăн иккĕмĕш хутĕнче çын çукпа пĕрех. Коля автобусĕ сехет çурăран тин каймалла. «Ларам-ха пăртак канса», — терĕ те вăл, кĕтесре тăракан йывăçдиван çине кайсаларчĕ. Тĕлĕрсе каймахтытăннăччĕ ĕнтĕ, çумĕнчен иртсе каякан çыннăн ура сассипе куçĕсене уçрĕ. Юнашар диван çине пĕр хĕрарăм пырса ларчĕ. Те çамрăк, те ватă — паллă мар, явлăкĕпе пĕтĕм пит-куçне хупланă. Хăй ĕлккенех те тумланман. Аллине урамри сивве пăхмасăр лайăхах чĕркемен ача тытнă. Диван çинчи арçын пуçне тайсах тĕлĕрсе ларнине туйса хайхи хĕрарăм чĕркенĕ ачине диван çине вырттарчĕ те чупнă пекех иккĕмĕш хутран анса кайрĕ. Коля мĕн пулса иртнине тавçăрса илсе хĕрарăм хыççăн чупрĕ. Урамра хĕллехи сивĕ çил хĕрарăм çинчен явлăкне сирсе пăрахрĕ.

— Таня вĕт ку! — кăшкăрса ячĕ Коля.

Вăл урама тухнă çĕре Таня такси çине ларма ĕлкĕрнĕччĕ ĕнтĕ. Машина тапранса кайрĕ.

— Таня! Таня! — кăшкăрчĕ машина хыçĕнчен чупакан Коля. Анчах кăшкăрни харама кайрĕ.

Коля вокзала каялла кĕчĕ. Ачана чĕркенĕ кипке саланса кайнă. Пĕр эрне каялла çеç çуралнă пĕчĕк чун алли-урисемпе тапкаланса выртать. Коля ачана чĕркерĕ те аллине илсе телефон патне чупрĕ. «Васкавлă пулăшу» тата милици чĕнтерчĕ. Вĕсем пырса çитнĕ çĕре ача йĕме те тытăннăччĕ ĕнтĕ. Тухтăрсем ачана хăйсен аллине илчĕç. Коля хăй мĕн курни çинчен тĕплĕн ăнлантарса пачĕ, анчах хĕрарăмĕ кам пулнине каламарĕ. Ача амăшĕ Таня пулнине унăн ĕненес килмерĕ. Тухтăрсем ачана пĕчĕк ачасен çуртне илсе кайнине пĕлтерчĕç.

Коля яла мĕнле çитнине те сисмерĕ. Шухăшларĕ... Шухăшларĕ... «Çук, Таня пулма пултараймасть, мĕншĕн тесен вăл пульницаран сывалса тухнă, ашшĕ ăна Шалти ĕçсен министерствинче лайăх ĕç тупса панă. Нивушлĕ юлашки вăхăтра вăл çĕнĕрен пăсăлса кайнă? Шанас килмест, анчах...», — текелесе килне çитрĕ...

Таня çĕнĕ ĕçре çур çула яхăн чиперех ĕçлерĕ. Никампа та хутшăнмарĕ, общежитире те пĕр пӳлĕмре иккĕн çеç пурăнчĕç. Çамрăклăхăн чикки çук тенĕ пек, ăна министерствăра ĕçлекен авланнă капитан юратса пăрахрĕ. Пĕр-икĕ уйăхран вăл хĕре юрату туйăмĕпе тыткăнларĕ. Таня вăл авланни — не ăна парăннă хыççăн çеç пĕлчĕ. Кăштах вăхăт иртсен унран ача пулассине те тавçăрса илчĕ. Вăл арçын ултавĕн иккĕмĕш серепине çакланчĕ. Çамрăк хĕрарăм капитана нимех те пĕлтермерĕ, анчах унпа тĕл пулма пăрахрĕ, ĕçрен те никама систермесĕрех тухса кайрĕ. Белов полковник, Иван Петрович юлташĕ, Таня ĕçе тухманнине пĕлсен хăйĕн сотрудникĕсене общежитие кайса пĕлсе килме хушрĕ. Анчах Таня çак вăхăтра общежитирен те тухса кайма ĕлкĕрчĕ. Ăçта çӳрет вăл, ăçта пурăнать, мĕн ĕçлет — никам та пĕлмерĕ. Исай Сергеевич Таня çухалнă пирки ашшĕ-амăшĕсене пĕлтерчĕ. Милици шырав ĕçне пуçăнчĕ.

Таня çак вăхăт хушшинче малтанхи пĕр «хĕр ĕçтешне» шыраса тупрĕ. Лешĕ ăна хăй патĕнче пытарса пурăнчĕ. Вăрттăн хваттерте хĕрарăмсемпе арçынсем савăшу каçĕсене пуçтарăнчĕç. Таня каллех ĕçме тытăнчĕ...

Вăл ачине те çак хваттерте вырăнти тухтăрсене пĕлтермесĕрех çуратрĕ. Аскăнланса пурăнакансен хушшинче хĕрарăм тухтăр та пулнă. Хваттер хуçи илĕртнипе тата хистенипе раштав уйăхĕнче Таня хăйĕн ачине автовокзала кайса пăрахса килчĕ. Çак ирсĕр ĕçе пурнăçлама такси тытма хайхи хĕрарăм пулăшрĕ. Çакăн хыççăн Таня Иванова Шупашкартан тухса кайрĕ...

Коля тепĕр куннех ĕçе тухрĕ, анчах ĕçлени пулмарĕ. Унăн асĕнчен Таня тата автовокзалри диван çинче çатталанса выртакан ача тухмарĕ. «Мĕн хăтланатăн, Таня? Эсĕ инкеке лекнĕшĕн çылăхсăр чун айăплă мар-çке! Мĕн пулсан та манăн Шупашкара каялла таврăнмалла. Ачана шыраса тупса хам çине çыртармалла, Таньăна шыраса тупмалла. Нимĕн те тăваймастăп, вăл пылнăк ăшне путнă пулсан та ăнах юрататăп», — кунĕпех хăйпе хăй калаçрĕ Коля.

Вăл тепĕр кун Çăлкуçа çул тытрĕ. Иван Петровичпа курса калаçрĕ. Таня çинчен нимĕнле çĕнĕ хыпар та пĕлеймерĕ. Коля Иван Петровичăн юлташĕ министерствăра ĕçлснине малтанах пĕлетчĕ. Çавăнпа вăл Таня ашшĕнчен пулăшу ыйтма шут тытрĕ. Мĕн пирки ыйтнине çеç пĕлтермерĕ. Иван Петрович хут çине Белова Кольăна пулăшма ыйтса çырса пачĕ.

Коля Шупашкарта ача çуртне часах шыраса тупрĕ. Хăй камне пĕлтерчĕ. Ача çурчĕн директорĕпе курса калаçрĕ. Унтан Белов полковникпа тĕл пулчĕ, хăйĕн шухăшĕсене пĕлтерчĕ. Исай Сергеевич пулăшнипе нумаях пулмасть тупăннă пепке Сидорова Елена Николаевна пулса тăчĕ. Ача çулталăк тултарсан Коля ăна ача çуртĕнчен килне илсе кайма пултарать. Тен, çак вăхăта Коля Сидоров Таньăна та шыраса тупĕ?..

Таня юлашки вăхăтра урăх облаçри ялсенче пурăнчĕ. Пĕр колхозра ĕçе вырнаçать — унтан хăваласа кăлараççĕ, теприне вырнаçать... Юлашки тĕлте çамрăк хĕрарăма ирĕксĕрлесе ĕçке ернисене сыватакан диспансера вырнаçтарчĕç. Совхоз директорĕ, чăваш пулнăран-и, çамрăк та чечек евĕр хĕрарăма питĕ шеллерĕ, хуçалăх укçипех çине тăрса сыватма тĕллев лăртрĕ. Таньăна Довженко меслечĕпе сиплерĕç. Директор тăрăшăвĕ сая каймарĕ. Таня чĕрĕлчĕ. Совхоз дирекцийĕ ăна сыснасем самăртакан комплекса ĕçе илчĕ, хваттер уйăрса пачĕ. Часах çĕнĕлле пурнăçпа пурăнма тытăннă Таня Ивановăна ашшĕ-амăшĕсемпе Коля шыраса тупрĕç.

Коля çулталăк иртсен Шупашкара пепкене илме кайрĕ. Лена аванах чăмăртаннă: çап-çаврака питлĕ, йĕтĕн чечекĕ пек кăн-кăвак куçлă, сап — сарă çӳçлĕ... Чăн-чăн Таня копийĕ пулса тăнă. Юлашки çур çул хушши курманнипе-и, Коля çак тĕлĕнмелле тĕпренчĕке курсан... савăннипе йĕрсех ячĕ.

Юлия Никитична тата Иван Кольăсене кĕтсе илме аслă çул хĕррине тухрĕç. Автобусран аллине пысăк чĕрĕ «барби» йăтса Коля тухрĕ. Сидоровсем пĕр-пĕрне ыталарĕç, чуптурĕç, савăнчĕç. Лена утать ĕнтĕ, калаçкалать те. Ача çуртĕнчи няньăсем ăна «папа», «мама», «бабуля», «Ваня» сăмахсем калама вĕрентнĕ, Коля ыйтнипе.

— Атте, — терĕ Иван, — манăн йăмăк епле илемлĕ. Эпĕ ăна нихăçан та кӳрентермĕп. Пуканене юратнă пек юратăп.

Лена никамран та ютшăнмарĕ. Пĕчĕк чун чăн-чăн çемьене çакланнине туйрĕ пулмалла.

Коля Таня пурăнакан совхоза икĕ эрнене пĕрре кайса çӳрерĕ. Майĕпен-майĕпен Таня та хăйĕн намăсне çĕнтерсе пычĕ. Пурнăç суранĕсемпе самаях сусăрланнă тата пăрланнă çамрăк хĕрарăм чĕри ăшăнса та сипленсе пычĕ...

Сидоровсем Таня пурăнакан совхоза çу уйăхĕнче куçса килчĕç. Çак вăхăта хуçалăх дирекцийĕ ĕçре палăрма ĕлкĕрнĕ ĕçчене, унăн малашнехи пурнăçĕ улшăнасса пĕлсе тăрса, виçĕ пӳлĕмлĕ хваттере куçарчĕ. Коля та

Таня ĕçлекен комплексрах ĕçлеме килĕшсе татăлчĕ. Юлия Никитична валли те ĕç тупса пама шантарчĕ директор.

Тракторпа тата машинăпа тиесе килнĕ япаласене пушатма, вырнаçтарма кӳршĕ-аршăсем пулăшрĕç. Çăлкуçран Иван Петровичпа Мария Ивановна килсе çитрĕç. Паян ку çемьере калама çук пысăк уяв — çĕнĕ пӳрт ĕçки, çĕнĕ çемье тевĕленни, туй...

— Коля, — терĕ Таня ăна айккинелле чĕнсе илсе, — эсĕ мана ку чиперкке ăçтан сирĕн пата çакланнине çаплах каламарăн-ха.

— Кайран, чунăм, кайран. Ку вăрттăнлăх саншăн туй парни пулĕ, — терĕ Коля ăшшăн кулса.

Илсе килнĕ япаласене часах пӳлĕмсене кĕртсе вырнаçтарчĕç. Часах пӳрт умĕнчи пилĕк сĕтел апат-çимĕçпе тата тĕрлĕ ĕçмелли шĕвексемпе тулчĕ. Хăна-вĕрле кĕрленĕ вăхăтра Кольăпа Таня директор машинипе çырăнса килчĕç. Çак ĕçке-çике совхозра пурăнакансем пурте тенĕ пекех пуçтарăнчĕç. Хăнасем кĕрекене вырнаçсан совхоз директорĕ сăмах илчĕ.

— Хисеплĕ туссем, хăнасем, совхоз ĕçченĕсем! Пĕр вăхăтрах туйра та, çĕнĕ хваттер ĕçкинче те, çĕнĕ çемье праçникĕнче те пĕрремĕш хут пулатăп. Кун пек пулса тухнин сăлтавĕсем чылай кунта. Эпĕ вĕсем çинче чарăнса тăрасшăн мар. Кирлĕ те мар. Нумай çул хушши шăпа вут-çулăмĕнче çунса пурăннă икĕ çамрăк чун пĕрлешсе çĕнĕ çемье йĕркелесе яма пултарни савăнтарать тата тĕлĕнтерет мана...» — тесе нумайччен калаçрĕ пуçлăх. Тухса калаçакансем тата парне паракансем паян нумайăн пулчĕç. Ĕçкĕ-çикĕ мĕн тĕттĕм пуличченех кĕрлерĕ.

Каçхине Сидоровсем патĕнче Кольăпа Таньăн чи çывăх тăванĕсем çеç пулчĕç: Иван Петровичпа Мария Ивановна Ивановсем тата Юлия Никитична. Ачасем те сĕтел хушшине ларчĕç.

— Тăванăмсем! Хисеплĕ атте-аннесем! Юратнă мăшăрăмпа ачамсем! — тесе пуçларĕ хăйĕн сăмахне пĕçернĕ пĕтĕм хура пуçлас умĕн Коля, — Халĕ эпĕ те сирĕн умăрта пĕр пысăк вăрттăнлăха уçас тетĕп. Çакă вăл пуриншĕн те манран туй парни пулĕ, уйрăмах Таньăшăн. Эпĕ сиртен çак вăрттăнлăха халиччен хам чунра çеç тытса пурăннăшăн каçару ыйтатăп, мĕншĕн тесен... пурнăç мĕнле пулса тухасса никам та пĕлмест. Анчах та эпĕ шăпа çак савăнăçлă куна пире кăтартасса ĕненсе пурăнтăм. Леночка, хĕрĕм, кил-ха ман пата, эпĕ сана кунта пухăннă чиçывăхçыннусемпе паллаштарам.

Коля Ленăна йăтса илчĕ те сĕтел хушшинчен тухса Таня патне пырса тăчĕ.

— Таня. ш пăшăрхан, ку саншăн чăтма çук савăнăçлă хыпар пулĕ. Акă тыт Ленăна, ку хыпар манран туй парни пултăр. Лена — санăн тăван хĕрĕ...

Кольăпа Таня ашшĕ-амăшĕсем пĕр-пĕрин çине нимĕн ăнланмасăр пăхса илчĕç.

— Тепĕр хут калатăп, — Лена — Таньăн тăван хĕрĕ.

Таня мĕн-тĕр каласшăнччĕ — калаймарĕ, Ленăна тата хытăрах ыталаса тытса тенкел çине ларчĕ.

— Коля, ăнлантарса пар-ха çын пек, икĕ хут каласан та ăнкарса илейместпĕр, — терĕ Иван Петрович.

— Астăватăр-и, эпĕ Сиртен Белов полковник адресне ыйтнăччĕ. Вăл пулăшнипе автовокзалра тупнă пепкене хам çине çыртартăм, — терĕ Коля Таня çине ăшшăн пăхса.

— Автовокзалра?.. Хĕлле, раштав уйăхĕнче?.. — ăнланса иле пуçларĕ Таня та.

— Çапла, Таня. Эпĕ сан хыççăнах тухса чупрăм. Ĕлкĕреймерĕм. Эсĕ таксипе ларса кайрăн.

— Маша, тăхлачă, эпĕ веçех ăнланса илтĕм. Айтăр кӳршĕ пӳлĕме, çамрăксене хăйсене кăна хăварар. Вĕсен калаçмалли питĕ нумай. Кайран пире те каласа парĕç, — терĕ Иван Петрович хĕрарăмсене васкатса.

Ватăсем хăйсемпе пĕрле Иванпа Ленăна та илсе тухрĕç.

— Коля... Эпĕ нимĕн те кала пĕлместĕп. Çавăн чухлĕ тарăхтарнă, йĕртнĕ, асаплантарнă, каçарса пĕтермелле мар çылăхлă хĕрарăма эсĕ хăвăн мăшăру туса хутăн. Çитменнине... айванланса тата чыса çухатса пăрахса хăварнă ачана çăлса хăвартăн. Тен, Турă пăхса тăнă-тăр, мана çул кăтартса пынă-тăр. Сана та çав кун, çав вăхăтра, çав вырăнта пулма Турă пӳрнĕ-тĕр. Тархасшăн, каçар мана, ухмаха тата суккăра, ĕмĕрех санăн юратнă тарçу пулса пурăнăп. Иван та манăн юратнă ывăл пулĕ. Мĕн виличченех Турра пуççапса тата кĕлтуса пурăнăп. Мĕншĕн тесен эпĕ санăн умăнта тата Çăлаканăм умĕнче ĕмĕрлĕхех парăмра. Каçар мана, Коля! Каçар мана, Турăçăм!

Таня Коля умне чĕркуçленсе ларчĕ.

— Мĕскер эсĕ, мăшăрăм? Эпĕ Çутă кĕтес мар вĕт, санăн çур чуну çеç. Çылăхсене каçарттарма пирĕн вăхăт пур-ха, пурăнма çеç тытăнтăмăр. Çылăхĕсем вĕсем манăн та чылаях. Эсĕ те мана каçар, вăхăтра пулăшу парса ĕлкĕреймерĕм...

Çамрăк мăшăр пĕр-пĕрне ыталаса илчĕ. Коля çурăмĕ тăрăх Таньăн куççуль тумламĕсем юхрĕç...

— Çитĕ. Калаçма ĕлкĕрĕпĕр-ха. Паян пирĕн çĕнĕ пурнăç çав тери пысăк уявпа пуçланать. Паян йĕмелли кун мар. Чĕнер пулĕ атте-аннесене, хур пуçлама вăхăт. Ачасем те çывăрасшăн пулĕç, — терĕ Коля.

Праçник кĕреки Сидоровсемпе Ивановсен çемйипе тулчĕ. Паян урăх пĕр-пĕрне нимĕнле ыйту та памарĕç. Ятарласа пĕçернĕ хура Юлия Никитична пуçларĕ.

— Телейлĕ пулăр! Мăнуксем телейлĕ пулччăр! Пире пурне те Турă пулăшса пытăр. Эпир те ăна манса пурăнар мар. Çамрăксен сывлăхĕшĕн тата вĕсен çутă пуласлăхĕшĕн, — терĕ çутă кĕтесе сăхсăхса, чара çинчи пиçсе, хĕрелсе кайнă хура ваклама тытăнса Коля амăшĕ.

Иванпа Лена ашшĕ чĕрçи çинче ларчĕç.

— Таня аппа, паянтан сана «анне» теме юрать-и? — вăтанса та хĕрелсе ыйтрĕ Иван ашшĕ çумĕнче ларакан Таньăран.

— Ывăлăм, хĕрĕм, манăн тĕпренчĕкĕмсем, — тесе Таня вĕсене хăй чĕрçи çине улăхтарса лартрĕ...



Эпилог


(Тата çирĕм çултан)



«Шуçăм» совхоз, паянхи экономика йывăрлăхĕсене пăхмасăр, облаçра чи тухăçлă хуçалăхсенчен пĕри. Кунта ĕçлекенсем хăтлă хваттерсенче пурăнаççĕ. Çамрăксем те тăван хуçалăхрах юлма тăрăшаççĕ. Ютран килсе ĕçе вырнаçас текенсен йышĕ те чылаях, анчах ун пеккисене конкурс тăрăх çеç йышăнаççĕ. Этеплĕх керменĕ, икĕ ача пахчи, икĕ вулавăш çурчĕ, пульница, вăтам шкул, халăх йăли-йĕркисене тивĕçтерекен çуртсем... — пурте ĕç çыннисемшĕн, вĕсен пурнăçне çăмăллатма май паракан экономи — ка тĕрекĕсем.

Çĕртме уйăхĕн юлашки кунĕсем. «Шуçăм» совхоз çутçанталăк илемĕ айне путнă: кашни çурт умĕнчех ӳсекен хурăнсем, тирексем, сиреньсем... тĕттĕм симĕс çулçисемпе, ĕç çыннисен пурнăçĕпе савăнса киленнĕ евĕр, хуçалăхра пулса иртекен улшăнусене пĕр-пĕринпе çатăлтатса, пĕр кӳршĕрен тепĕр кӳршĕ патне илсе çитерме тăрăшаççĕ тейĕн. Паян совхозри вăтам шкулта сывпуллашу каçĕ. Çамрăк ăру çĕнĕ пурнăç çулĕ çине тухать. Хăшĕсем аслă пĕлӳ океанĕнче ишме хатĕрленеççĕ, хăшĕсем — тăван совхозрах юласшăн.

Сывпуллашу каçне совхоз директорне — Сидоров Иван Николаевича тата хуçалăхăн агрономне — Сидорова Елена Николаевнăна та чĕннĕ. Вĕсем те çак шкултанах вĕренсе тухнă, ял хуçалăх институтне пĕтернĕ. Чун хавалĕ туртнипе тăван совхозах ĕçлеме таврăпнă. Иван Николаевич иккĕмĕш çул хуçалăха ертсе пырать. Елена Николаевна вара çĕнĕ, çамрăк специалист, пĕрремĕш çул çеç ĕçлет-ха. Çирĕм улттăри директор та, çирĕм пĕррери агроном та пĕчченех пурăнаççĕ, çемье çавăрма ĕлкĕреймен-ха...

Каç пулса пырать. Татьяна Ивановнăпа Николай Сергеевич Сидоровсем ĕçрен таврăннă. Килти хуçалăхри ĕçсемпе аппаланаççĕ. Татьяна Ивановна ывăлĕпе хĕрĕ ĕçрен таврăннă çĕре каçхи апат хатĕрлет. Иванпа Ленăна шкула сывпуллашу каçне чĕннине пĕлсе апатне пĕçерме паян кăштах иртерех тытăнчĕ.

Часах пӳрт умне УАЗик пырса чарăнчĕ. Иванпа Лена мĕн çинчен — тĕр тавлашса пӳрте пырса кĕчĕç.

— Эсир пĕр минутлăха та пулин тавлашмасăр пурăнаятăр-и? — кăмăллăн ыйтрĕ амăшĕ ачисенчен.

— Ан пăшăрхан, аннеçĕм, эпир ĕç пирки çеç чĕлхесене якататпăр, — хуравларĕ амăшне пит çăмартинчен чуптуса илсе Иван.

— Юрĕ, çăвăнăр, тасалăр, тумланăр. Апат пиçнĕ. Аçăра чĕнсе кĕрĕр. Ĕçрен килнĕ-килмен пахчара чакаланать, чăн-чăн çĕр чăххи тейĕн.

Çемье апата ларчĕ.

— Чипер çӳрĕр, сире иртĕнсе çӳрени килĕшмест, — асăрхаттарчĕ ашшĕ ачисем уява тухса каясса пĕлсе.

— Атте, санăн урăх калаçмалли çук-и? Ялан вĕрентетĕн, ялан ăс паратăн, — терĕ Иван ашшĕ рине ăшшăн пăхса.

— Ан çиллен, ывăлăм, ăе парасси пирĕн пуçсене çырăнса юлнă ĕнтĕ. Хамăр та сисместпĕр хăш-пĕр чухне, каллех çав юрра пуçласа яратпăр, — ашшĕ хутне кĕчĕ амăшĕ.

Çамрăксем васкасах сĕтел хушшинчен тухрĕç те куçкĕски умĕнче пĕр-пĕрне тĕрте-тĕртех тирпейленме тытăнчĕç.

— Куçкĕски умĕнче те тĕк тăраймастăр вĕт, няняккайсем! Çынсемпе мĕнле ĕçлетĕр-ши? — мăкăртатрĕ Татьяна Ивановна сĕтел çинчи чашăк — тирĕке шăнкăртаттарса.

Ашшĕпе амăшĕ ачисене яланхи пекех ăсатса яма крыльца çинех тухрĕç.

Уяв тумĕ тăхăннă Иванпа Лена пĕр-пĕрне аллисенчен тытса ял урамĕпе уттарчĕç.

— Чăн-чăн ашшĕ, — пăшăлтатарĕ амăшĕ куçĕсене явлăк вĕçĕпе шăлкаласа.

— Чăн-чăн амăшĕ, — терĕ ашшĕ крыльца картлашки çине ларса.

— Коля, эсĕ нимĕн те сăнаман-и? Иванпа Лена хушшинче пиччĕшпе йăмăкĕн туйăмĕсем çеç мар, мĕнле-тĕр пысăкрах та çунатлăрах туйăмсем пур пек туйăнать.

— Туйăнать пулсан — сăхсăхса ил. Эх, эсĕ те çав, амăшĕ.. Туйăнать?.. Туйăнать кăна мар, вĕсем пĕр-пĕрне юратаççĕ те. Вĕсем — савнисем. Пире çеç калама шикленеççĕ, вăтанаççĕ пулмалла. Ара, пиччĕшпе йăмăкĕ пек пĕр килте çапăçса ӳснĕ мар-и? — терĕ Коля мăшăрне хăй çумне ларма ыйтса.

— Вĕсем çине пахатăп та... çамрăклăх куç умне килсе тухать, иртнĕ пурнăç. Çук, асăнассăм та килмест, — чĕтресе илчĕ Таня каçхи сулхăн кăштах шăнтнипе, те...

— Иртнĕ пурнăç каялла таврăнаймĕ. Малаллах пăхмалла, ĕмĕтленмелле. Ав, епле хитре мăшăр çĕнĕ пурнăç никĕсне хывма хатĕрленет! Пирĕн вĕсемпе савăнса пурăнасчĕ, — терĕ Коля хăй çинчи костюмне мăшăрĕ çине уртса ярса.

— Эпир çамрăклăхăн чи асамлă вăхăчĕсене пуш хирти кĕлчечексем пек ирттернĕ: шаннă, чĕрĕлнĕ, шаннă, чĕрĕлнĕ... Иванпа Лена пурнăçĕçех çавăн пек ан пултăрччĕ, — ассăн сывларĕ Таня.

— Çитĕ, кĕрсе выртар, мăшăрăм. Çуллахи каç — кĕске, канса ĕлкĕрме те çук, — терĕ те Коля мăшăрне хăйпе пĕрле çĕкленме пулăшрĕ.

Тӳпене çăлтăрсем илемлетрĕç. Çĕнĕ уйăх вĕсем çине вăтанчăклăп пăхса аяккинерех вырнаçрĕ. Пахчара çĕрлехи «юрăçсем» хăйсен юррисене шăрантараççĕ. Çакăн пек вăхăтра чуна çĕрлехи шăплăх та шиклентермест, пурнăç тутине ăнланса пурăнма çĕнĕ вăй-хал парнелет.

  
   Иккĕмĕш пайĕ


    I. Юрату — хăй хуçа 


«Эх, пĕлнĕ пулсан... Укес вырăна тӳшек сарса хунă пулăтгăм», — тетпĕр пурăнан пурнăçра мĕнле те пулин синкер сиксе тухсан. Малашнехи шăпана Турă çынна пĕлмелле мар тунă. Тĕрĕс те. Этем тени паянхи кунпа савăнса пурăна пĕлмелле. Сывă та тĕрĕс-тĕкелех пурăннăшăн Çăлаканăмăра тав тумалла.

Юрату. Мĕнле туйăм-ши вăл? Ăна кам е мĕнле асамлă вăй шухăшласа кăларнă-ши? Çут çанталăкри пур чĕрĕ чун та çак асамлă туйăм тыткăнĕнче пурăнать: савăнать, кулянать, ахăлтатать, куççуль тăкать, юратать, пĕр-пĕрне кураймасть...

Юрату тыткăнĕнче чĕрĕ чун несĕлне малалла аталанма çĕнĕ çул уçса парать, çĕнĕ Чун çуратать. Пурнăçри инкек-синкере çĕнтерме те вăй-хал парать. «Пурăн, этем чунĕ, пурăн! Юрат, этем ывăл-хĕрĕ, юрат!» — тенĕнех туйăнать. Пурăнатпăр та. Юрататпăр та.

Сывпуллашу каçĕ, çамрăксем шуçăм çутине, çĕнĕ куна кĕтсе илме кӳлĕ хĕррине тухнипе вĕçленчĕ. Иванпа Лена кĕçĕр хăйсем мĕнле ĕçре ĕçленине, çамрăксемшĕн камсем пулнине шута илмесĕрех, каçса кайсах ахăлтатрĕç, юрларĕç, ташларĕç, çамрăклăх туйăмĕн океанĕнче иккĕш пĕр кимĕ çинче ярăнчĕç.

Пиччĕшĕпе йăмăкĕ, паллах, мĕн ачаранах пĕр-пĕрне ăнланса ӳснĕ. Йĕпе сăмсаллă вăхăтра тавлашнă та, кӳреннĕ те... Анчах Иван йăмăкĕ çине алă çĕклесе курман, ачалăх юнтармăшĕ икĕ пĕчĕк чуна ниепле те уйăрайман. Юрату тенĕ туйăм юнтармăш авăрĕнчен çăлăнса тухма пулăшнă.

Иван йăмăкне пукане вырăнне хурса юратнă. Сăмсасем типме тытăнсан пиччĕшĕпе йăмăкĕ хутăш вăрманти юманпа хурăн пулса тăнă.

Йăмăкĕшĕн пиччĕшĕ, çумри пирĕшти евĕр, ачалăх-çамрăклăхăн йывăрлăхĕсен хӳтлĕхĕ пулнă. Пĕр-пĕриншĕн пачах ют çынсем пулнине чĕререн ăнланса илсен те мĕн ачаран аталанса пынă тăванлăх туйăмĕ хăйĕннехтунă: вăтантарнă, мораль саккунĕсене пăхăнса пурăнма хистенĕ, йăнăш çулпа пурнăç вăрманне кĕрсе каясран упранă. Çапах та...

— Лена, киле таврăнма вăхăт. Куратăн-и, тухăç хĕрелсех пирĕн çинелле хăмсарать. Ятлаçать пулмалла. Килелле хăвалать.

— Кăштах çак илемлĕхпе савăнар ĕнтĕ, Иван. Виçĕ-тăватă сехетрен çĕнĕ ĕç кунĕ пуçланать те... Юмахри пек пурнăç илемĕнчен уйрăлса ăна курми те пулса тăратпăр. Сулхăнлата пуçларĕ. Ача чухнехи пек, пиччеçĕм, ытала мана, ăшшуна яланхи пекех мана парнеле.

Иван костюмне йăмăкĕ çине уртса ячĕ. Чĕтрекен пикене ытамне илчĕ. Каччăпа хĕр чĕрисем пĕр-пĕрне ăнланнă пек, туйнă пек пĕр пусăмпа тапма тытăнчĕç.

— Лена, эпĕ сана... Юрататăп, — терĕ Иван, янаххипе хĕр куçĕнчен сĕртĕнсе.

— Пĕлетĕп. Эпĕ те сана юрататăп. Чунтан-вартан юрататăп.

— Çук. Эсĕ пачах та ăнланмарăн-ха. Пиччĕш йăмăкне юратакан туйăмпа мар, арçынпа хĕрарăм хушшинче çеç вăранма пултаракан юрату туйăмĕпе юрататăп.

— Ăнланатăп. Сан чунăнти туйăм ман чĕрене тахçанах кĕрсе вырнаçнă ĕнтĕ. Эсĕ — манăн пичче. Тăван мар пичче. Сана шкулта вĕреннĕ чухне урăх юратупа юратма тытăннă. Анчах вăрттăнлăха уçса пама хăранă. Вăтаннă. Намăсланнă. Пирĕн чунсемпе, чĕресемпе тахçанах икĕ енлĕ юрату хуçаланма пуçланă. Пĕр-пĕрне ыталанă та, чуптунă та, анчах тăванла, пиччĕшĕпе йăмăкĕ хушшинчи туйăмпа, — терĕ Лена Иван кăкăрĕ çумнерех тĕршĕнсе.

— Турăçăм, аттепе анне пĕлсен... Иван, хăратăп эпĕ. Намăсланатăп.

— Иăмăкăм. Савнийĕм. Аттепе анне, пурнăç йӳçлĕхĕнчен çăлăнса тухма пултарнăскерсем, пирĕн хушăмăрти ăшă та ырă туйăмсене тахçанах туйса илнине сăхсăхсах çирĕплетме пултаратăп. Ан пăшăрхан. Вĕсем ăслă, пурнăç тути-масине тутанса пăхнăскерсем. Выртаççĕ пулĕ-ха çĕр çывăрмасăр, пире кĕтсе. Турăран пархатарлăх ыйтса. Эпир пĕр-пĕрне ăнланса илессе ĕмĕтленсе...

— Çапах та...

Лена каччă еннелле çаврăнса тăчĕ. Те шăннипе, те хумханнипе, те чăтма çук юратнипе икĕ çамрăк чун чĕтрекен тутисемпе хăйсене çеç илтĕнмелле чĕвĕлтетрĕ.

— Чунăмçăм, ытала хытăрах. Пĕтĕм ӳт-пӳ шăтăртаттăр. Мана юратнине çут çанталăк туйса пирĕн çине пăхма вăтантăр. Çĕнĕ туйăмпа, арçынпа хĕрарăм хушшинчи юратупа, пĕрремĕш юрату вăйĕпе ытала. Пĕрремĕш хут чупту...

Иван хĕре йăтса илчĕ. Кӳлĕ хĕрринчен хăпаракан сукмакпа ял еннелле утрĕ.

— Турăçăм, хитре пуканеçĕм! Сана нихăçан та ытамăмран вĕçертмĕттĕм. Вăй-халăм пĕтичченех аллăм çинче йăтса çӳрĕттĕм. Анчах мĕн шухăшласан та, шухăш-туйăмсенчен уйрăлас килмесен те, тӳперен çĕр çине анма тӳр килетех. Куратăн-и, хĕвел хăпарсах пырать. Хăвăртрах киле çитмелле. Кăштах тĕлĕрсе илмелле те ĕçе васкамалла, савнийĕм.

Иван хĕре ăшшăн кăна пит çăмартисенчен чуптуса илчĕ. Лена, тутинчен чуптăвассах кĕтсе киленчĕ.

— Ытлашши юрамасть. Эпир — пиччĕшĕпе йăмăкĕ. Кашни япаланах хăйĕн вырăнĕ, кашни пулăмăнах хăйĕн вăхăчĕ. Мораль саккунĕ пирĕншĕн çӳлти шайра тăмалла. Эпĕ — санăн. Эсĕ — манăн. Эпир кун çинчен кинори пек пĕр-пĕрне çуламасăрах питĕ аван пĕлетпĕр. Туятпăр.

— Эсĕ яланхи пекех вĕрентме юрататăн. Юрĕ. Килĕшетĕп. Ан кутăнлан. Тутусемпе ăшă çил хумĕ евĕр çеç сĕртĕнсе ил, — терĕ Лена пиччĕш ытамĕнчен çĕр çине анса.

Каччă хĕре асăрхануллăн тутисенченех чуптуса илчĕ. Çамрăксем пĕр-пĕрне алăран тытса, çурхи çереме пĕрремĕш хут сурăх путеккисем тухнă евĕр, ахăлтатса-кулса ял еннелле чупрĕç...

Татьяна Ивановна мĕнле тăрăшсан та çывăрса каяймарĕ. Мăшăрĕ пĕр сехет каяллах тутлă ыйăхпа тĕлĕрет. Мăшлаттарса тарăннăн сывлани кил тăнăçлăхне сыхлать.

Çаврăнкаласа выртса мăшăрĕн канăвне татас темерĕ пулас хĕрарăм — пăлтăра тухрĕ. «Ан тив, кантăр, вăй пухтăр, паян унăн çĕнĕ те йывăр ĕçе пуçăнмалла», — хăйпе хăй калаçрĕ Татьяна Ивановна.

Картишĕнче йытă вĕрни илтĕнсе кайрĕ.

— Трезор, шăп пул! Эпир ку, — терĕ Иван.

Татьяна Ивановна кантăк каррине сирсе урамалла тинкерчĕ. Пӳрт умĕнчи сакă çинче ачисем ыталанса ларнине курчĕ.

— Ай, тур-тур! Кĕçех çутăлать. Вĕсем, пур, халь те çывăрма выртман. Ĕçе каясси çинчен те манса кайрĕç пулмалла.

Çук. Çак сăмахсене амăшĕ пачах та кăмăлсăрланса пăшăлтатмарĕ. Чун-чĕререн, ăшшăн, ачисен савнăçне ăнланса. Унтан вара, ĕçе каяс умĕн кăштах та пулин кантарас килнипе, пăлтăрта шăв-шав кăларчĕ.

— Аттепе анне вăраннă. Атя, хăвăртрах, чӳречеренех пӳрте кĕрер, — терĕ Лена.

Иван уçă чӳречерен Ленăна кĕме пулăшрĕ. Хăй те, кушак пекех, çăмăллăн пӳрте кĕрсе çухалчĕ.

— Вăт пĕчĕк ачасем, пӳрте алăкран та кĕмеççĕ вĕт, — кăмăллăн кулса ятлаçрĕ Татьяна Ивановна. — Эй, Пӳлĕхçĕм, телейлĕ çеç пулччăр ачамсем. Эпир курнă нушапа асапланма ан парсамччĕ, Турăçăм.

Амăшĕ картишĕнче кăштах аппаланнă хыççăн çуллахи пӳрте кĕрсе ирхи апат хатĕрлеме тытăнчĕ.

Хĕвел тӳпене хăпарчĕ. Çĕнĕ кун вăй илсе пырать. Пурнăç лавне пĕр вăхăтра кӳлĕнсе, вăй çитнĕ таран пĕрле туртса чăмăртаннă çемье ирхи апата ларчĕ.

Нумай-и, сахал-и, лайăх-и, начар-и — çемьери кашни çынах çĕнĕ ĕç кунне хăй пĕлнĕ пек, хăй пултарнă таран пуçăнма пикенет. Çутă пуласлăха ĕненсе ĕçлеме хатĕрленет. Вĕсене пурне те пурнăç хăйсем пектунă, пурăнма вĕрентнĕ. Вĕсен савнăçĕ — хăйсен савнăçĕ. Вĕсен пуласлăхĕ — хăйсен пуласлăхĕ. Вĕсен ватăлăхĕ — хăйсен ватăлăхĕ. Вĕсен çамрăклăхĕ — хăйсен çамрăклăхĕ. Вĕсен кулянăвĕ те, юратăвĕ те — хăйсен евĕрлĕ.

Çавна пулах, тен, этем тени кашниех пĕр-пĕрне ăнланма тăрăшать, çывăхрах пулма ĕмĕтленет. Вĕсем те, Иванпа Лена, пурнăç çулне, мĕнле йывăр пулсан та, хăйсем евĕр утса тухĕç. Пурнăçăн çырман саккунĕпе çапла пулмалла та.



 II. Тивĕç — пурнăçлансан илемлĕ 


«Шуçăм» совхозри çурхи ĕçсем чиперех вĕçленчĕç. Йывăрлăхсемсĕр пулман паллах, хăçан пулман вĕсем? Кĕрхи ĕçсен пĕтĕмлетĕвĕсем яланах: «Нихăçан пулман çанталăк йывăрлăхĕсене пăхмасăрах...» — тесе пуçланнă. Уйрăмах хуçалăха ертсе пыракан çамрăк специалистсемшĕн — Иван Николаевич директоршăн тата Елена Николаевна агрономшăн — кăçалхи çураки çăмăллăн иртмерĕ. Ял хуçалăх техникине çурхи ĕçсем пуçланас тĕле юсаса-хатĕрлесе ĕлкĕрнĕ пулсан та, ĕç вăхăтĕнче юсавлăх пайĕсем, çункăç çителĕксĕр пулнипе совхоз ертӳçи облаçри районсем тăрăх сахал мар çӳрерĕ. Кӳршĕ регионсенче пулса кирлĕ япаласем тупса килчĕ.

Вăрлăх енчен те пăтăрмахсем сиксе тухрĕç. Паян-ыран акана тухмалли вăхăтра совхозăн акмалли пăрçине районтан килнĕ ятарлă комисси пăрахăçларĕ. Елена Николаевна юрăхлă вăрлăх шырама Тутар Республикинчи района тухса кайрĕ. Кĕркунне кивçен памалла пăрçа вăрлăхĕ илсе килмелле пулчĕ. Çапла вăл пурнăç тени, аванпа начар саплашса пынипе юхса пырать. Ыран мĕн пуласса пĕлме çук.

Выльăх-чĕрлĕх самăртакан комплексра та, чăхă-чĕпĕ фабрикинче те пурнăç çиппи татăлсах пычĕ. Юрать-ха, совхоз директорĕ тата тĕп специалистсем пĕр сăмахра, пĕр шухăшра, пĕр-пĕрне ăнланса та пулăшса пыра пĕлни хуçалăхри ĕçсене вăхăтра, пысăк пахалăхпа пурнăçлама май парса пычĕ.

Иванпа Лена хăйсен хушшинчи туйăмсене ашшĕпе амăшне пĕр пытармасăр уçса пачĕç. Николай Сергеевичпа Татьяна Ивановна, ывăлĕпе хĕрĕ калаçса татăласса ĕмĕтленсе пурăннăскерсем, çак ырă хыпара илтсен куçĕсем шывланичченех хĕпĕртерĕç. «Çук, пуш хирти кĕлчечексем мар пирĕн юн тумламĕсем — хамăр пахчара ӳсекен чечексем», — савăнчĕç ашшĕпе амăшĕ. Туйне кĕрхи вăйпа, кĕр мăнтăрĕпе тума калаçса татăлчĕç.

Пурнăç тĕллевне кашни çынах, кашни çемьех хăй пĕлнĕ пек палăртать. Тĕллевсене пурнăçлама мелсем, çулсем шырать. Тăрăшать. Тĕллев тенĕрен, Сидоровсен те çавнашкал — пысăк, телейлĕ, йĕркеллĕ çĕнĕ çемье çавăрса ярасси, несĕлсен тымарне тăсасси. Пĕр паллă çыравçă каларăш — пурăннинчен хаюти çут тĕнчере урăх çук та пулĕ, мĕншĕн пурăннине çеç ăнкарса иле пĕлмелле.

Паянхи правлени ларăвĕнче совхоз ертӳçи пухăннисене çĕнĕ специалистпа паллаштарчĕ.

— Паллашăр, тархасшăн, Юрий Евгеньевич Смирнов, выльăх-чĕрлĕх тухтăрĕ. Ыйтусем пама пултаратăр.

— Эсир авланнă-и? — шӳт тăварах ыйтрĕ Лена.

— Хуравлатăп: авланман, авланма тĕллев те лартман. Эпĕ Шупашкарта çуралнă. Кукамай патĕнче пурăннă... Тăлăхсен çуртĕнчен çĕнĕ çемьене куçнă... Омскра ветеринари институчĕ пĕтернĕ. Чун туртнипе çуралса ӳснĕ тавраналлах таврăнас терĕм. Сирĕн пек хитре хĕрпе паллашма Турă хушсан питĕ савăннă пулăттăм, — терĕ çамрăк специалист çĕмĕрт пек хура куçĕсенчен асамлă вут-хĕм сапаласа.

Çак çулăмăн пĕр пайăрки Лена куçĕнчен пырса сĕртĕнчĕ. Вăл урăх ыйтусем памарĕ. Куçĕсене çеç каччă куçĕсен тыткăнĕнчен айккинелле тартрĕ.

Лару вĕçленчĕ. Иван Николаевич Ленăран выльăх-чĕрлĕх тухтăрне совхоз обшежитине илсе кайма, унта вырнаçтарма пулăшу ыйтрĕ.

— Юрать. Килĕшетĕп. Эс каланă пек пулĕ, — терĕ агроном.

Елена Николаевнăпа Смирнов общежитие çитичченех пĕр калаçмасăр утрĕç.

«Мăн кăмăллă. Ман ыйту ăна килĕшмерĕ пулас», — шухăшларĕ хĕр.

«Епле хитре хĕрача! Пĕр кашăк шывпах çăтса яма пулать. Эх, çавăн пек юлташ пулсанччĕ», — ĕмĕтленсе тата хĕр илемĕпе киленсе утрĕ каччă.

— Çитрĕмĕр. Манюк аппа! Сан пата çĕнĕ специалист илсе килтĕм! — кăшкăрса ячĕ хĕр алăка уçнă-уçманах.

Комендант, çамрăк хĕрарăм, качча тарават кĕтсе илчĕ. Пушă пӳлĕм алăкне уçрĕ те:

— Ырă сунса кĕтсе илетпĕр, çамрăк çыннăмăр! — терĕ.

Лена пуринпе те сывпуллашса совхоз уйĕсене çитсе курма васкарĕ.

Юрий Евгеньевич япалисене вырнаçтарнă хыççăн комендат патне кĕчĕ.

— Мария?..

—... Григорьевна, — терĕ ăна хирĕç мĕн-тĕр çырса ларакан общежити хуçи.

— Калăр-ха, тархасшăн, совхоз агрономĕ ăнсăртран каччăсăр тунсăхласа пурăнаканскер мар-и?

— Ăнсăртран? Çук. Качча кайман. Сирĕншĕн те çуралман. Паян — ыран качча каймалли пике. Пулас мăшăрĕ — Иван Николаевич. Лăплантăр-и?

— Ăхă, —терĕ каччă пӳлĕмрен тухса.

Кĕрхи ĕçсем вĕçленсен Иван Николаевич Сидорова райĕçтăвком председателĕ хăй патне чĕнтерчĕ.

— Тархасшăн, иртĕр тĕпелелле, Иван Николаевич. Сире малтанах кĕрхи ĕçсем ăнăçлăн вĕçленнĕ ятпа саламлатăп. Мухтанма пултаратăр, «Шуçăм» совхоз малтисенчен пĕри. Пур кăтартусемпе те. Каçарăр, паллаш — тарма ĕлкĕреймерĕм — облвоенкомат комиссарĕ Попов полковник. Сирĕнпе курса калаçасшăн.

Комиссарпа Сидоров пĕр-пĕрне алă пачĕç...

Иван килне каçхине тăхăр сехет тĕлнелле таврăнчĕ. Çемье каçхи апат тунă хыççăн телевизор умĕнче канатчĕ. Алăк уçăлнине малтан Лена асăрхарĕ.

— Мĕнле ыйтупа чĕнтернĕ, Иван? — терĕ вăл Иван чунĕ лăпках маррине туйса.

— Хĕрĕм, ыйтăвĕсене кайран парăн. Ывăннă вăл. Выçă та. Атя, аллу — сене çу та апата лар. Сивĕнмен-тĕр-ха, минтерпех хупласа хунăччĕ, — терĕ амăшĕ кухньăна лĕпĕстетсе.

Пӳлĕмре шăп. Аран-аран илтĕнекен телевизор сасси çак шăплăха вăратса пурнăç малалла тăсăлнине асăрхаттарчĕ.

— Ну, — терĕ Лена пурте пукансем çине вырнаçса ларсан.

— Эпĕ салтака каятăп, — терĕ Иван.

— Мĕн??? — янăрарĕ тĕлĕннипе виçĕ сасă пĕр хăрăс.

— Ăнланăр, тархасшăн, эпĕ запасри çар офицерĕ. Аслă пĕлӳллĕ çын. Çитменнине, салтакра пуласси — арçын тивĕçĕ. Пĕр çулталăк хушши сисĕнмесĕрех иртсе кайĕ. Манпа калаçма, мана çураçма облаçран ятарласа комиссар хăй килнĕ. Афганистанра вăрçă пуçланнă...

— Чунăм, çĕр чăмăрĕ çинче вăрçă çулăмĕ нихăçан та сӳнмен. Сӳнмест те. Ман çинчен, аттепе анне çинчен кăштах та пулин шухăшлатăн-и? — терĕ Лена йĕрсе ярса.

— Сирĕн çинчен ытларах шухăшланипе килĕшрĕм те ĕнтĕ. Тăван çĕршыв умĕнчи, атте-анне, пирĕн несĕлеем, пирĕн юрату умĕнчи тивĕçе пурнăçлас терĕм. Лена, эсĕ мĕн пĕчĕкрен мана ăнланма тăрăшнă. Ăнланнă та. Пурнăçа чыспа, пĕр çылăхсăр пуçласа яни пирĕншĕн иксĕмĕршĕн те, атте-аннешĕн те пысăк сăвап. Çапла вĕт, атте? Çапла вĕт, анне?

Лена пӳлĕмрен тухса кайрĕ. Татьяна Ивановна куççульне чараймасăр, пĕр чĕнмесĕр ларчĕ.

— Ывăлăм, эпир сана тӳрĕ кăмăллă, çав вăхăтрах — ырă кăмăллă пулма та вĕрентсе ӳстернĕ. Пирĕн шанчăка тивĕçтертĕн. Ӳсрĕн. Çитĕнтĕн. Аслă пĕлӳ илтĕн. Ăслă çын пулса тăтăн. Хăв кăмăлланă, юратнă, хисепленĕ çынна мăшăру пулма суйласа илтĕн. Мухтанатпăр, савăнатпăр санпа. Салтака кайма никам та ирĕксĕрлемест сана. Хăвăн ирĕкĕпех тăванусенчен вăхăтлăха уйрăлатăн. Таврăниччен ĕç вырăнĕ те упранса тăрĕ тетĕн. Хăвăн совеçӳ еккипе пурăн. Ĕçле, ĕмĕтлен... Лена та, аннӳ те ăнланĕç сана. Мĕн тăвăн, хĕрарăм чунĕ çавнашкал, уйрăлма юратманскер. Çулталăк хушши çын ĕмрийĕн пĕчĕк пайĕ çеç. Тепĕр çултан пĕтĕм ял тĕлĕнмелле туй тăвăпăр. Çĕнĕ пурнăç пуçлăпăр. Каçар, ывăлăм, ытлашши каларăм пулсан...

Лена кăштах лăпланнă пек пулса пӳлĕме кĕчĕ.

— Ывăлăм, пил сана, çӳрес çулу такăр пултăр, — терĕ амăшĕ.

— Иван, хăв сăмахна тыта пĕлнине мĕн пĕчĕкрен пĕлетĕп. Каçар, тархасшăн, йĕрсе кăштах кӳрентертĕм. Турă мĕн чухлĕ кĕтсе пурăнма çырнă, çавăн чухлĕ кĕтсе пурăнăп, пиччеçĕм, савнийĕм...

Иван салтака кайнине совхоз çыннисем çеç мар, правлени членĕсем те сисеймесĕрех юлчĕç. Райĕçтăвком председателĕ совхоз директорĕн ĕçĕсене вăхăтлăха Елена Николаевна илсе пымалли çинчен пĕлтерсен тĕлĕннипе çăварĕсене карсах пăрахрĕç. Çук, агронома тиркенипе мар, ытла та кĕтмен çĕртен пулса тухнипе.



III. Пурнăç тĕлĕк пек


Лена пĕрремĕш çыру илчĕ Иванран. Çырăвпе Сызраньри салтаксене тĕрлĕ çĕрсене хĕсмете уйăрса яракан вырăнтан çырнă. Командирссм пĕлтернĕ тăрăх, ăна Афганистанпа Таджикистан хушшинчи чикке ăсатмалла. Иван — пулас пограничник-офицер.

Хĕр салтак çырăвне темиçе хутчен вуласа тухрĕ. «Юратăвăм. Хура чĕкеçĕм. Эсĕ — пурнăç илемĕ. Юратупа илем — йĕкĕрешсем. Эпир — телей кайăкĕсем, мăшăр кайăк. Пирĕн юрату мĕн ачаран хĕмленсе пынă. Унăн вучĕ хамăр сисмесĕрех пĕтĕм ăс-тăна, чунсене, чĕресене хыпса илнĕ. Ан тив, алхастăр. Тĕнчери чи хăватлă çулăмпа ялкăштăр! Каçар мана, тархасшăн, кăштах кӳрентертĕм те пулĕ. Çулталăк хушшинче нимĕнех те улшăнмĕ. Эпĕ сана, эсĕ мана тата çирĕпрех туйăмсемпе юратăпăр. Юрату кăвайчĕ çине чĕремĕрсен шерепине сапса тăрăпăр. Чăт. Ан хăра. Ĕçре хăюллăрах пул. Сидоровсен йăхĕ çак кунччен намăспа вараланман. Аттепе анне сăмахĕсене ăшна хыв. Вĕсем пирĕншĕн Çветтуй çынсем. Пире хăйсем пек пулма вĕрентсе ӳстернĕ. Сана арçын хĕрарăма чуптунă пек пĕр хутчен çеç сĕртĕнтĕм пулин те, çырла пек хĕрлĕ, уйăх пек çӳхе тутусем манăн пит çăмартисене сĕртĕнсе, ăшăтса тăракан туйăм кунран кун вăйлăланса пырать. Çак туйăм ăшши салтакăн малашнехи кунĕсене вăй парса тăрĕ, çăмăллатĕ. Хирĕç çыру çырма адрес паллă мар-ха. Хĕсметре пулмалли тĕп вырăна çитсенех пĕлтерĕп. Салам правлени членĕсене, аттепе аннене, юлташсене, пĕлĕшсене. Пит çăмартисене ачашшăн сĕртĕнсе чуптăватăп. Тутасенчен чуптума вăхăт çитмен-ха. Ан кӳрен. Эпир санпа ун çинчен калаçса татăлнăччĕ. Вăхăттени ырă тĕлĕк пекех хăвăрттăн иртсе кайĕ. Кĕт. Санăн Иван юману», — тенĕ вырăнсене Лена пăхмасăр калама вĕренчĕ.

«Ан çиллен, чунăм. Эпĕ сана тутусенченех чуптăватăп», — терĕ хĕр çырăва темиçе хутчен чуптуса илсе. Унтан ăна шкатулкăна чиксе хучĕ.

...Правленире ирхи лару пуçланиччен пуçлăх пӳлĕмне общежити коменданчĕ Мария Григорьевна пырса кĕчĕ. Куçĕсем шывланнă хăйĕн.

— Елена Николаевна, пулăшăр, Юрий Евгеньевич тарăхтарсах çитерчĕ. Утма çул памасть, ара, ман çума куршанак пекех çыпçăнать. Тăлăх арăм тесе çаплах кулмалла мар ĕнтĕ.

— Лăплан, Манюк аппа, унпа паянах калаçса пăхăп.

Правлени ларăвĕ нумаяхтăсăлмарĕ. Совхоздиректорĕн райĕçтăвкома каймалла. Лена, вăхăчĕ пулмасан та, выльăх тухтăрне лару хыççăн кăштах тытăнса юлма ыйтрĕ.

— Мĕнле пурăнатăр, Юрий Евгеньевич? Общежитири пурнăç условийĕсем йĕркеллех-и?

— Тавтапуç, Елена Николаевна. Кăштах кичемрех, паллах...

— Çавăнпа Мария Григорьевнăна тарăхтарма пуçларăр-и?

— Елена Николаевна, Эсир мĕн, çамрăк çын мар-им? Мария Григорьевнăпа ман хушăри туйăмсем — пирĕншĕн çеç. Эпĕ — арçын, вăл — хĕрарăм. Мĕн, «Шуçăм» совхозра пĕр-пĕрне савма, юратма правлени ларăвĕнчен ирĕклĕх ыйтмалла-им?

— Акă мĕн, Юрий Евгеньевич. Сирĕн чунăрти туйăмсене эпĕ вуçех те пĕлсе тăрасшăн мар. Юратăр. Савăр. Анчах хăвăр кам иккенне, ăçта ĕçленине, çынлăх мĕн иккенне манса ан кайăр. Сыв пулăр! — терĕ те совхоз директорĕ сĕтел çинче выртакан хутссне портфельне чикме тытăнчĕ.

— Анлантăм, Елена Николаевна. Района чипер кайса килмелле пултăр.

УАЗик район центрне çул тытрĕ. Лена паян шофер çумне лармарĕ. Хыçалти ларкăч çине вырнаçса тарăн шухăша путрĕ.

«Эх, чунăм, ытлата йывăр пĕчченĕçлеме, пурăнма. Санăнçунаттусем — тураттусем хӳттинче сăпкари пекех туяттăм. Паян вара... Ют çынсен туйăмĕсемпе те хуçаланма тӳр килет.

Пăх-ха эсĕ ăна, ĕçлеме çеç тытăннă, хĕрарăмсем хыççăн чупать, — шухăшларĕ вăл выльăх тухтăрĕ пирки. Хам та ĕнтĕ, хытах вăрçаймарăм. Мемме!

Çук. Мĕн каласан та Юрий Евгеньевич чипер каччă. Сăнĕ-пичĕпе те... Артист пек. Нумай-нумай хĕрсен чĕрисене çунтарĕ-ха.

Ай, тур-тур! Эпĕ ун çинчен ытларах шухăшлама пуçламарăм-ши? Çук! Иванах çитеймест. Чунĕпе те, ăсĕпе те... Ара, кашни çынах артист пек хитре пулаймасть. Хитре сăн-пите, улма пек, турилкке çине хураймăн...»

Лена, шухăшсен авăрне путнăскер, сисмерĕ те тĕлĕрсе кайрă.

Хĕр килне таврăннă çĕре таврана каç чаршавĕ карса илме ĕлкĕрнĕччĕ ĕнтĕ. Килтисем каçхи апат тумасăрах хĕрĕ таврăнасса кĕтеççĕ.

— Ан пăшăрханăр. Эпĕ çитрĕм! — вирхĕнсе кĕчĕ пӳрте Лена.

— Ытла çӳхе тумланса çӳретĕн, хĕрĕм. Сивĕтсе пырать. Часах раштав уйăхне кĕретпĕр, — мăкăртатрĕ Татьяна Ивановна, апат-çимĕç хатĕрленĕ май.

— Çуран çӳреместĕп вĕт, аннеçĕм. Ашă машинăпа.

— Мĕнле хыпарсемпе таврăнтăн? — терĕ ашшĕ калаçăва хутшăнса.

— Хĕл каçма хăтĕрленес ыйтусене сӳтсе яврĕç. Пирĕн совхоз çинчен паян асăнмарĕç. Атте, чăх-чĕп фабрикинче юсав ĕçĕсем хăçан вĕçленеççĕ?

— Тепĕр эрнерен пĕтеретпĕр, хĕрĕм. Ан пăшăрхан. Аçу ертсе пыракан ĕç яланах кал-кал пырать.

Çемье каçхи апата ларчĕ.

— Хĕрĕм, — терĕ Татьяна Ивановна, — совхозăн выльăх тухтăрĕ çинчен лавккара хĕрарăмсем аван мар калаçнине илтрĕм. Вăл Манюк хыççăн чупать теççĕ-и вара?

— Пĕлместĕп, анне. Мĕн пуртан-çукран Юрий Евгеньевич çинчен калаçу пуçарса ятăн-ха?

— Нимех те мар, ара, хĕрĕм. Авланман. Çамрăк-ха. Ун пек чипер каччăшăн совхозра качча кайман хĕрсем те чылай...

— Атя, атя, каласа пĕтер, аннеçĕм. Сана мĕн-тĕр канăç памасть.

— Канăçĕ-мĕнĕ... Юрий Евгеньевич сăнĕ, куçĕсем, хăтланăвĕ, кала — çăвĕ... Мĕнле-тĕр кинора е тахçанхи пурнăçра курнă сăнара аса илтереççĕ.

— Тупрăн калаçу. Яшкуна çи. Сивĕнсе кайĕ, — чăтаймасăр каласа хучĕ Николай Сергеевич.

— Пĕлместĕп. Кама аса илтерет сана выльăх тухтăрĕ? Ну, юрĕ, тăрантăм. Тавтапуç сире. Питĕ тутлă пулчĕ. Чăтма çук çывăрас килет, — терĕ Лена ашшĕпе амăшне питĕсенчен чуптуса илсе. Унтан çывăрмалли пӳлĕмне кĕрсе кайрĕ.

Яланхи пекех, çывăрма выртас умĕн Лена савнийĕн çырăвне вуласа тухрĕ. Вуласа тухрĕ тени те тĕрĕсех мар пулĕ. Сăвă катанă пек, пăхмасăрах пăшăлтатрĕ...

... Çуллахи шăрăх кун. Хĕртсе хĕвел пăхать. Тĕпсĕр сенкер тӳпере тăри юрă шăрантарать.

Ял хĕрринчи кӳлĕре Иван шыва кĕрет. Лена кукша пуç чечекĕсенчен пуç кăшăлĕ çыхать. Пĕтнĕ пекех ĕнтĕ, виçсе пăхмалла.

— Иван! Чарăн ишме! Каялла çаврăн! Пуç кăшăлне тăхăнса пăхмалла!

Иван илтмест. Каялла çаврăнса пăхмасăрах малалла ишет. Ишет...

Ишет... Часах курăнми пулать ĕнтĕ...

Лена хăранипе кăшкăрса ярать.

— Турăçăм, тĕлĕкре кăна иккен! Ырă тĕлĕкех мар пулĕ ку. Чĕрем сиксе тухаслах тапать, — тесе ыйхăран вăранса кайрĕ.

Татьяна Ивановна часах çывăрса каяймарĕ. Юрий Евгеньевич сăнарĕ евĕрлĕ арçын канăç памарĕ ăна.

«Ăçта курнă-ха çавăн сăнарлă çынна? Огнев? Женя? Çук. Пулма пултараймасть. Юрий Евгеньевич хушамачĕ те урăхла...» — текелесе çаврăнкаласа выртрĕ хĕрарăм, унтан...

... Çимĕк кунĕ. Сидоровсен çемйи Иван амăшĕн вил тăпри çине чечексем хурать. Сасартăк аслати авăтма, çиçĕм çиçме тытăнчĕ. Масар çинчи çĕр шăтăртатса, вут-хĕм сирпĕтсе çурăлчĕ. Çĕр çурăкĕнчен Евгений Огнев кӳлепи тухса тачĕ. Çӳллĕ, палăк евĕр этем, типсе хăрнă аллисемпе Татьяна Ивановнăна ярса тытрĕ. Хăй патнелле сĕтĕрчĕ. Чĕрĕ палăкăн урисем çеç курăнмаççĕ. Калăн, чĕркуççи таран ăна çĕр çăтса илнĕ...

Хĕрарăм Николай Сергеевич аллисенчен вĕçерĕнесшĕн мар. Кăшкăрчĕ. Сасси тухмарĕ...

— Таня, Таня тетĕп, вăран, тархасшăн, мĕн пулчĕ сана? — тесе Николай Сергеевич мăшăрĕн клеще пек хытса кайнă аллисенчен вĕçерĕнесшĕн, ăна вăратасшăн тăрăшрĕ.

Тара ӳкнĕ хĕрарăм, куçне уçса пăхмасăрах, лăпкă ыйхă тĕнчине куçрĕ.



 IV. Манăн — пурăнмаллах! 


Салтаксен эшелонĕ Таджикистана икĕ эрнерен тин çитрĕ. Пулас офицерсене ушкăнсем çине пайларĕç. Кашни ушкăна уйрăмшар машинасем çине лартса погранзаставăсене илсе кайрĕç. Тăхтав вырăнĕсенче ушкăнсене нумай тытмарĕç, малалла, çитес çĕре васкарĕç.

Иван Сидоров Таджикистанпа Ăфганистан чиккинчи чи çӳллĕ ту-сăртсем хушшинче вырнаçнă погранзаставăна çакланчĕ. Казармăсем пĕр хутлă çеç, ытла пысăках та мар. Çӳлтен пăхсан вĕсем сăрт-ту пейзажĕнче çухалса каяççĕ.

Застава пуçлăхĕ, Осипенко майор, пограничниксене çĕнĕ коман — дирпа, Сидоров лейтенантпа, паллаштарчĕ.

Нумаях тăраймарĕ кунта Иван Сидоров, икĕ эрнерен урăх заставăна куçарчĕç. Тата тепĕр уйăхран, вĕренӳ курсĕсем вĕçленсен, Сидоров лейтенант ушкăнне Афганистана ăсатрĕç.

Çапла майпа, пĕр çĕртен тепĕр çĕре куçса çӳресе, ултă уйăх иртсе те кайрĕ. Тĕплĕн вырнаçса çитиччен Иван килне урăх çыру çыраймарĕ.

Çу уйăхĕн шăрăх кунĕсем тăраççĕ. Служба паян та, кашни кунхи пекех, пĕр пăтăрмахсăрах иртрĕ. Пограничниксем расписани тăрăх çар ĕçне вĕренчĕç, хĕç-пăшал тасатрĕç, шанса панă чикке сыхларĕç...

Сидоров лейтенант паян дежурствăра. Каçхи тĕрĕслев ирттернĕ хыççăн Лена патне çыру çырма ларчĕ...

Эх, пурнăç, пурнăç! Ыран мĕн пуласса мар тата пĕр минутран мĕн килсе тухасса та пĕлместĕн çав. Çак самантри вăхăт тыткăнĕнче пурăнатăн, ăна пăхăнатăн. Иван тăван килĕ, ашшĕ-амăшĕ, савнийĕ çинчен шухăшларĕ. Служба вĕçленме ултă уйăх çеç юлнă. Часах кĕтнĕ самант — тĕлпулу вăхăчĕ — çитмелле. Тунсăх туйăмне юратнă çынсем патне хăвăртрах илсе çитермелле. Хăвăртрах!

Акă çырма тытăннă çыру та вĕçленсе пырать. Юлашки, сывпуллашу сăмахĕсем...

Çак вăхăтра çĕр кисренме тытăнчĕ. Казарма маччи ишĕлсе анчĕ. Çурта вут хыпса илчĕ.

Дежурнăй офицер "Тревога!" команда та парса ĕлкĕреймерĕ. Пограничниксем канакан пӳлĕмсем вут ăшĕнче юлчĕç.

Перкелешӳ, снарядсем çурăлнă, тупăсем пенĕ, пулеметсем шăтăртатнă сасă тĕнче пĕтнинех аса илтерчĕ.

Иван хăй те сисмерĕ — çак тамăкри вăйлă хум ăна чӳречерен урамалла сирпĕнтерчĕ...

... Лейтенант çар госпиталĕнче тăна кĕчĕ. Пĕчĕк палатăра вăтăра яхăн йывăр аманнă пограничник. Йынăшни, ахлатни, кăшкăрни, йĕни... чуна çӳçентерет.

— Шыв... — терĕ Иван куçне уçнă-уçманах. Аллисене, урисене хускатма пикенчĕ. Çук, итлемеççĕ. Калăн, вĕсене çыпăçтарса çеç хунă.

— Шыв... — йынăшса пăшăлтатрĕ Иван чăвашлах, хăй ăçта выртнине ăнланса илеймесĕрех,

Медсестра ун патне чупса пычĕ. Нӳрлĕ тутăрпа салтак тутисене йĕпетрĕ. Иван тăнне çухатрĕ.

Куннехинче Иван урăх палатăра тăна кĕчĕ. Пӳлĕмĕ пысăк. Çӳллĕ. Çынсем те сахалтарах.

— Куçна уçрăн-им, кăйкăрăм? — терĕ салтак çумĕнче ларакан медсестра. — Кам эс? Ăçтан? — чăвашлах ыйтрĕ хĕр.

— Ăçта эпĕ? Мĕн пулнă мана? Мĕншĕн алă-урасем хускалмаççĕ? — ыйту çине ыйту пачĕ Иван.

— Лăплан, чунăм. Эсĕ Кабулти çар госпиталĕнче. Ан хускал. Юрамасть. Атлу-урусене бинтпа çыхнă. Гипсланă. Эпĕ — Маша, сан пекех чăваш çынни, медсестра.

— Кабул? Нимĕн те ăнланмастăп. Мĕнле Кабул? Астумастăп. Эпĕ кам иккенне тата мĕн ятлине те пĕлместĕп. Турăçăм! Ăçта эпĕ? Кам эпĕ?..

Иван кăшкăрашма тытăнчĕ. Медсестра тухтăрсене чĕнсе килчĕ. Укол тунă хыççăн Сидоров çывăрса кайрĕ.

Тăватă эрне выртать чăваш каччи çар госпиталĕнче. Ăс-тăнне çухатнă Иван, тин çеç çуралнă ача пек, ерипен-ерипен госпитальти пурнăçпа, çынсемпе паллашать. Унăн ячĕ те, ашшĕ ячĕ те, хушамачĕ те çук. Вăл кам пулнине çирĕплетекен документсем те çухалнă: те çуннă, те çĕрпе хупланнă?..

— Чăвашсем хушшинче Иван ят анлăн сарăлнă. Эпир те сана вăхăтлăха Иван тесе чĕнĕпĕр. Эсир кам, ăçтан иккенне çирĕплетиччен тата ăс-тăна кĕрсе хăвăра палласа иличчен. Юрать-и? — терĕ Маша ирхи апат çитернĕ хыççăн.

— Маша. Илемлĕ ят. Иван ят та килĕшет мана. Анчах тăвăррăн, читлĕхе хупса хунăн туятăп. Алă-урасене салтса яма çук-ши?

— Хальлĕхе юрамасть. Тухтăрсем тепĕр эрнерен çĕнĕрен тĕрĕслесе пăхĕç...

Тепĕр эрнерен Иван медкомисси иртрĕ. Тухтăрсем пĕр-пĕринпе мĕн çинчен-тĕр пăшăлтатса калаçрĕç. Медсестрасене малалла мĕн тумаллине каларĕç. Васкама сĕнчĕç.

— Мĕн? Мĕн терĕç? — ыйтрĕ Иван медсестраран.

— Ан пăшăрханăр, ак халех ыратнине çĕнтерекен укол тăвăпăр та...

— Маша...

Мĕн чухлĕ, ăçта выртнине астумасть Иван. Урăх палатăра выртнине çеç асăрхарĕ. Пуçĕ те пур пек. Тавралăха та курать. Сывлать те. Анчах... Пилĕкĕнчен аяларах.... Нимĕн те çук... Аллисем те хускалмаççĕ, пӳрнисем те....

— Урасем, урасем ăçта манăн? ^Туймастăп вĕсене. Хускалмаççĕ вĕсем. Мĕн ку? Тĕлĕк-и? Чăнлăх-и? Ăçта ман урасем? — тесе Иван кăшкăрсах йĕрсе ячĕ.

Ун патне Маша чупса пычĕ: лăпкарĕ, çупăрларĕ, хăй те каччăпа пĕрле куççуль юхтарчĕ.

— Лăплан, ăмăрткайăкăм. Чăт, кăйкăрăм. Йĕр! Кăшкăр! Ан вăтан!

Тата икĕ эрне иртсе кайрĕ. Паян Маша палатăна савăнăçлă пит-куçпа пырса кĕчĕ.

— Савăн, Иван Сидоров! Санăн документăсене штабра шыраса тупнă. Сăн ӳкерчĕк тăрăх эсĕ кам, ăçтан пулнине çирĕплетнĕ. Кур-ха, паллатăн-и?

Маша ăна сăн ӳкерчĕк кăтартрĕ. Каччă хăйне палласа илчĕ.

— Эпĕ ку, Иван Николаевич Сидоров. Чăваш каччи. Атăл тăрăхĕнчен...

— Питĕ маттур, кăйкăрăм! Çакăн пек çитĕнӳсемпе пĕрер уйăхран иртнĕ пурнăçна вуçех аса илĕн, — терĕ савăннипе медсестра.

Хăй те сисмерĕ — Ивана çамкинчен чуптуса илчĕ.

Тепĕр кунне Маша палатăна кăштах кая юлса пычĕ. Каччă çывăрать — ха терĕ пулас, ура вĕççĕн тенĕ пек утса пычĕ вăл койка патне.

—Эй, салтак! Вăран, ыйхă чăпти, — тесе Ивана ачашшăн кăтăклама тытăнчĕ.

— Тухтăр! Тухтăр! — кăшкăрса ячĕ хĕр. — Сывламасть вăл!

Тухтăрсем Ивана урапа çине вырттарса реанимаци пӳлĕмне илсе кайрĕç.

Кăштах вăхăт иртсен, çут тĕнчерен капельница клапанне çăтса уйрăласшăн пулни палăрчĕ...

Икĕ-виçĕ кунран Маша каччăпа нумайччен калаçса ларчĕ. Ăна аслă медсестра вырăнне куçарнă иккен. Ăна халĕ вырăс хĕрĕ Галя пăхать.

— Эх, чăнах та ухмах Иванах эсĕ! Мĕн, вилсе кайса çăмăллăх тупас терĕн-им? Сан пек чипер каччăсен пурăнмалла та пурăнмалла, — терĕ Маша пукан çине вырнаçса.

— Камшăн пурăнмалла? Мĕншĕн пурăнмалла? Икĕ урасăр инвалид кама кирлĕ?

— Каччă пул! Пуçу сывă. Ăсу-пуçу сывалса пырать. Аллусем те чиперех. Ура вырăнне ура туса парĕç. Качака путекки пекех сиккелесе çӳрĕн. Савнийĕ чунран юратать пулсан, урусем çукки çине пăхса тăмĕ. Йăтса çӳрĕ. Хĕрарăмсем вĕсем çапларах. Вĕсене ăнланма йывăр, — терĕ Маша чун-чĕререн.

— Савни? Лена! Лена! Аса илтĕм! Манăн Лена пур! Хĕвелтен те, уйăхран та хитре Ленукăм пур! Атте! Анне! Манăн эсир те пур! Турăçăм! Чăтăмлăх пар! Манăн пурăнмаллах!

Иван никамран вăтанмасăр, пĕчĕк ача евĕр, чĕтре-чĕтре йĕме тытăнчĕ.



 V. Вăхăт çитсен... 


Афганистан... Афганистан...

Политиксем шухăшласа кăларнă кама-тăр тупăш паракан вăрçă иккĕмĕш çул пырать. Килте стенасем те пулăшаççĕ теççĕ. Кунта, ют çĕршывра, уйрăмах тĕн тĕлĕшĕнчен уйрăлса тăракан çĕршывра, Раççей салтакĕсене питĕ йывăр: урăх чĕлхе, урăх йăла-йĕркесем... Кашни утăма, кашни хусканăва пĕлсе тата вăхăтра тумалла, мораль енчен те хăвна ху питĕ çӳллĕ шайра тытмалла....

Кĕрхи кунсем тăраççĕ. Кĕркунне — Афганистанра та кĕркуннех. Çанталăкĕ Раççейри вăтам тăрăхринчен самаях уйрăлса тăрать.

Çанталăкĕ, тавралăхĕ тенĕрен, кунта ытлашшиех нимĕн те çук: йĕри-тавра тусем-сăртсем, çырма-çатрасем...

Кăн-кăвак тĕпсĕр тӳпе çеç хăв ăçта пурăннине вăхăтлăха мантарса ярать. Вăхăтлăха кăна çав...

Иван выртакан палатăра ирхи тĕрĕслев иртнĕ хыççăн хăйсене кăштах хăйсем авантарах туякан салтаксем анекдот калама тытăнчĕç. Кулă тени чирлĕ çыншăн та усăллă. Салтаксем куçĕсем шывланичченех кулчĕç. Калăн, таврара нимĕнле вăрçă та пымасть, хăйсем те тăван килĕсенче канаççĕ.

Алăк уçăлчĕ те, палатăна Маша пырса кĕчĕ. Иван выртакан койка патне пырса ăна питĕнчен чуптуса илчĕ.

— Салам, ентешĕм! О-о-о! Санăн пит-куçна хĕрлĕ тĕс кĕнĕ. Эпĕ пĕлтеркен хыпара илтсен савăннипе пиçнĕ çырла пекех ирĕлсе кайăн.

— Ну, кала хăвăртрах! Ялан тăсма юрататăн вара, Маша, — терĕ салтак.

— Çĕнĕ çул уявне эпир тăван çĕршывра кĕтсе илме пултаратпăр. Сĕре те йывăр аманнисене Мускаври çар госпитальне ăсатма йышăннă. Хатĕрлен, чунăм!

Иван савăннипе нимĕн те калаймарĕ, аллисене çеç çӳлелле çĕклесе силлерĕ. Мĕн-тĕр каласшăнччĕ, пырне мĕнле-тĕр япала хĕсĕнсе ларнăн туйăнчĕ.

— Маша, тархасшăн, ĕçӳсене пĕтерсен ман пата калаçса ларма кил — ха. Темĕнчченех çывăрса каяймастăп. Чăвашла калаçни чун-чĕрене сывалма пулăшать. Çук, Галя та аван хĕрача, тиркеместĕп. Манăн чăвашла калаçас килет. Юрĕ-и?

— Килĕшетĕп. Анчах хăв пурнăçу, çемйӳ. тăван ялу çинчен каласа парăн. Эпĕ — хам çинчен. Атту хăçантанпа пĕр-пĕрне пĕлетпĕр, çав вăхăтрах... пĕлместпĕр те...

— Килĕшетĕп.

Каçхи апат вăхăчĕ çитрĕ. Госпитальти чирлĕ, суранланнă салтаксе — не апатлантараççĕ, ыйтсан хушса та параççĕ.

Галя ĕçĕсене пĕтерсен, пурне те ырă тĕлĕксем курма сунса, палатăран тухса кайрĕ. Тепĕр çур сехетрен аслă медсестра Маша пырса кĕчĕ.

— Каçарăр та, эпĕ ентешĕм патне кăштах калаçкаласа ларма килнĕччĕ. Кансĕрлеместĕп-ши? — ыйтрĕ хĕр палатăра выртакансенчен.

— Хуть те çывăрсах кайăр, — терĕç лешсем.

— Тавтапуç.

Маша кунта килес умĕн тирпейленни куçкĕретех: пит-куçне сăрланă, духи сапăннă.

Ну, паттăр, эпĕ килтĕм. Мĕирен пуçлăпăр калаçăва?

— Хăв çинчен каласа кăтарт, — терĕ Иван.

— Ытла та чее чăваш эсĕ, Иван. Паллашу йĕркине арçынран пуçласан вырăнлăрах пулнă пулĕччĕ. Ну, юрĕ, эсĕ — суранланнă çын. Каçарăпăр. Итле эппин...

Маша качча хăй çинчен кĕскен каласа пачĕ. Паллах, пурнăçĕнчи вăрттăнлăхĕсене пурне те уçса памарĕ. Пурин çинче чарăнса тăрса чунне кулянтарасшăн пулмарĕ. Ачалăх, кукамăшĕ патĕнче пурăннă çулсем, тăлăхсен интерначĕ, медучилише...

Амăшĕ çинчен те, ашшĕ çинчен те, йĕкĕреш хăраххи шăллĕ çинчен те асăнмарĕ.

— Рожкова Мария Евгеньевна...

— Чим-ха, Маша, пирĕн совхозра Смирнов хушаматлă выльăх тухтăрĕ ĕçлет. Тĕсĕпе вăл сан сăнлăрах. Çук, пĕр сăнлă. Ашшĕ ячĕ те Сирĕнни пек. Хушамачĕ çеç... Смирнов.

— Пĕр пек сăнлă çынсем тĕнчере сахал-им? Хăш-пĕр чухне ячĕ те, ашшĕ ячĕ те, хушамачĕ те, тĕсĕ-пуçĕ те пĕр пек пулма пултарать, — терĕ хĕр калаçăва урăхçул çине пăрса. — Иван, кала-ха пĕр пытармасăр, эсĕ Ленăна питĕ хытă юрататăн пулмалла. Çапла ятлă пулмаллаччĕ санăн савнийĕ?

— Çапла. Лена. Ленукăм, пирвайхи тата юлашки юратăвăм. Манăн йăмăкăм, савнийĕм.

— Ăнланмастăп...

— Ленăпа эпир пĕр тăвансем мар, анчах пĕр çемьере, пĕр атте-анне ытамĕнче ӳснĕ. Ачаранах тесен те тĕрĕс пулĕ — юратса пăрахнă.

— Телейлĕ эсир, — терĕ ассăн сывласа Маша.

— Эсĕ хăвна телейлĕ мар тесшĕн-и?

— Ман çинчен — уйрăм калаçу. Ну, юрĕ, вăхăт иртни те сисĕнмерĕ. Каймалла. Ырă каç пултăр. Ыранччен, — терĕ те хĕр, кушак пек асăрхануллăн утса, палатăран тухса кайрĕ.

"Çĕнĕ çулччен Мускава çитсен... Тата пĕр çул сипленсен... Киле çыру ярăп... Çук, сывалса çитиччен, хам тĕллĕн утма тытăниччен хыпар тумастăп. Ăнланатăп, ун пек туни — чунсăрлăх пулать. Анчах урасăр çынпа Лена пĕрлешме килĕшмесен? Эх, ухмах çав эпĕ, ухмах! Пĕрлешесси çинчен шухăшлатăп-и? Ан тив, тĕрĕс-тĕкел аттепе анне патне таврăнсан юрĕ ĕнтĕ. Лена, тепĕр тесен, манăн йăмăкăм. Хамăн йăмăкăма урасăр çынна качча пама хам та килĕшмен пулăттăм. Пĕрле пулаймасан та пиччĕшĕпе йăмăкĕ пулса юлатпăрах", — шухăшласа выртрĕ каччă.

Кĕтнĕ самант та çитрĕ. Паян суранланнисен пĕр ушкăнне Раççей çĕршывне ăсатмалла. Самолетпа.

Тимĕр çунатлă ăмăрткайăк тусем-сăртсем çийĕнчен вĕçет. Суранланнă салтаксене Маша Рожкова медсестра, Денис Ушков çамрăк хирург тата тăватă салтак ăсатаççĕ. Маша Афганистана каялла таврăнмалла марах вĕçет.

Çур сехете яхăн вĕçнĕ хыççăн самолет сасартăк чĕтресе илчĕ та анса ларма хатĕрленчĕ. Салона бортинженер тухса пурне те лăпланма ыйтрĕ, нимĕнле хăрушлăх та çуккине пĕлтерчĕ.

Самолет сăртсем хушшинчи пĕр пĕчĕк аэродрома анса ларчĕ.

Тахăш самантра самолет алăкĕсем уçăлса кайрĕç. Салона автомат тытнă душмансем кĕрсе тулчĕç. Вĕсен хушшинче вырăсла пĕлекенни те тупăнчĕ.

— Хăвăр вырăнăрсенчен ан хускалăр. Итлемесен — ĕмĕрлĕхе çакăнтах выртса юлма пултаратăр. Ĕмĕрлĕхех! Экипаж членĕсене урама тухма ыйтатпăр. Медработниксем салонрах юлаççĕ!

Летчиксене илсе тухнă хыççăн салонта тăватă душман çеç тăрса юлчĕç. Вĕсем те пулин вырăсла пĕлменскерсем.

Машăпа тухтăр аманнисене лăплантарма тăрăшрĕç. Пĕтĕм тĕнчери "Хĕрлĕ хĕрес" организаци саккунĕсем тăрăх чирлĕ тата аманнă çынсене тыткăна илме право çукки çинчен каласа пачĕç. Часах пулăшу килсе çитессине пĕлтерчĕç.

Виçĕ кун хушши салона никама та кĕртмерĕç, душмансем çеç пĕр-пĕринпе улшăнса тăчĕç. Апат-çимĕç, ĕçмелли шыв, им-çамсем, сурансене çыхмалли материалсем пĕтсе пычĕç.

Тăваттăмĕш кун суранланнă салтаксене пĕр ушкăна, офицерсене тепĕр ушкăна пайласа бронетранспортерсем çине лартса илсе кайрĕç. Маша офицерсен хушшинче икĕ ури те çук çын пулнипе çак ушкăнрах юлчĕ. Çапла пулни хăйне те, Ивана та кăштах çăмăллăн сывласа яма вăй-хал кĕртрĕ.

Офицерсем пурĕ те тăваттăн çеç пулнипе медработниксем ушкăнра урăх пулмарĕç. Капитан, икĕ аслă лейтенант тата пĕр лейтенант Маша хӳтлĕхĕнче юлчĕç.

— Çитрĕмĕр Мускава, лейтенант юлташ. Çĕнĕ çул ячĕпе! — терĕ Маша качча чăтăмлăрах пулма ыйтса.

"Вăхăт çитсен — çумăр çăвать. Вăкăт çитсен — куççуль тăкăнать. Вăхăт çитсен — чарăнать. Вăхăт çитсен — çын ĕмрийĕ вĕçленет. Вăхăт çитсен — çĕнĕ Чун çуралать. Вăхăт çитсен...

Тен, манăн телейĕм пĕтмен-тĕр-ха, пурăнас кунăмсемте вĕçленмен — тĕр? Тен, манран телейлĕ çын та çук-тăр çут тĕнчере?

Вăхăт çитсен..." — çӳлелле пăхса шухăшласа выртрĕ чăваш каччи.



 VI. Мăшăр çул 


Иван хĕсметре тăмалли çул — мăшăр çул. Вăл тăватă çул пĕрре нарăс уйăхĕ 29 кунлă çул, пулать. Мĕн авалтанах чăвашсем мăшăр çулсене кăмăлласах кайман, мĕншĕн тесен (мĕншĕнне паянхи кун та ăсчахсем тĕплĕн ăнлантарса параймаççĕ-ха) çакçул çĕр чăмăрĕ çинче нихçан пулман тискер пулăмсем, чир-чĕрсем, çĕр чĕтревĕсем, катастрофăсем, вăрçăсем... пулса иртеççĕ. Чăвашсен авалхи йăли-йĕркипе мăшăр çул пысăк ĕç пуçарса яма та, качча кайма та, авланма та юраман. Çак йĕркесене пăсакансен ĕмĕрĕ телейлĕ иртмест тенĕ. Тен, тĕрĕсех те пуль...

Сидоровсем те кăçалхи мăшăр çула пысăк йывăрлăхсемпе, пысăк хуйхă-суйхăпа ирттерсе ячĕç. Мăнкун эрнинче Иван Петрович, Татьяна Ивановна ашшĕ, ĕмĕрне Çăлкуç ялĕнче тĕп бухгалтерта ĕçлесе иртгернĕскер, ĕç вырăнĕнчех вилсе кайрĕ.

Ун хыççăн Мария Ивановна, унăн мăшăрĕ, мĕн тивĕçлĕ канăва тухичченнех ял вулавăшĕнче ĕçленĕскер, картишĕнче выльăх-чĕрлĕхпе аппаланнă вăхăтра шалкăм çапнипе пĕр самантрах çут тĕнчерен уйрăлчĕ.

Телейлĕ мăшăр, пĕр-пĕрнехисеплесе, юратса, пăхса пурăннăскерсем.

Ыран Сăпас уявĕ тенĕ чухне, нумай вăхăт хушши пульницара тăнне çухатса выртнă хыççăн, Николай Сергеевич амăшĕ, Юлия Никитична, ĕмĕрлĕхех куçне хупрĕ. Мĕскĕн, çамрăклах тăлăха юлнăскер, пĕр-пĕччен ывăлне ӳстерсе çын тунăскер, мăнукĕсен телейлĕ пурнăçне кĕтсе илеймесĕрех çĕре кĕчĕ.

Паллах, виçĕ вилене те Татьяна Ивановнăпа Николай Сергеевич тата Лена тирпейлесе пытарчĕç.

Юлашки вăхăтра Татьяна Ивановна та чирлекелет. Николай Сергеевича çеç, калăн, юманран тунă. Ленăна хуçалăха ертсе пыма вăй-хал парса, хавхалантарса пурăнать.

Хавхалантарса тенĕрен, Лена çак туйăмпа тĕлĕкре çеç тĕл пулкалать, юратăвĕпе савăнать, унтан çухатать... Тĕл пулать... Çухатать...

Иван салтакран таврăнмалли вăхăт та иртсе кайрĕ. Çĕнĕ çул çывхарса килет. Каччăран вара нимĕнле хыпар та çук. Çĕр çăтса янă тейĕн.

Çĕнĕ çула совхозăн правлени членĕсем общежитире кĕтсе илме пулчĕç. Лена уява хутшăнман та пулĕччĕ. Юрамасть. Пĕрле ĕçлекенсене хисеплемен пек пулса тухасран хăрать. Çитменнине, хуçалăх ертӳçин саламлă сăмах та каламалла.

Уява хатĕрленме обшежити пуçлăхĕ Мария Григорьевна ытларах пулăшрĕ. Чи пысăк та çутă пӳлĕме чăрăш лартрĕç. Теттесемпе илемлетрĕç. Хĕл мучи те, юрпике те пулчĕç уявра. Кĕреке тĕрлĕ апат-çимĕçпе тулчĕ.

Сехет йĕпписем 12 сехет тĕлнелле çитеспе совхоз ертӳçи сăмах илчĕ. Пухăннисем пуçлăх сăмахне ура çинче аллисене шампански эрехне тултарнă фужерсем тытса итлерĕç. Лена сăмахне каласа пĕтереймерĕ. Йĕрсе ячĕ...

— Манюк аппа, мĕн тумалла? Ăçта вăл? Мĕншĕн пĕр хыпар та çук? — ĕсĕклесе йĕчĕ Лена комендант пӳлĕмĕнче.

— Таврăнать вăл. Таврăнатех. Курса тăрăн. Афганистанран çырусем часах çитеймеççĕ. Нумайăшĕ çул çинче çухалать. Чылай салтак, уйрăмах офицерсем, хĕсметрен икĕ-виçĕ уйăх, çуршар çул кая юлса таврăнать. Иван вăрçă пыракан çĕршывра хĕсметре тăрать. Йывăрлăхсем, улшăнусем пулса иртме пултараççĕ. Тен, ăна улăштарма çĕнĕ командирсем пырса çитеймен-тĕр. Ан йĕр, эсĕ питĕ çамрăк-ха. Уйăх пек хитре пит-куçна куççульпе çума иртерех-ха. Атя, иккĕн пĕр-пĕрне еаламласа çак фужерсене пушатар. Унтан куç курĕ унта...

Вĕсем уяв пӳлĕмне пырса кĕнĕ çĕре çамрăксем аванах хĕрнĕччĕ ĕнтĕ: ташлаççĕ, кулаççĕ, юрлаççĕ.

— Ташла. Юрла. Савăн, Лена! Çĕнĕ çул уявĕнче хăвна ху мĕнле тытатăн, çулталăк тăршшĕпех çавăн пек пулăн, — хавхалантарчĕ хĕре Мария Григорьевна.

Лена кăмăлĕ кăштах хытрĕ. Питĕ-куçĕнче те кулă палăрчĕ.

— Елена Николаевна, Сире ташă картине чĕнме юрать-и? — илтĕнсе кайрĕ сасартăк Юрий Евгеньевич сасси.

— Мĕнех, тархасшăн!

Елена Николаевна уяв каçĕнче ытларах выльăх тухтăрĕпе ташларĕ. Тĕрĕссипе, Юрий Евгеньевич ăна хăй чĕнчĕ.

— Мĕнле, Мария Григорьевнăна кӳрентерместĕн-и?

— Çук, Елена Николаевна. Сирĕнпе калаçнăранпа вăл шухăш пуçра та пулман.

— Мĕнле шухăш-туйăмсемпе пурăнатăр? Совхозра, паянхи уявра чипер хĕрсем питĕ нумай.

— Тĕрĕс. Хĕрĕсем вĕсем питĕ нумай. Чĕрене тыткăнлаканнисем çукрах çав...

— Ăнланаймарăм. Каçарăр та, Сирĕн чĕрĕре пĕр харăсах миçе пике тыткăнлама пултарать?

— Çук, ун пек каласшăн марччĕ. Пур çавăн пекки. Анчах ун патне çывхарма та хăратăп. Çитменнине... Вăл мана...

— Каласа пĕтерĕр, тархасшăн, Юрий Евгеньевич?

— Çитет, Елена Николаевна, урăххи çинчен калаçар-ха.

Çур çĕр иртсе виçĕ сехетчен тăсăлчĕ Çĕнĕ çул уявĕ. Лснăпа каччă киле кайма пĕрлетухрĕç. Юрий Евгеньевич хĕре ăсатма кайрĕ. Ленахирĕçлемерĕ. Кунĕпе ĕçре ĕшеннĕ, тăраниччен тахçантанпах çывăрса курманскер, уявра пĕр-икĕ фужер шампански эрехне ĕçнĕ хĕр хăйне лĕпсĕр кайнăнах туйрĕ. Юрать-ха, ун çумĕнче тĕреклĕ каччă пырать. Ахальтен киле çитиччен темиçе хутчен те ӳкнĕ пулĕччĕ.

— Акă çитрĕмĕр те. Тавтапуç, Юрий Евгеньевич. Эсир пулман пулсан...

— Нимех те мар. Эпĕ Сирĕншĕн темĕн тума та хатĕр...

Хĕр алăк патнелле утрĕ. Виçĕ-тăватă утăм тусанах ури шуса кайнипе тăсăлса ӳкрĕ.

Юрий Евгеньевич ун патне чупса пырса тăма пулăшрĕ. Пальто çинчи юра силлерĕ.

— Ыраттармарăр-и, Елена Николаевна? Асăрхануллăрах пулăр, тархасшăн.

Лена утма пикенчĕ. Ури ыратнипе çĕнĕрен тайăлса кайса каччă ытамне кĕрсе ӳкрĕ.

Юрий Евгеньевич хĕре хăй çумнелле пăчăркарĕ. Хĕр тутинчен асăрхануллăн чуптуса илчĕ.

Ленăшăн çак самант токпа çапнăнах туйăнса кайрĕ. Каччă ытамĕнчен вĕçерĕнсе вирлĕн çутăлтарса ячĕ.

— Нихăçан та, илтетĕр-и, нихăçан та урăх тĕкĕннĕ ан пултăр! Мана çак куна çитсе савнийĕм те тутасенчен хĕрӳллĕн чуптуса курман. Мĕнле хăйрăр Эсир?

— Каçарăр, тархасшăн, Елена Николаевна. Хам та сисмерĕм. Сире кӳрентерме шутламан та. Эпĕ... Эпĕ... Пĕтĕм чун-чĕререн, — терĕ те каччă ял урамĕпе чупса кайрĕ.

— Ача-пăча... — мăкăртатрĕ Лена.

Лена ниепле те çывăраймарĕ. Йĕрсе выртрĕ. Çутăличчен хĕр минтерĕ самаях нӳрленчĕ.

«Иван, чунăм, эсĕ кĕçĕр ман çумра пулнă пулсан çак намăса курман та пулăттăм. Тутасене ют арçын чуптуса вараларĕ. Каçар...»

— Çĕнĕ çул ячĕпе, хĕрĕм! Вăратмарăм-ха, çывăртăр терĕм.

— Анне, миçе сехет?

— Кĕçех вуннă çитет. Ан пăшăрхан. Аçу ĕç вырăнĕсене тĕрĕслеме тухса кайрĕ ĕнтĕ. Çулталăкра пĕрре тăраниччен çывăрнипе çылăх пулмĕ-ха, — терĕ амăшĕ хĕрне пуçĕнчен ачашласа.

— Çук, аннеçĕм, юрамасть.Хамăнах каймаллаччĕ.

Лена вырăн çинчен сиксе тăрса питне-куçне йĕпетрĕ. Тумланчĕ те апат тумасăрах правление тухса чупрĕ.

— Ай, тур-тур, чăн-чăн пăрчăкан! Лара-тăра пĕлмен ача-пăча! Пăх — ха эсĕ ăна, выçă хырăмĕпех тухса чупрĕ вĕт, — мăкăртатса юлчĕ Татьяна Ивановна.

Кăнтăр апачĕ тĕлнелпе Николай Сергеевич таврăнчĕ.

— Турра шĕкĕр, пурте йĕркеллех. Ан вăрат. Çывăртăрах, — терĕ апата ларса.

Çак вăхăтра алăка шаккани илтĕнсе кайрĕ.

— Кĕрĕр. Алăк уçă, — терĕ Татьяна Ивановна.

Пӳлĕме почтальонка пырса кĕчĕ.

— Каçарăр, тархасшăн, темĕн капа пĕлмелле ĕнтĕ. Уяв ячĕпе саламлани те вырăнсăр... Акă алă пусăр, ятарлă çыру илсе килтĕм, — терĕ вăтам çулхи хĕрарăм почтальонка шывланнă куçĕсене тутăр вĕçĕпе шăлкаласа.

— Ан васка-ха, Нина, ирт тĕпелелле. Паян уяв. Сĕтел хушшине лар, — терĕ Николай Сергеевич.

Амăшĕн чĕри шартах сикрĕ.

— Мĕнле ятарлă çыру? Камран? — тесе почтальонка тытгарнă çырăва вулама тытăнчĕ.

Вуласа пĕтереймерĕ — йĕрсе ячĕ.

Николай Сергеевич мăшăрне сакă çине ларма пулăшрĕ. Вулама тытăнчĕ.

— Иван хыпарсăр çухалнă? — чĕтрерĕç ашшĕн кăвакарса кайнă тутисем.

Сидоровсемшĕн мăшăр çул хыççăнхи тепĕр çул та пысăк хуйхăран пуçланчĕ. Çапла вăл, пĕр çĕртен татăлнă çип, епле тăрăшса сыпсан та, çав тĕлтенех татăлать.

Анчах пурнăçĕ малаллах тăсăлать. Паян каллех хĕвел тухать. Çĕнĕ кун пуçланать. Тăвас тенĕ ĕçе пурнăçлаймарăм, курас тенине кураймарăм тесе каламалла мар. Пурнăç хăех пурнăçлантарать те, кăтартать те, вырăнне те лартать.

Тăваллах талпăнмалла. Пурăнмаллах.

VII. «Хам шухăшсенчен хăратăп...»


«Мĕн кăна пулса иртмест-ши пĕр вăхăтрах: çĕнĕ чун çуралса пĕрремĕш сасă кăларать; пĕри савăннипе ура хуçса ташлать; тепри хурланнипе каçса кайсах макăрать; пĕр ялта ав кĕрлесе туй пырать; ав тепĕр ялта тупăк йăтса тухаççĕ...

Ай, хăрушă! Мĕн шухăшласа выртатăп-ха, айван, лайăххи çинчен ĕмĕтленмелле.

Çуралнă кунăм та çывхарса килет. Тата тепĕр çул ватăлатăп. Çапах пурнăçран улшăнусем, çĕнĕ улшăнусем, аван улшăнусем кĕтетĕп. Иван салтака кайнăранпа виçĕ çул иртрĕ. Кĕтетĕп. Анчах кĕтнин усси пулĕ-ши? Пĕр хыпарсăр çухалнă салтакăн... Çук! Çук! Начарри çинчен шухăшламастăп...

Юрий Евгеньевич... Çак виçĕ çул хушшинче маншăн вăл та çывăх юлташ пулса тăчĕ. Хитре. Ăслă пек те. Маншăн тем тума та хатĕр, шанчăклă, çамрăк çын. Вылянчăклă шухăш-туйăмĕсем те хытса пыраççĕ. Пурнăç урапи ун урлă та каçса кайрĕ пулас.

Пăх-ха эсĕ ăна, епле çирĕп кăмăллă! Хăйĕн тĕллевĕсене пурнăçлассишĕн чунĕпе кĕрешет. Качча кайма хистет...

Анчах чĕреçĕм пирвайхи юрату тыткăнĕнчен нихăçан та хăтăлаймĕ çав. Иван сăнарĕ чунăмран нихăçан та çĕтмĕ...

Çаплине çапла та...Малаллах талпăнмалла. Пурăнмалла. Кĕçех çирĕм пиллĕк тултаратăп. Пĕччен пурăнма йывăр. Кичем. Хăрушă! Пурнăç океанĕнче пĕччен ишесси — чĕр тамăк. Пурнăçра тăвăлĕ те, çиçĕмĕ те, аслатийĕ те — пурте пулаççĕ. Вĕсене пĕччен çĕнтереймĕн. Юлташ кирлех пулать. Чĕререн юратманни те. Хăй çеç мана алă çинче йăтса çӳретĕр.

Юрий Евгеньевич, иккĕмĕш юратăвăм, калама та хăрушă, пулайма — сан та малашнехи пурнăçăмра шанчăклă юлташăм пулма пултарайĕ-ши?

Хам шухăшсенчен хăратăп. Çук, шухăшсене аттепе аннене уçса памаллах. Ахальтен... Ухмаха тухма та пулать», — шухăшласа выртрĕ Лена.

Иван салтака кайнăранпа Лена çуралнă кунне шавлăн уявласа курман. Кăçал вара Сидоровсем çак уява хăйсем патĕнче кĕтсе илме хатĕрленчĕç. Хăнана чи çывăх çынсене, Ленăн тус-юлташĕсене, чĕнме пулчĕç. Уявра Юрий Евгеньевич та пулмалла.

Татьяна Ивановна та хăйĕн усал шухăшĕсене сирсе ярасшăн — каччăпа тĕл пулса тĕплĕнрех ыйтса пĕлесшĕн...

...Çамрăксем хĕрсе кайсахташă вăййинче савăннă вăхăтра Юрий Евгеньевич кухньăна пырса кĕчĕ. Татьяна Ивановна хăна пăтти пĕçеретчĕ.

— Каçарăр, Татьяна Ивановна, Лена ăçта кайса çухалчĕ?

— Пĕр ĕçпе кайрĕ-ха. Ан пăшăрханăр, часах таврăнмалла.

Каччă пӳлĕмрен тухма хатĕрленчĕ.

— Юрий Евгеньевич, вăхăтăр пулсан наччаслăха тăхтаса тăраймăр-ши? Сире нумай вăхăт хушши тытса тăмăп.

— Тархасшăн, Татьяна Ивановна. Хаваспах. Эпĕ кĕçĕр Сирĕнпе тата Николай Ивановичпа калаçса татăласшăнччĕ-ха. Лена кăштах тухса çухални вырăнлă пулчĕ тейĕпĕр. Тархасшăн, итлетĕп Сире.

— Эсир мана, ватă çынна, каçарăр тархăсшăн. Сирĕн хушаматăр, Смирнов, малтанах çапла пулнă-и?

— Малтанах, Татьяна Ивановна. Атте хушамачĕ... — хĕрелсе кайса кăштах суйрĕ каччă.

— Аçăр... Кам пулнă? Ăçта вăл?

— Эпĕ чăн атте çинчен нимĕнех те пĕлместĕп. Анне вилнĕ хыççăн кукамай патĕнче пурăннă. Кайран — тăлăхсен çуртĕнче. Çĕнĕ çемье... Вĕренӳ...

— Ну, юрĕ. Урăх кансĕрлемĕп. Эсир вара мĕн пирки пирĕнпе калаçасшăнччĕ?

Çак калаçура Татьяна Ивановна «чăн атте», «çĕнĕ çемье» ăнлавсене мĕншĕн-тĕр пуçне хумарĕ.

— Николай Сергеевич кĕçĕр дежурствăра. Çавăнпа малтан Сирĕнпе калаçас пулĕ. Эпĕ... Эпĕ... Авланас тетĕп.

— Аван шухăш. Вăхăчĕ те çитнĕ ĕнтĕ. Çемье çавăрмалли çинчен шухăшламалла, — терĕ Татьяна Ивановна нимĕн пулман пекех тĕпелте аппаланаса. — Тен, суйласа илни те пур?

— Пур. Вăл — Лена... Тархасшăн, ирĕк парсамăр ăна мана качча кайма?

— Ирĕк парасси-памасси... Пиртен килекен ĕç мар ку. Лена ăслă, çитĕннĕ хĕр. Эпир качча кай тесе те, ан кай тесе те калаймастпăр. Çитменнине, Иван та вилмен вĕт-ха. Хыпарсăр çеç çухалнă, — йĕпеннĕ куçĕсене тартса калаçрĕ Татьяна Ивановна.

— Каçарăр, тархасшăн, Сире кӳрентересшĕн марччĕ. Лена кĕçех таврăнать пулĕ ĕнтĕ. Çамрăксем патне тухас, — терĕ каччă кухня алăкĕ патнелле утса.

Лена пырса кĕчĕ.

— Мĕн, хĕреснаннӳ килет-и?

— Килеймест пулĕ, анне. Кăштах чирленĕ вăл.

— Апла пулсан пырăр, савăнăр çамрăксемпе. Атту Юрий Евгеньевич ав сана çухатнă, — терĕ амăшĕ.

— Ну, юрĕ ĕнтĕ, анне, эсĕ те пулин мана кĕтмен çĕртен чĕпĕтсе илетĕн.

— Аннӳ чĕпĕтнине чуптуса илнĕ вырăнне хур, хĕрĕм.

Хăнасем нумаях лармарĕç. Çур çĕр çитичченех саланчĕç. Лена вĕсене ăсатма тухрĕ.

— Лена, Татьяна Ивановнăран сана качча пама ыйтрăм.

— Ав мĕншĕн салхуллă вăл кăштах, — терĕ хĕр каччă çине шăтарасла пăхса.

— Николай Сергеевич мĕн калĕ тата. Унран ытларах хăратăп.

— Хĕрпе каччă урамра çур сехетрен ытла тăмарĕç. Юрий Евгеньевич Ленăна çуралнă кун ячĕпе тепĕр хут саламларĕ. Чуптăвасшăн пулчĕ.

— Юрий Евгеньевич, паянлăха, тен, çитĕ? Чунăма мĕнле-тĕр ăнланмалла мар тунсăх кăшлать. Каçарăр. Ыранччен, — терĕ Лена каччăпа алă тытса сывпуллашса.

...Хĕр ыйхăран вăраниччен Николай Сергеевич ĕçрен таврăннăччĕ ĕнтĕ. Сĕтел хушшинче апат туса ларатчĕ. Ашшĕпе амăшĕ пĕр-пĕринпе калаçмаççĕ. Шавламаллине хĕрĕ ыйхăран вăраниччен сӳтсе явнă курăнать.

— Ырă ир пултăр, тăванăмсем! — терĕ хĕр ашшĕпе амăшне сывлăх сунса.

— Сана та çапла пултăр, хĕрĕм. Мана ав аннӳ уяв епле иртни çинчен каласа пачĕ.

— Ăнлантăм, аттеçĕм. Ну, мĕнле шухăшсем пăшăрхантараççĕ сире çак вăхăтра?

— Хĕрĕм, ан çиллсн тархасшăн. Юрий Евгеньевич питĕ аван каччă: хитре, ăслă, кирек кампа та пĕр чĕлхе тупма пултарать. Аван специалист та тетĕр. Анчах манăн пурнăç тути-масине чăтса курнă ватă чĕрем... — терĕ Татьяна Ивановна хĕрĕ çине ăшшăн та хĕрхенсе пăхса.

— Кăштах çитменлĕхсем те пур, — терĕ ашшĕ калаçăва хутшăнса, — Кăра çилĕллĕрех. Иртнĕ çул ав тĕп агрономпа та тытăçса илнĕччĕ. Хĕрарăмсем çине те пăхкалама юратать. Эпĕ унăн кăмăл-сипетне лăпкă та питĕ тарăн авăрпатанлаштаратăп. Хĕрĕм, лайăхрах шухăшла. Унпа санăн ĕмĕрлемелле. Пирĕн мар. Йăнăшас марччĕ. Çав авăр ĕмĕрлĕхех сана çăтса ан илтĕрччĕ...

— Тавтапуç сире, аттеçĕм-аннеçĕм. Питĕ юратап эпĕ сире. Анчах... Мĕн тăвас-ха? Виççĕмĕш теçеткепе пыратăп. Ватăлатăп. Ивансăр пуçне мана никам та кирлĕ мар. Мĕн тăвăн-ха Турă çапла çырнă пулсан? Шăпа урлă сиксе каçаймăпах. Пурнăçри чăнлăхпа çырлахмах тивет. Юрий Евгеньевичăн çитменлĕхĕсене питĕ аван пĕлетĕп. Арçын тени çапларах ĕнтĕ вăл. Хăш-пĕр çамрăксем авланиччен çил-тăвăлах аса илтереççĕ. Мăшăрлансан анчăк çурисем пулса тăраççĕ. Арăмĕсене те алă вĕççĕнех йăтса çӳреççĕ. Çавăнпа та, тăванăмсем, кĕркуннеччен кĕтĕпĕр те...

Лена калас тенине каласа пĕтереймерĕ. Сасси шала кайрĕ. Куçĕсем куççульпе хупланчĕç.

— Каçарăр, — терĕ те ĕçе тухса кайрĕ.

Ашшĕпе амăшĕ пĕр-пĕрин çине пăхса, пĕр-пĕрне ăнланса ассăн сывласа ячĕç.

— Эй, Турăçăм! — терĕ амăшĕ çутă кĕтес еннелле чĕркуçленсе ларса.

— Пулăш, тархасшăн, ан пăрах пире, пĕртен-пĕр тĕпренчĕкĕмĕре. Вăхăтра панă чи пĕчĕк пулăшу та кая юлса панă чи пысăк пулăшуран хаклăрах.



VIII. Утакан çитетех


Чăн-чăн пурнăç мăшăрланнă хыççăн пуçланать. Тĕлĕнмелли кунта та сахал мар. Никама курăнман хĕрарăм çумĕнче — пурнăçри чи илемлĕ те сатур арçын. Çуркунне пек хӳхĕм пике çумĕнче — никам та çук е пулсан та

— чун савманни пулма пултарать.

Сăпас — чăвашсемшĕн çав тери пысăк пĕлтерĕшлĕ тĕн уявĕ. Шăпах çак уяв тĕлнелле пулса иртеççĕ те ĕнтĕ ялсенчи хăш-пĕр туйсем. Туйне тума пĕлеççĕ вара чăвашсем. Тĕне хисеплесе, пăхăнса. Çурлан 14-мĕшĕнчен тытăнса 28-мĕшĕччен, аслă, вăта тата кĕçĕн Сăпас уявĕсем вăхăтĕнче, Успени типпи пырать. Туй тума, венчете тăма юраманнине шута илсе туй йăла-йĕркисене уявсенчен маларах е каярах ирттереççĕ.

Сидоровсем те, тĕне пăхăнса пурăнаканскерсем, венчете çурлан 13-мĕшĕнче, юнкун, туйне вара уявсем иртсен тепĕр кунĕнче, 31-мĕшĕнче, вырсарникун, ирттерме тăванĕсемпе тата вырăнти чиркӳ настоятелĕпе, Серафим аттепе, килĕшсе татăлчĕç.

Тăвансем тенĕрен, Юрий Евгеньевичăн пулмĕç вĕсем çак туйра. Çывăх тăванĕсем пуррипе çуккине те пĕлмест каччă, хăйпе йĕкĕреш хăраххи йăмăкĕсĕр пуçне. Вăл унпа та пĕчĕк ача чухнех уйрăлнă. Çак куна çитиччен ун çинчен нимĕн те илтмен. Йăмăкĕ çут тĕнчере пуррипе çукки те ăна кăсăклантарман.

Тăван мар ашшĕпе амăшĕ Юрий Евгеньевич Омскра ветеринари институтĕнче вĕреннĕ чухне çĕре кĕнĕ. Çемьере урăх ача-пăча пулман. Ашшĕ — амăшĕн тăван мар ывăлĕ пурнăçран кая юлса тупăннă ача пулса ӳссе çитĕннĕ.

Каччă палламан çынсемпе хутшăнма юратсах кайман. Пĕрле вĕреннĕ юлташĕсем те çукпа пĕрех. Тăлăхсен çуртне ватă кукамăшĕ вырнаçтариччен чăвашла калаçма, вулама-çырма вĕренсе юлнă Юрий, тăван чĕлхене вырăссен хушшинче пурăннă пулсан та манман. Усрава илнĕ ашшĕпе амăшĕ чăвашсем пулнăран, килĕнче чăвашла калаçнăран каччăн чун-чĕринче чăваш чĕлхи ĕмĕрлĕхех вырнаçса тĕплеинĕ. Çавăнпа вăл вĕренсе тухсан та пĕр-пĕр чăваш ялĕнче тĕпленме ĕмĕтленнĕ. Хула пурнăçĕнчен ĕмĕрлĕхех писнĕ çамрăк çын «Шуçăм» совхозра юлма шут тытнă. Телейне кура (çаплах-ши?) кунта пĕрремĕш юратăвĕпе тĕл пулнă.

Ыран Юрий Евгеньевичпа Елена Николаевна Турă умĕнче арлă-арăмлă пулма тупа тăваççĕ. Çĕнĕ çемье чăмăртанĕ.

Совхоз директорĕпе выльăх тухтăрĕ чап-чап уйăхĕ тĕлне отпуск илчĕç. Отпуск тенĕрен, Елена Николаевна çак куна çитиччен канса кур — ман-ха. Иван салтака кайнăранпа кану çинчен шухăшлама вăхăт та, кăмăл-туйăм та пулман. Халĕ ун вырăнне совхозăн тĕп экономисчĕ Сверкалов Анатолий Тихонович юлчĕ.

Кĕтнĕ кун çитрĕ. Çанталăкĕ те, венчете ятне хатĕрленнĕ тейĕн, çав тери савăк тăрать. Сидоровсен кил-йышĕ хĕвелĕн пĕрремĕш пайăркисем выляма тытăничченех вĕлле çурчĕ евĕр сĕрлесе тăрать. Çамрăксем хĕр — тантăшне венчете кайма хатĕрленме, уява пухăннă тăванĕсем кил хуçисене туй кĕрекине майлама пулăшаççĕ.

Лена хăйне нимĕн пулман пекех тыткаларĕ, калăн, спектакльти тĕп роле выляма, сцена çине тухма хатĕрленет.

Венчетре тăхăнмалли кĕпине те тĕксĕмтереххине çĕлеттерчĕ. Хĕр-тантăшĕсем кулни, савăнни, унпа калаçни ним чухлĕ те кăсăклантармарĕ. Шухăшĕсемпе паянхи пурнăçра мар, Иванпа çутă малашлăхра пулчĕ. Пĕрремĕш юратăвĕпе савăнчĕ...

... Кăнтăрлахи кĕлĕ пĕтсен, каччăпа хĕр чиркĕвĕн малтанхи пӳлĕмне кĕчĕç. Патша алăкĕ тĕлне юнашар тăчĕç: каччă — сылтăм енне, хĕрĕ — сулахай енне. Священник алтарьтен Евангелипе Хĕрес илсе тухрĕ те каччăпа хĕр умне аналой çине хучĕ. Унтан вĕсен çĕррисене илсе, алтаре кайса престолăн сылтăм хĕррине юнашар хучĕ: ылтăн çĕррине, каччăнне — сулахай енне, кĕмĕл çĕррине, хĕрĕнне — сылтăм енне. Икĕ çурта çутса пĕринпе каччă пуçне, тепринпе хĕр пуçне виçĕ хут хĕрес туса аллисене тыттарчĕ. Аналой тавра тăватă енчен тĕтĕрсе çаврăнчĕ.

— Пирĕн Турă яланах мухтавлă. Халĕ те, кирек хăçан та, ĕмĕр-ĕмĕрех...

— Амин... — юрлакансен сасси Ленăна ыйхăран вăратнă пекех туйăнса кайрĕ. Çанталăк шăрăх тăрать пулин те хĕр чĕтреве ерчĕ.

— Эй, Туррăмăр, Туррăмăр! Эсĕ таса хĕр пек таса Чиркӳне халăхсенчен суйласа илсе Хупала пĕрлештернĕ. Çак çураçуллă пулнă ĕçе те пилле. Çак чурусене пĕрлештер. Вĕсене лăпкă, пĕр шухăшлă пулса усра. Сана Ашшĕне, Ывăлне, Çветтуй Сывлăшне тĕрлĕ мухтама, хисеплеме, пуççапма тивĕçлĕ. Халĕ те, кирек хăçан та, ĕмĕр ĕмĕрех.

— Амин... — юрă кĕвви пĕтĕм чиркӳ ăшне асамлăн туйăнтарчĕ.

Пухăннисем сăхсăхса малалла мĕн пуласса кĕтсе тăчĕç.

Юрий Евгеньевич куçне илмесĕр Ленăна сăнарĕ. Çав вăхăтрах чиркӳре тăракансене те сăнарĕ. Мĕншĕн-тĕр çав тери пăшăрханчĕ.

Священник çĕррисене илсе пычĕ, малтан ылтăн çĕррине качча тыттарчĕ, унтан кĕмĕл çĕррине хĕре пачĕ.

— Турă чури Юрий Турă чурипе Еленăпа пĕрлешет. Ашшĕйĕн, Ывăлĕйĕн, Çветтуй Сывлăшĕйĕн ячĕпе амин, амин, амин!

— Турă чури Елена Турă чурипе Юрийпа пĕрлешет. Ашшĕйĕн, Ывăлĕйĕн, Çветтуй Сывлăшĕйĕн ячĕпе амин, амин, амин!

Серафим атте каччăпа хĕре çунакан çуртасемпе, алла-аллăн тытăнтарса, тытнă аллисене епитрахил аркипе витсе чиркĕве малалла çавăтса кайса тăратрĕ. Кадило тытса псалом каларĕ.

— Мухтав Сана, Туррăмăр, мухтав Сана! — юрă священник псаломĕн кашни çавăрăмне каламассерен çĕнĕрен янăраса каять.

Татьяна Ивановнăпа Николай Сергеевич, хĕрĕн чунĕнче çак Бăхăтра мĕнле çил-тăвăл алхаснине туйса тăрса, шывланнă куçĕсене шăла-шăла илеççĕ. Турăран пĕртен-пĕр тĕпренчĕкĕшĕн чăтăмлăх ыйтса кĕлтăваççĕ.

— Этеме арлă-арăмлă тăвасси — Турă ĕçĕ. Арлă-арăмлă пулсассăн Турра юраса, ырă та таса пурнăçпа пурăнмалла.

Эй, Юрий, çак ху умăнти хĕре, Еленăна, кăмăлтан савса, юратса, тĕплĕ шухăшпа ирĕккĕн илетĕн-и?

— Кăмăлтан савса, юратса, тĕплĕ шухăшпа ирĕккĕн илетĕп, ырă атте.

— Качча илĕп тесе урăх хĕре сăмах памарăн-и?

— Çук, ырă аттем, паман.

— Эй, Елена, çак ху умăнти качча, Юрăна, кăмăлтан савса, юратса, тĕплĕ шухăшпа ирĕккĕн качча каятăн-и?

— Кăм... кă... кăмăлтан...

— Чарăнăр! Чарăнăр! Чарăнăр! — уяр çанталăкра аçа çапнăн янăраса кайрĕ хаяррăн кăшкăрни çак вăхăтра.

Яриех уçăлса кайнă чиркӳ алăкĕнчен салтак тумĕ тăхăннă, туясем çине тайăннă уксахлакан çамрăк каччă пырса кĕчĕ.

Унран маларах: «Чарăнăр!» тесе кăшкăрса кĕрекенни çамрăк хĕр пулчĕ.

Уксахлакан çар çынни хыçĕнчен икĕ çамрăк салтак утрĕ.

— Чарăнăр! — терĕ куннехинче туяланса утакан салтакĕ. — Чарăнăр!.. Эпĕ ку — Иван. Таврăнтăм...

«Иван таврăннă», «Турăçăм, мĕн пулать халĕ?», «Чăнахах-ши ку?» тесе калаçнисем илтĕнсе кайрĕç. Венчете пухăннă ял-йыш пĕр харăссăн чиркĕве тин çеç пырса кĕнĕ «кĕтмен хăнасем» çинелле тинкерчĕ, малалла мĕн пуласса кĕтсе шăпланчĕ.

Татьяна Ивановна мĕн пулса иртнине лайăх ăнланса илеймесĕрех урайне тĕшĕрĕлсе кукленчĕ. Чĕрине ярса тытрĕ.

— Иван... Ывăлăм...

Лена аллинчи çĕррине ӳкерс« малалла утасшăн пулчĕ. Утаймарĕ. Урисем итлемерĕç. Кăшкăрасшăнччĕ — кăшкăраймарĕ...

Юрий Евгеньевич ăна ӳкесрен тытса хăй ытамне илчĕ.

Николай Сергеевич çеç, çĕнĕрен çуралнăн туйса, мăшăрне тăратсан тата сакă çине ларма пулăшсан, ывăлĕ патнелле вирхĕнчĕ.

— Иван! Тĕпренчĕкĕм! Таврăнтăн эппин!

Салтак ашшĕпе амăшне хирĕç утрĕ. Малтан амăшне ыталаса илчĕ. Чуптурĕ. Кайран ашшĕне ыталаса илсе çурăмĕнчен çупăрларĕ. Савăнăç куççулĕ вĕсене калаçма памасăр чăнтăхтарчĕ.

Кĕçех Ленăпа Иван та пĕр ытамра пулчĕç...

— Каçарăр, Серафим атте. Каçарăр, тăванăмсем. Венчет йăла-йĕркине вĕçленмесĕрех татма тӳр килет. Пурте пирĕн пата! — кăшкăрсах калаçрĕ Николай Сергеевич.

Юрий Евгеньевич айккинелле пăрăнса тăчĕ. Ун çинчен пурте манса кайнă пекех туйăнчĕ. Каччă çак самантра мĕн пулса иртнине лайăх ăнланчĕ пулин те... чун-чĕрипе хуçаланма вăй-хал çитерчĕ. Хăйне лăпкăн тытрĕ. Халăх хĕвĕшнĕ вăхăтра чиркӳрен тухса кайрĕ.

— Мария Евгеньевна, эпир каялла таврăнатпăр. Командировка хучĕсем çине ял администрацийĕнче пичет çаптарса алă пустаратпăр та... — терĕç Ивана ăсатма килнĕ салтаксем Маша патне пырса тăрса.

— Тен, пĕр-икĕ кун канатăр? — ыйтрĕ Маша.

— Çук, каçхи рейспа Мускава каялла вĕçмелле.

— Юрĕ, эппин, тавтапуç сире, Саша, Коля, — терĕ медсестра салтаксемпе сывпуллашса.

— Атте, анне, Лена, паллашăр, ку — Мария Евгеньевна Рожкова. Аслă медсестра. Чăваш хĕрĕ. Манăн пирĕштийĕм. Вилĕмрен çăлса хăвараканăм.

— Питĕ хавас, — терĕ Николай Сергеевич. — Эсир пирĕншĕн чи хаклă хăна. Хамăр пата ырă сунсах чĕнетпĕр.

— Тен, общежитие вырнаçас малтан?

— Хирĕçлесе пĕр сăмах та ан калăр. Пирĕн патах пыратăр. Общежитие вырнаçма ĕлкĕрĕр-ха. Сирĕншĕн вырăн тупăнатех, — терĕ çине тăрсах Николай Сергеевич.

— Тархасшăн, Маша, — терĕ Лена медсестрана алă тытса. — Эпĕ — Лена...

— Питĕ хавас Сирĕнпе паллашма. Иван Сирĕн çинчен асăнман кун та иртместчĕ. Авă еплескер чипер хĕр! Чăн-чăн чăваш пики! — терĕ Маша хĕр аллисене хыттăн чăмăртаса.

— Çитĕ калаçма. Паллашма ĕлкĕрĕпĕр-ха. Кайрăмăр! — терĕ Лена.

— Юрий Евгеньевич ăçта кайса çухалчĕ? — терĕ калаçăва хутшăнса Татьяна Ивановна.

— Анне, тархасшăн, пирĕн унпа халĕ пĕр сăмах та калаçмалла мар. Вăл ăçта-тăр кайса çухални ăнланмалли пулăм. Уншăн хальхи самантра чун тухтăрĕ — пĕчченлĕх, тăнăçлăх...

Чиркӳрен тухнă ял халăхĕ Сидоровсен еннелле утрĕ. Çемье УАЗик ăшне вырнаçрĕ. Маша та вĕсемпе пĕрле хăнана кайрĕ.

Çапла, пурнăçа юратакансем ун çулне тупаççех. Çĕнĕ пурнăç вăрлăхĕ вăй илсе пырать. Иртнĕ кунсемшĕн макăрса л